
        
            
                
            
        

    
	АЛЕКСЕЙ ТОЛСТОЙ

	 

	ЗОВЛОН ТУУЛСАН НЬ - 5

	(Иж зохиол)

	“УЛСЫН ХЭВЛЭЛИЙН ХЭРЭГ ЭРХЛЭХ ХОРОО” Улаанбаатар хотноо 1963 онд эрхлэн хэвлүүлсэн “АЛЕКСЕЙ ТОЛСТОЙ : ЗОВЛОН ТУУЛСАН НЬ (III дэвтэр : Ширүүн өглөө)” номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв. 

⁂

	Уг номыг “Болор дуран“ шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу. 

I

	Түүдгийн дэргэд ээж суугаа эрэгтэй эмэгтэй хоёр хүний ар зоо руу тал газрын гүн гуунаас хүйтэн салхи үлээж, зэгж гөвчихсөн буудайн сүрэл иш сүнгэнэн исгэрнэ. Эмэгтэй нь хөлөө банзалдаа тунтайлж, цэмбэн пальтоныхоо ханцуй дотор гараа зөрүүлж бүлээсгэнэ. Нүд рүү нь унжсан сүлжмэл алчуур доороос жижигхэн шулуун хамар, уран гэгч хурц уруул л дөнгөж цухуйна. 

	Түрүүхэн эрэгтэй нь очиж булгийн дэргэдээс түүсэн хэдэн хормой хуурай аргал л асаж байгаа болохоор түүдгийн гал нь багын дээр салхи улам ширүүсэх нь тэр хоёрт халтай ажээ. 

	— Ил зууханд задгай гал дүрэлзэж, оч нь тачигначихсан байранд цонхны дэргэд уйтгарлангуй зогсож байх үед байгалийн гуа сайхан аятайхан санагдалгүй яах вэ... Тэгэхэд, ээ бурхан минь, энэ ээрэм талын уйтгартайг... 

	Эрэгтэй нь ингэж нам дуугаар тав нь ханасан бололтой, ёжирхог хэлэв. Эмэгтэй нь түүн өөд эргэсхийж харснаа уруулаа нээж хариу дуугарсангүй. Тэр хүүхэн хол явж, өлсөж даарсандаа, мөн энэ хүний олон үгэнд ядарчээ. Энэ хүн маадгар янзтай маш их юм ярьж, хүүхний сэтгэл доторх хамаг нандин зүйлийг таах ажээ. 

	Бүсгүй толгойгоо яльгүй гэдийлгээд харагдахтай үгүйтэй толгодын цаагуур бүдэг туяарч байгаа намрын цагаан гэгээг, унжсан алчуур доороосоо харж суухад, тасрах гэж байгаа цагаан гэгээ тэр эл хуль эзгүй хоосон хээр талыг гэрэлтүүлэхээ эрт больжээ. 

	— Дарья Дмитриевна гуай, одоо сэтгэл санаа, бие махбодоо тэтгэж тэнхрүүлэхийн тулд төмс булна. Ээ бурхан минь, намайг байгаагүй сэн бол та ер яах хүн бол оо?

	Эрэгтэй нь зузаан аргал шилж аваад, түүнийгээ элдвээр эргүүлэн тойруулж үзсэнээ, цог дээр болгоомжтойхон зэрэглэнэ. Цогны хагасыг хажуу тийш нь малтаж ирээд цэрэг дээлийнхээ гүнзгий хармаанаас хэдэн төмс гаргаж, өнөөх цогийн доогуур булав. Энэ хүн муухай зальтай, тэр ч байтугай бүр зальхай бол уу гэмээр улаан нүүртэй, манцгар мөртөө үзүүр нь ацтай хамартай, эрүүний сахал шингэн бөгөөд тачир, уруулын сахал нь ширэлдчихсэн, тамшаалсан шамбигар уруултай ажээ. 

	— Та чинь эрдүү бярдуу зангаар бага, зориг зүрх муутайхан, өнгөц соёлч боловсронгуй байдлаар хүмүүжсэн зантай хүн юм байна. Хонгор минь... Та чинь амттайхан улаан боловч болж гүйцээгүй алим байна гэж би таны тухай бодож байна даа, Дарья Дмитриевна гуай гэв. 

	Мань хүн ингэж ярингуут, түрүүн талд байсан нэг хэсэг айлын ногооны хашаанаас хулгайлсан төмсөө арилгаж сууна. Түүдгийн цогийн гэрэлд туяарч байгаа түүний махлаг манцгар хамрын нүх нь овжин, ухаалаг янзтай сарталзана. Тэр хүний нэр нь Кузьма Кузьмич Нефедов гэнэ. Тэр нь элдвийг чалчиж, чухам юу бодож байгааг нь таамаглах зэргээр Дашаг бүр залхаажээ. 

	Чухам хаашаагаа, ямар ч хуваариар явж байгаа нь үл мэдэгдэх галт тэргээр явж байтал цагаан хасаг цэргүүд дайралдаж замын хажуу руу онхолдуулчихсан галт тэрэг дотор хэд хоногийн өмнө тэр хоёр танилцжээ. 

	Дашагийн сууж явсан хамгийн сүүлчийн вагон зам дээр зогсож бүтэн үлдсэн боловч хасгууд пулемётоор шүршихэд нь тэр үед суудлын хүмүүсийг дээрэмдэн, залхаадаг болохоор тэнд байсан суудлын хүмүүс тал руу зугтжээ. 

	Тэр хоёр хэдийгээр нэг ч удаа илэн далангүй ярилцаж үзээгүй боловч Даша түүнд нэг аятайхан санагдаа юу гэмээр, тэр Кузьма Кузьмич бүр вагон дотор явахдаа ч байн байн ширтэж байжээ. Гэтэл эзгүй хээр талд өглөөгүүр дайралдахдаа Даша өөрөө түүнээс зуурч авсан нь энэ бил ээ. 

	Замын хажуу руу онхолдсон вагонуудын орчим буу тачигнаж байснаа гал оволзон шатаж, цантсан хуурай шарилж, гандсан бутны сүүдэр сүүмэлзэж тун эвгүй байв. Хэдэн мянган мод уудам тал дотор хаачих ч юм бил ээ?

	Үүрийн гэгээ цайрч байгаа зүг рүү яндангийн утааны үнэр аван хоёул алхаж явахдаа Кузьма Кузьмич ийн бодно. “Та чинь зөвхөн айж сандарснаар барахгүй бас зовж шаналж яваа гуа сайхан хүүхэн байна даа гэж надад бодогдоно. Би чинь тоо томшгүй осолдож эндэж явахдаа уй гашуу байтугай, уйдаж ч яваагүй амьтан... Лам байснаа шашны эсрэг санаа агуулж, үсээ хяргуулаад дуганд хоригдсон юм. Эртний ярианд байдаг шиг “малгай тавивал манайх” гэж л явна. Дулаан ор дэвсгэр, сүүтгэнэдэггүй дэн, бас ар талдаа номтой жааз байвал жаргал гэж зарим хүн боддог бол тийм хүн жаргал амсахгүй... Тийм хүний жаргал ямагт маргааш байдаг. Гэтэл нэг золгүй өдөр болоход маргааш нь дулаан ор дэвсгэр нь ч байхгүй болдог юм. Тийм хүмүүс ямагт амаа барьдаг юм... Намайг ингээд явж байхад халуун талх үнэртэж байна. Бодвол энэ зүгт айл байна. Удахгүй айлын ноход шаагилдахыг нь сонсоно биз. Ээ бурхан минь! Үүрийн гэгээ яасан ч сайхан туяарах юм бэ! Хажууд минь надаас ивээл гуйж дагина шиг хөөрхөн амьтан дагаж явна. Би чинь аз нь гозолзсон хүн мөн биз дээ? Миний хармаанд ууттай давс хэзээд байдаг. Ногооны хашаа дайралдвал төмстэй болоход юу байх вэ. Өөр юу байдаг бил ээ... Хүмүүсийн шунал хүслэн харшилдах бужигнасан энэ хорвоо... Манай сэхээтний хувь заяаг би олонт эргэцүүлэн бодож үзлээ шүү, Дарья Дмитриевна гуай. Энэ чинь бүгдээрээ оросын юм биш гэдгийг би танд хэлэх ёстой... Жаалхан салхи үлээнгүүт л эд бүгдээрээ хөөрхий минь хов хоосон болчихлоо! Харин лам үсээ тайруулчихсан би чинь наргисаар л явна, бас ч удаан төрхгүйтэх санаатай шүү...” гэж боджээ явав. 

	Тэр хүнгүй бол Даша сүйд болох биз. Кузьма Кузьмич ямар ч үед сандрахыг үл мэднэ. Ёрдойх ганц ч модгүй агтын хашаа, хов хоосон шавар байшингийн дээвэр нь шатаж харлачихсан эзгүй талд байгаа айлуудад нар мандах үеэр тэр хоёрыг очиход бирдаан буу барьсан буурал үстэй, ууртай хасаг дайралджээ. Тэр хасгийн нүд нь сүүмийж, унжсан хөмсөгний дор гал мэт дүрэлзэж: “Тонилцгоо!” гэж хашхирав. Кузьма Кузьмич тэр хасгийн дуугарах зав өгөлгүй “Ээ дээ төрсөн нутгаа ч хат, өндөр эцэг минь та ч бөөн олз олж дээ. Хувьсгалаас дүрвэж өдөр шөнөгүй зугтсаар хөл сульдаж, ам цангаж, хоолой хатаж явна, нэгэнт зугтах газаргүй болохоор өршөөн соёрхож буудаад өгөөч” гэв. Гэтэл өвгөнөөс айх гойд юмгүй харин ч нуух нулимс болчихсон амьтан байжээ. Хүүхдүүд нь Мамонтовын корпуст дайчлагдаж, хоёр бэр нь хотоо хаяад суурин руу очсон гэнэ. Улаантан дайрч өнгөрөхдөө морьдыг нь дайчлаад, цагаантан өнгөрөхдөө тэжээмэл шувууг нь дайчилсан болохоор энэ жил газраа ч хагалсангүй. Тэд нар өвгөнд ногоорчихсон булан талх үлдээж хөөрхий хөгшин ингээд ганцаараа хотоо сахиж, ноднин жилийн тамхиа нунтаглаж суугаа ажээ... 

	Тэндээ амраад, шөнө нь өмнө зүг нэвтрэхэд хамгийн хялбар Царицын хотын зүг явав. Шөнөдөө яваад, өдөр нь унтаж амрахдаа голцуу ноднингийн нуруулдсан сүрэлд хоргоддог байжээ. Кузьма Кузьмич суурин газруудаар орохыг цээрлэнэ. Урт гонзгой цөөрмийн хоёр талаар дун цагаан байшингууд жирийтэл цувсан хасаг сууриныг шохойн чулуутай төвгөр дээрээс харж байснаа ийн хэлэв:

	— Манай үед хүмүүс голдуу л аюултай, ялангуяа чухам юу хийхээ мэддэггүй хүнд их аюултай. Юу хийхээ мэддэггүй байх нь үл ойлгогдох, хардмаар юм гэнэ. Дарья Дмитриевна минь орос хүн түргэн ууртай, өөртөө итгэмтгий, хүчээ зөв үнэлж мэддэггүй юм. Тааж мэдэмгүй сүрхий юм асуувал орос хүн өлмийд чинь сөгдөнө шүү... Харин таныг тэр хасаг суурин руу бууж очвол тантай сониурхан хөөрөлдөнө. Тэгвэл сэхээтэн минь та юу хариулах бил ээ? Хараач та чинь бас юу ч шийдээгүй нэг ч үг бэлдээгүй байх шив гэв. 

	— Та улиглахаа болиоч гэж Даша хэлэв. Даша биеэ өмөөрөн, залхсандаа яаж мэтгэвч Кузьма Кузьмич, бүх юмыг нь асуун байцааж эцэг эмч Булавины тухай, улаан цэргийн офицер нөхөр Иван Ильич Телегиний тухай, “номхон даруу эелдэг гуа” эгч Катягийн тухай зэгж асууж мэджээ. Нэг цэлмэг сайхан өдөр Даша үд хэвийтэл сүрэл дотор сайн унтаж аваад гол руу очиж, нүүрээ угааж, сүлжмэл алчуур дор ширэлдчихсэн үсээ самнаж, хоол идэж сэтгэл хөгжихдөө асуулгүй, огт санамсаргүй ийн ярьж гарчээ. 

	—... Хачин юм болсон юм... Би Самарт эцгийнхээ гэрт байх аргагүй болсон... Та намайг хувалз шиг амьтан гэж бодож байгаа биз. Гэвч би өөрийгөө таны бодож байгаагаас бүр ч дорд бодож байна... Гэвч би өөрийгөө хэнээс ч илүү доромжлуулах дургүй байна. 

	— Ойлголоо гэж Кузьма Кузьмич тамшаалан хэлэв. Даша галын гэрэлд гялбан

	— Та юу ч ойлгохгүй биз. Миний нөхөр маань намайг ганц минут харах гээд амиа осолдох шахсан юм. Тэр чинь чадалтай, эрэлхэг, эрс шийдэмгий хүн... Тэгвэл би ямаршуу байна? Ийм хүүхдийн тоглоом шиг юмны төлөө амиа осолдох нь дэмий биз дээ? Тэгж уулзсанаас хойш би хар толгойдоо гомдож цонхоор мөргөдөг болсон. Би эцгээ харж чадахаа больсон. Яагаад гэвэл бүх бурууг тэр хүлээх ёстой... Яасан ч хачин, жудаггүй хүн бэ! Би Екатеринодарт байгаа эгч Катя дээрээ очихоор шийдсэн юм. Катя маань ухаантай, ургаа мод шиг гоолиг угийн авхаалжтай болохоор намайг ойлгож, надад туслах байсан юм. Та битгий инээмсэглээд байгаарай, би ердийн, хүнд тустай сайн юм хийхийг хүсэж байна... Гэтэл би чухам юунаас эхлэхээ мэдэхгүй байна. Харин та намайг одоо өлгөж аваад хувьсгалын тухай битгий чалчаарай даа... гэж ярив. 

	— Хонгор минь би чалчих гээгүй анхааралтай чагнаж сууна. 

	— За сайн байна, та илүү үгээ орхино уу. Тэр үед Улаан Арми Самарт ойртож байсан юм. Засгийн газар ч дүрвэн зугтаж, тун ч шившгээ дэлгэж байлаа. Аав маань намайг хамт яв гэж шаардсан. Тэгээд бид хоёр хэн хэнээ үзүүлж, ёстой нэг ярьсан шүү болсон юм... Аав хуяг дуудуулж: “Хайрт хонгор минь дүүжлүүлнэ гэж мэдээрэй!” гэсэн боловч цөм дүрвэсэн болохоор хэн ч ирсэнгүй... Эцэг маань ганц портфелиэ аваад гудамж руу гүйж гарахад нь би хойноос нь сүүлчийн үгээ цонхоор хашхирч хэлсэн. Эцэг хүнд нэг өшвөл хэн хэнээс ч илүү муухайгаар өших юм бил ээ! За тэгээд диван дээр ойчоод алчуураараа нүүрээ дарж уйлсан даа! Миний өнгөрсөн амьдрал үүгээр л дууссан юм... 

	Тэр ингэж л хүн амьтантай ч уулзахгүй, иргэний дайнд үймж сандарсан суурин тосгонуудын хажуугаар өнгөрсөөр, далан таван мянган хүнтэй Донын Агуу их арми 8 дугаар сард амжилтгүй давшсанаа дахин сэхээ авч Царицын хотыг хоёр дахь удаагаа бүслэх гэж байгаа үед, энэ нутагт цаг үеийн байдал ямаршуу болж байгааг мэдэхгүй ээрэм талаар тэнэж яваа ажээ. 

	Кузьма Кузьмич, үнсэн дотор булсан төмсөө эргүүлэнгүүт: 

	— Дарья Дмитриевна минь, хэрэв та сульдаж алжаасан бол нэгэнт дээрээс юм дуслахгүй байгаа болохоор энэ шөнө амарч болно. Харин эвгүй газар сонгож авчээ. Гууны салхи биднийг унтуулахгүй. Од ширтэж, аажим гэлдэрвэл дээр биз. Энэ дэлхий чинь яасан ч сайхан юм бэ! гээд агаар тэнгэрт од мичид бүрэн бүтэн байна уу? гэсэн юм шиг залирхаг улаан нүүрээ өргөж харна... Ингээд бодоод үзэхэд хачин биш үү. Бид хоёр уудам хорвоогоор хоёр өргөөдэй шиг гэлдрэн, хувирч буй цаг төрийн байдлын учрыг олох санаатай оролдож байна. Тэгээд хожимдоо ямар ч хал балгүй дүгнэлт хийчхээд алхаж явна. Өлсгөлөн цангаагаа гаргачхаад тааваараа аятайхан явна. Энэ замаа дуусгах гэж бүү яар гэв. 

	Кузьма Кузьмич хармаанаасаа ууттай давс гаргаж халуун төмс алган дээрээ тавьж, хурууныхаа үзүүрийг үлээгээд төмсөө хугалан хувааж Дашад өгөв. 

	— Би маш их ном уншсан. Тэр уншсан юм маань миний толгойд ямар ч замбараагүй ачаа болж байлаа. Хувьсгал намайг дуган нэртэй шоронгоос суллаад амьдрал руу шидэхдээ тийм ч эелдэг байгаагүй. Намайг хоёр долоо хоног хорьж байгаад хувийн үнэмлэх олгохдоо: Мэргэжил нь бусдыг сорогч, боловсрол нь хуурамч шинжлэх ухаан, баримталсан үзэл нь зарчим замбараагүй гэж өөрөө бичиж өгсөн тэр гойд ухаантай хүн бол Саратовын районы цагдан сэргийлэхийн дарга юм. Дарья Дмитриевна минь, тэгээд ганцхан уут давс хармаалж аваад, бүрэн эрх чөлөөтэй болж гарахдаа л амьдралын сонин сайхан гэж юу байдгийг мэдэж авлаа. Миний уураг тархинд чихээстэй байсан мэдлэг маань замхран сарниж, ихэнх нь борлуулах өртгийн хувьд ч ашигтай юм шиг санагдлаа. Жишээ нь хүний гарын алгыг судлах ухаан, эсвэл хүний гараар мэргэлэх тэр ухаан миний давсны нөөцийг ямагт сэлбэн өгдөгт би гойд баярлаж явдаг гэв. 

	Түүний ярихыг Даша сонссонгүй. Салхи сүнгэнэн, хаягдсан улаан буудайн иш уйтгартайяа исгэрснээс ч тэр үү, Даша нэг л уйлмаар санагдавч бүдэг цагаан гэгээг ч ширтэн, байн байн нүүрээ буруулна. Ильичийг хайж, Катягаа хайж, өөрөө өөрийгөө ч хайж явах гэж байгаа хэмжээ хязгааргүй уудам талыг бодоход найдах найдлага тасарна. Хэрэв урьд цагт сан бол өөрийгөө ингэж арчаагүй ганцаархнаа, хүйтэн талд хаягдсан байвал харамсан гуньж, цэнгэх аргаа ч олох байсан биз... Үгүй, үгүй!.. 

	Кузьма Кузьмичээс төмс аваад нулимстайгаа хольж зажлахдаа бүр Петербургт байхдаа Катягаас авсан захидлын зарим үгийг санажээ. “Даша минь өнгөрсөн юм бүхэн устжээ. Устахдаа үүрд устжээ.” гэж бичсэн байж бил ээ. 

	— Дарья Дмитриевна минь, амьдралаас бүр тасархай байгаагаас гадна учир утгагүй сандрах, завхайрах нь манай сэхээтний нэг гэм шүү... Ном эрдэм, эвлэршгүй үзэл энэ тэр гээд байдаг зарим нэгэн хүний алхаж, гишгэж байхыг та хэзээ нэгэн цагт ажиж харсан уу. Тэр чинь дороос нь төөнөж байгаа юм аятай ямаа шиг дэвсэлж байдаг... Хаашаа, юундаа яарав?.. 

	Хажууд нь байхад тэсвэрлэшгүй энэ хүн, хэтэрхий цэцэрхэн далан долоон үг дэлгэсээр ажээ. 

	Даша сүлжмэл алчуураа хүзүүндээ чангалан уяж

	— Больё оо, явцгаая, явалгүй яах вэ гэв. Кузьма Кузьмич Дашаг анхааралтай ажиглана. Яг энэ үед гууны паг харанхуй сүүдэр дотор гал улсхийж буун дуу тачигнав. 

	Эхний буу дуугарахтай зэрэг хүнгүй зэлүүд тал амьд болох шиг болж, алс тэртээх үүлсийн завсраар үдшийн цагаан гэгээ тасарч байв. Кузьма Кузьмич яаран түүдэг галаа дэвслэвч, улам оч улалзан салхинд туугдана. Салхинд хийсэж байгаа очны гэрэлд морьтой

	улс давхиж байгаа харагдав. Тэр морьтой улс, гуу дотроос буудуулан зугтаж, морио ороолгож, дэлэнд наалдан давхина. 

	Цөм давхин өнгөрөөд, дахин нам гүм болов. Харин Дашагийн зүрх л оволзоно. Гуу дотроос нэг хүн хашхирч төдхөн зэвсэгтэй олон хүн гарч ирэв. Тэд зэрэгцэн эгнэж, болгоомжтойхон явна. Хамгийн ойртсон нэг хүн түүдэг чиглэж ирээд идэр хүний огцом дуугаар “За юун улс вэ?” гэж хашхирав. Кузьма Кузьмич шув шулуухан хуруунуудаа сарвайлган, гараа өргөнө. Цэрэг шинельтэй залуу ирээд “Та нар юу хийж байгаа улс вэ?” гэв. Агшин зуур ямар ч юмнаас сийхгүй янзтай, хар хөмсөгтэй царай нь тэдний зүг эргэж: “Тагнуул уу?” “Цагаантан уу?” гэж асуугаад хариуг нь сонсолгүй Кузьма Кузьмичийг бууныхаа бөгсөөр ёворч: “Түргэл, түргэл, замдаа ярьж амжина...” гэв. 

	— За бид чинь... 

	— Юуны чинь бид, сохорчихоо юу бид чинь байлдаж байна шүү!... 

	Кузьма Кузьмич эсэргүүцэхээ болиод Дашагийн хамт туугдан алхана. Тэр отряд маш хурдан явах тул бараг л гүйж байв. Бүр харанхуй болсон хойно буулгасан тэрэгний хооронд уяастай морьд тургиж, сая л сүрэл дээвэртэй байшингуудын дэргэд ирцгээв. Дараа нь зогсох команд өгсөнд цэргүүд, түүнийг тойрон хөөрөлдөнө: 

	— Ухарчихлаа. Яаж ч чадсангүй. Мондиуд чинь хоёр жигүүрээс сүрхий шахаж байна... Энүүхэнд гуу дотор хайгуултай нь мөргөлдчихлөө. 

	Цэргүүдийн тойрч байгаа тэр хүн

	— Сайн өгчилгөжээ, танай дарга чинь хаана байна? гэв. 

	— Дарга хаана очив? Дарга аа, Хүүе Иван-ан!.. Бушуухан ир, хороон дарга дуудаж байна гэж хашхиралдана. Харанхуй дундаас өндөр нуруутай, бөгтөрдүү нэг хүн гарч ирээд: 

	— Нөхөр хороон дарга аа, амь хохирсон хүн үгүй цөм урагштай гэж илтгэв. 

	— Харуул манаа сэргийлэх гарга, цэргүүдээ хоолло, гал бүү гарга, дараа нь миний байшин руу очоорой гэв. 

	Хүмүүс тархав. Тэр хэсэг айл эзгүй мэт болж, аяархан командлах чимээ, харанхуйд манааны хашхирах л дуулдана. Дараа нь энэ чимээ ч бүр тасарлаа. Сүрлэн дээвэр салхины үзүүрт сүжигнэж, цөөрмийн эргийн бургасны нүцгэн иш исгэрнэ. Даша, Кузьма Кузьмич хоёрын дэргэд өнөөх залуу байлдагч дахин ирлээ. Хот айлын дээр мяралзан түгсэн одны гэрэлд түүний царайг харахад туранхай, цайвар, хар хөмсөгтэй харагдана. Дашаг харахад тэр нь бүсгүй бололтой санагдана. “Миний хойноос яв” гэж, ширүүн дориун хэлээд тэднийг нэг байшинд оруулав... “Пинд хүлээж бай, нэг юм дээр суу” гэв. 

	Байлдагч хаалга нээж ороод, эргэж хаав. Хаалганы цаана отрядын даргын ширүүн мөртөө зөөлөвтөр хүнгэнээ дуу нь дуулдана. Энэ яриа нэг л янзаараа маш удаан үргэлжлэхэд Даша залхаж Кузьма Кузьмичийн мөрийг толгойгоороо түшиж налахад цаадах нь “Зүгээр мултарна” гэж шивнэв. Хаалга нээгдэж өнөөх байлдагч гарч ирээд тэр хоёрыг тэмтэрч шалгаад: “Миний хойноос яв” гэлээ. Цэрэг маань тэр хоёрыг тууж гаргаад олзлогдогсдыг юунд оруулж түгжих бил ээ? гэсэн янзтай харж байгаад сүрлэн дээвэр нь юу ч үгүй дарчихсан намхан пинг заав. Хаалга нь унжсан тэр пин дотор Даша, Кузьма Кузьмич хоёрыг оруулаад байлдагч өөрөө өндөр босгыг нь сандайлан винтовоо атгаж суув. Амбаар дотор гурил, оготнын үнэр үнэртэнэ. Даша байлдагчид хандаж цөхөрсөн янзтай аяархан дуугаар, 

	— Таны хажууд сууж болох уу? Би оготноос айдаг юм гэв. 

	Байлдагч дурамжхан хажуу тийшээ зайлж өгөхөд, Даша зэрэгцэн босго сандайлав. Байлдагч, гэнэт хүүхэд шиг үнэхээр сайхан эвшээлгээд Даша руу хялавхийн харснаа: 

	— Тагнуул гэнэ ээ?

	— Нөхөр минь, танд тайлбарлаж өгөхийг соёрхоно уу... гээд Кузьма Кузьмич харанхуй дотроос байлдагч руу ойртов. 

	— Дараа сайн яриарай

	— Бид бол дүрвэж яваа номхон амьтад... 

	— Аа бас номхон гэнэ ээ... Яахдаа тэгж номхон болдог бил ээ? Та нар хаана тийм номхон тайван байхыг үзээв?

	Даша хаалганы яс модыг дагзаараа налаад, хурц огцом хамартай, жижигхэн болцгор амтай, хөөрхөн зөөлөн эрүүтэй, хар хөмсөгтэй энэ хүний гуа сайхан царайг харж байснаа гэнэт: 

	— Таны нэрийг хэн гэдэг вэ? гэж асуув. 

	— Энэ чинь огт хамаагүй асуудал байна даа. 

	— Та эмэгтэй хүн үү?

	— Эмэгтэй байлаа гээд танд зөөлөн тусахгүй биз. 

	Яриа үүгээр төгсөж болох байсан авч, Даша энэ хачин царайнаас харцаа салгаж чадсангүй. 

	— Та яалаа гэж надтай ингэж дайсан шиг ярьж байна вэ? гэж Даша аяархан асуув. Та намайг мэдэхгүй мөртөө юунд дайсан гэж бодож байна вэ? Би бол тан шиг л нэгэн орос эмэгтэй байна... Харин танаас илүү зовсон байх даа... 

	— Яахдаа орос болдог бил ээ? Орос гэдэг чинь хаана байна? Хөрөнгөтнүүд гэнгүүт байлдагч маань энэ үгнээс болж торж, хөмсөг зангидна. 

	Даша уруулаа цорвойлгон, угийн дадсан заншлаараа, ухасхийн ойртож улаан цэргийн ширүүн, халуун хацрыг үнсэв. Байлдагч ингэнэ гэж огт санаагүй болохоор цочирдон дэмий л Дашаг ширтэж сормуус нь дэрвэлзэнэ... босож, винтовоо мөрлөөд холдов. 

	— Та боль. Ингэвч танд хөнгөн тусахгүй шүү, хүүхэн минь... гэж байлдагч занангуй хэлэв. 

	— Надад юу ч туслах бил ээ? гэж Даша гайхаш алдан хариулаад, — Та юу хийхээ олсон байна, харин би олоогүй байна... Би, тэр амьдралаас учир начиргүй зугтсан юм. Жаргалаа хайж л зугтсан... Би атаархаж байна... Би, тан шиг шинель дээр суран бүс бүсэлмээр байна!

	Дашагийн сэтгэл ихэд хөдөлж, толгойныхоо алчуурыг угз татаад, үзүүрийг нь зууртал чанга атгана. 

	— Танд бол бүх юм чинь тодорхой, амархан байна... та юуны төлөө байлдаж байна? Эмэгтэй хүн нулимсаа асгалгүй энэ оддыг харж байхын тулд байлдаж байгаа юм. Би бас л тийм аз жаргалтай байхыг хүсэж байна... 

	Дашаг ингэж ярьж байхад байлдагч маань хориглохгүй. Яагаад чухам ингэж сэтгэл нь хөдөлснийг ойлгохгүй ичиж зовно. Яг энэ үед суман дарга байшингаас гарч, бүдүүн дуугаар: 

	— Алив, Агриппина, наад мондиудаа нааш нь авчир гэв. 

	Дүрэлзсэн тэлүүн нүдтэй, амандаа гаанс зуусан хороон дарга, модны холтос шиг гандсан царайтай суман дарга хоёр хоёулаа шинель, саравчтай малгайтай байв. Тэр хоёр зулын гэрэлд тохойгоо гаргаж, ширээний ар талд сууна. Хаалганы хажууд зогсож байгаа Даша, Кузьма Кузьмич хоёрыг ойрт гэж суман дарга тушаав. 

	— Яагаад цэргийн байрласан газар хээр талд байж байсан бэ?

	Суман даргын нүд, өөр нэг юм харахгүй яг тэр хоёрын өөдөөс нь халз ширтэнэ. Даша, тэр харцнаас гэнэт халтирч, хатсан уруулаар шивнэсхийн: 

	— Энэ хүн яриг. Би сууж болох уу? гэв. 

	Даша вандангийн ирмэг барьж суугаад шавар халбага дотор ноцож байгаа дэнгийн гэрлийг ширтэнэ. Кузьма Кузьмич уруулаа тамшаалан, хөлөө ээлжлэн сойж байгаад Дарья Дмитриевнаг хээр талд яаж олсноо хэрхэн тэр хоёр голдуу гүн ухааны талаар хоорондоо хөөрөлдсөөр Донын зүг явж байснаа ярьж эхлэв. Яриаг нь тасалчих вий гэж яаран. түрж тээглээд Кузьма Кузьмич нь аяллынхаа энэ хэсгийг тодорхой ярьж байв. Гэвч ширээний цаана суугаа хоёр дарга, хоёр ургаа хад шиг харагдана. 

	— Нөхөд дарга нар минь, их хэмжээгээр сэтгэнэ гэдэг чинь агуу их зүйл шүү. Би чухам юу гэж хэлэх гэж байна вэ гэвэл биднийг уйтгартай аар саар юмнаас салгаж өгсөнд нь хувьсгалд их баярладаг. Эрхэм зорилго биелүүлэх ёстой бөгөөд бурхан тэнгэрт адил таалагдсан хүн маань уянгат ятгын утасны эгшиг аялгуугаар хад чулууг ч амьдруулж, зэрлэг дошгин байгалийг номхотгосон Орфей бурхан шиг байхын тулд тэр хүн маань шөнийн тортогт дэнлүүний гэрэлд цаасан төгрөг тоолж, айл хөршөө олигтойхон шулчих гэж ухаан зардаг болжээ... Хөөрхий тэр ядуу зүдүү аж төрлийг бут цохиж өгсөнд чинь та бүгдэд баярлалаа... Одоо хуруу норгож тоолох юмгүй болохоор дуртай дургүй ч гэсэн эрхэм дээд юм ярих болжээ... Миний энэ яриа үнэн болохыг энэ л батална гээд Кузьма Кузьмич ууттай давсаа суга татаж гаргав. Миний ганц хөрөнгө энэ байна. Надад өөр юм хэрэггүй. Бусдыг нь нэг бол гуйж олно, эсвэл хулгайлна. Гэвч нөхөр дарга нартай би маргах санаатай байна... Та бүгд чинь хүнд жаргал эдлүүлэхийн төлөө тэмцэж байна. Гэтэл тэр хүнээ үдээсэнд оруулаад бас мартах нь олонт байна шүү. Хувьсгалыг хүнээс бүү салга, хувьсгалыг ухаанаар бодож үздэг гүн ухаан битгий болго, яагаад гэвэл гүн ухаан бол утаа мөн. Тэр чинь сайхан өнгө зүсээ олж ирснээ арилдаг зүйл... Энэ эмэгтэйн хувь заяанд миний оролцох болсон учир гэвэл энэ эмэгтэй, ер нь хүн бүхэнд сонирхон, улайж ойртох юм бол сонирхолтой, яруу найргийн тууж шиг байдаг юм. Тэгээд энэ орчлон ертөнц гэдэг чинь та бүхний өмнө ноорчихсон бекеж өмсөөд, уранхай шаахайтай л явж байна гэв. 

	— Зальтайханшуу булзаж байх шив гээд хороон дарга тамхиныхаа утааг гаргана. 

	Дараа нь суман дарга: 

	— Алив үнэмлэх бичгээ үзүүл гээд Кузьма Кузьмич, Даша хоёрын паспортыг авч дэнгийн гэрэлд ойртуулан, хуруугаа норгоод паспортын хуудсыг болгоомжтой эргүүлж үзнэ. Хороон дарга сахлынх нь дор байлдааны таван жилийн турш утаагаа багсруулж бөөр нь цоночсон гансаа шуугьтал сорж, хааяа хүнгэнэтэл санаа алдана. 

	—Таны эцэг чинь хэн бэ? гэж суман дарга Дашагаас асуув. 

	— Доктор Булавин

	— За байз, Самарын засгийн сайд агсан уу?

	— Тийм. 

	Суман дарга хороон дарга руугаа харж Дашагийн паспортыг сарвайж өгөв. Хөмсөг зангидан: 

	— Та чинь өөрөө шалиг гаралтай хүн байх нь ээ? гэж Кузьма Кузьмичээс асуув. 

	Кузьма Кузьмич бүр ингэж асуух вий гэсэн юм шиг, сэтгэл хөдөлсөн янзтай уранхай шаахайгаа чахруулан: 

	— Хоол унд бузарлаж, үл нийцэх дууны хоёр бадаг үг зохиолоо гээд шашны сургуулиас хоёр дахин хөөгдсөн, миний эцэг минь, Саратовын хэдэн дуганы гэсгүй байсан. Өөрийнхөө гараар нурууны минь арьсыг хоёр удаа хуулсан. Цаашдаа чухам яасныг паспортад хавсаргаатай байгаа... 

	Суман дарга түүний яриаг сонсохгүй харин Даша руу хялалзана: 

	— Таны байдал хэцүү байна даа. Та үнэнээ цөмийг нь хэлнэ дээ гээд суман дарга паспортын хуудсыг эргүүлэн, янцаглана. Энэ чинь таныг аварч магадгүй. Гэвч хэцүү л байна. 

	Даша түүнийг нүдээ бүлтийлгэн ширтэнэ. Тэгэхлээр нь үүдэнд байсан Агриппина үнэн голоосоо хэлсэн нь: 

	— Иван, наад хүүхнээ итгэж болно, би ярилцсан, гэв. 

	Суман дарга том хамраа өргөөд, Агриппина өөд харав. Хороон дарга инээмсэглэв. Кузьма Кузьмичийн баяртай улаан нүүр нь үе үе дохиж байв. 

	Суман дарга аяархан нь: 

	— Энэ чинь бид өвлийн шөнийн үдэшлэг дээр байна уу? (Хороон даргын буржгар сахал сэрвэлзэж, нүд нь жарталзана) Байлдагч Чебрец та ямар үндэстэйгээр байцаалтын хэрэгт хөндлөнгөөс оролцдог бил ээ? гэв. 

	Агриппина уурлаж амьсгаа нь цухалдаж байгаа нь мэдэгдэв. Хэрэв хороон дарга нь энд байгаагүй бол бүсгүйчүүдийн зангаар суман даргадаа хатуухан үгээр хариулах байсан биз... Гэвч суман дарга нь бүдүүн дуугаар: 

	— Байлдагч Чебрец, хаалганы цаана гар гэж захирав. 

	Агриппинагийн хар нүд гялалзаад бууныхаа бөгсөөр газар цохиж, уруулаа зууж, гадагш гарав. Суман дарга шуухитнан хармаандаа тамхиа эрнэ. 

	— Бас энд ухуулж амжсан вий?

	Даша толгойгоо унжуулан ийн хариулав

	— Миний үгийг үнэмшиж үз. Хэрэв үнэмшихгүй бол надад ярьсны ч хэрэг алга. Миний эцэг Булавин бол та бүхний дайсан, миний ч дайсан... Тэр намайг цаазлах гэсэн, би Самараас дүрвэн зайлсан... 

	Суман дарга зулын гэрэлд том гараа сарвайлган: 

	— Эмэгтэй минь, таны хэлсэнд хэрхэн үнэмших билээ. Та чинь үлгэр ярьж байна шүү дээ. 

	Тэгэхээр нь хороон дарга гаансаа амнаас салгаж, ишийг нь ханцуйдаа арчингуут буурьтайхан дуугаар: 

	— Гора минь битгий түргэд наад хүүхэн чинь үнэн юм ярьж байж юу магад... Таны овог чинь Телегин бай аа гэв. Даша дөнгөж дуулдахуйц: “Тийм” гэв. 

	— Нөхрийнхөө нэр овгийг нь санаж байгаа биз дээ?

	— Иван Ильич гэдэг юм

	— Тийм шиг санагдана... 

	— Арван нэгдүгээр улаан армид суман дарга байсан

	УУ?

	— Та түүнийг минь таних уу?

	Даша, ширээ рүү ухасхийн очиж, хацарт нь улаан туяа татав. Харин тун саяхан үхсэн юм шиг зүс царай нь цонхийж сууснаа гэнэт ул бутрах мэт болов. 

	— Хойноосоо буудуулж байшингийн дээвэр дамжин гүйж байхад нь би Иваныг сүүлчийнхээ удаа харсан... Ийм юм болсон юм даа... 

	— Та сууж тайвшир. Иван Ильичийг мэднэ, германы дайнд хамт байсан, олзлогдож байгаад хамт оргосон. Миний овог нэрийг Мельшин Петр Николаевич гэдэг, тэр танд дуулгаж байсан байж ч магадгүй биз. Түүнийг Улаан Армид ч улс сайн мэднэ Тэгээд суман дарга руугаа эргэж: — Чиний эхнэр чинь энэ талаар чамаас илүү зөв тааж дээ, гээд Дашад хандаж: — Амар, маргааш ярилцъя. Та эндээ ая зүйг нь олоод амарч болно. Пинд ороход чинь тэнд гал тогооны өрөө байгаа тэнд тайван нойрс гэв. 

	Дашаг дагаж Кузьма Кузьмич (түүнийг дарга нар анзаарахаа больсон бололтой) хоёр пингээр дайрч гал тогооны халуун өрөөнд оров. Кузьма Кузьмич Дашаг пийшин дээр гар гэж зөвлөв. “Ясаа бүлээсгэ, нэг шөнө долоо хоног унтаагүйгээ унтаж ав. Алив хонгор минь би, таныг пийшин дээр суулгаад өгье»... 

	Даша чүү чай гэж, пийшин дээр гарч аван алчуураа тайлж, дэрлээд, пальтогоороо хучиж, хэвтэээд атийв. Пийшин дээр тун аятайхан бөгөөд бүлээн туйпуу, халуун талхны үнэр ханхална. Хаа яваа газар салдаггүй царцаа тарчигнаж Дашаг даруй унтахад нь саад болно. Нойр хүрч зүүрмэглэхэд нь царцаа тарчигнаж, нойрыг нь манан мэт хулжаана... 

	Заримдаа төгөлдөр хуурын өмнө сууж хөдлөлгүй гараа унжуулж, аялгууны хэмжээ тоолж байгаа юм шиг ч санагдана. Тэсэн ядаж хүлээхэд энхрий хайрт хүний нь алхах чимээ ч байхгүй, дахин царцаа таржигнаж, 

	“Юуны ч амар тайван байх бил ээ... Хөөрхий Даша эх орондоо буцаж ирсэн нь энэ үү... Ээ надад бүү саад хийгээч... Удирдаач ясан савхаараа цохиж байгаа нь энэ, одоо хөгжим хангинана даа...” гэж Дашад бодогдоно. Бас л царцаа таржигнана... 

	Кузьма Кузьмич пийшингийн доод вандан дээр хэвтсэн боловч бас л даруй унтаж чадахгүй, тамшаалан аман дотроо: 

	— Үнэмшлээ хөөрхийс минь... харгүй сайхан улс байна... Хэрэв тэдний оронд би байсан бол тэгж хурдан үнэмшихгүй дээ. Яагаад гэвэл, хүн чинь өөрийнхөө харанхуй бүдүүлгийг мэддэггүй юм... Үнэмшиж байгаа харгүй улсууд чинь ямагт чадалтай байдаг юм... Харгүйдээ л тэд чадалтай байгаа юм. Одоо бидний паспортыг нэгэнт буцаасан болохоор үнэмшсэн нь тэр. Аа тийм, танд юм боддог хүн хэрэгтэй биз? Хувьсгалд тийм хүн хэрэгтэй биз? Хэрэгтэй... Дарья Дмитриевна гуай, би чинь тийм хүн дээ... Хувьсгалд юм боддог хүн хэрэгтэй юу? гэж би асууж байна гэж аман дотроо бөвтнөнө. 

	
II

	Самарт болсон байлдааны дараа Иван Ильич Телегин шинэ ажилд томилогджээ. 

	Аравдугаар улаан арми нь Царицыны дэргэд болсон 8-р сарын байлдаанд тэртэй тэргүй дутмаг байсан байлдааны хэрэгслээ зарцуулж дуусжээ. Донын арми гарцаагүй дахин довтлохын өмнө Царицыныг хэрэгцээтэй зүйлийг даруй хангана уу гэсэн хүсэлтэд Улсын цэргийн зөвлөл удтал хариу өгөхгүй, дуртай дурггүй хариулж байв. Гэвч Цэргийн дээд зөвлөлийн хангах байгууллагуудын бичиг цаасаар хөөцөлдөж дарагдуулан удаашруулж байгаа учрыг магадлан үзэж түргэтгэн түлхэх тусгай даалгавраар илгээсэн армийн командлагч Ворошиловын байлдааны нэг нөхөр нь Москвад очсон байжээ. Тэр нь Царицыны фронтод зориулан аар саар юм илгээжээ. 

	Нижний хотоос галт онгоцны чиргүүлд хайрцагтай сум хэрэгсэл, хоёр их буу ачиж, Царицынд хүргэхийг Иван Ильичид даалгажээ. Дахин энэ зуных шиг, ер нь урьд өмнө олон удаа явсан шигээ л ноозгой дөлгөөн мөртөө цэлгэр уудам Ижил мөрний хоосон мандал дээгүүр хөвөх болжээ. Намхан хүрэн чиргүүл онгоц салхигүй дөлгөөн усыг сэлүүр хүрдээрээ шалчигнуулан самчина. Мөрөн гол тэнд л дуусах бол уу гэмээр эрэг өмнө нь ямагт харагдаж, харин өргөн тохойг алсуур тойроход дахин өргөн ус мэлтэлзэж, намрын наранд цэлэлзэн гялалзана. 

	Энэ саруудад Ижил мөрнийг цагаантнаас чөлөөлсөн хэдий боловч огцом эрэг дээр дүнзэн байшингууд нь харлачихсан том суурин харагдахад эсвэл пулемётоор шүршихэд хамгийн эвтэйхэн нүцгэн товгор дээр байгаа сүмийн хонхт цамхаг алтан шаргал навчны дундаас цухуйхад онгоц нь бүр цаагуур явдаг байв. 

	Балтийн тэнгисийн арван усан цэрэг онгоцны хошуу дээр байгаа их бууны дэргэд сууж элдвийг хөөрнө. Иван Ильич мөн тэнд л хажуулдаж, цэргүүдийн яриаг сонсож заримдаа гайхан тагжирч заримдаа элгээ хөштөл инээнэ. Иван Ильич хүний яриа сонсохдоо итгэмтгий бөгөөд элдэв ёжоогүй хүн болохоор усан цэргүүдэд яв цав таарна. Ер нь усан цэргийн хүний ярианд хажуугаас нь орохгүй ам руу нь гөлөрч байвал өөрт нь сайхан санагддаг ажээ. 

	Усан цэргүүдийн хамгийн залуу нь болох Шарыгин гэдэг өндөр нуруутай, тогтуун томоотой залуу өдөр бүр онгоцны хонхны дэргэд очиж онгоцны бүх хүмүүсийг дээр гар гэсэн дохио өгдөг байжээ. Усан цэргүүд тойрч сууцгаана. Хувьсгалаас болж ихээхэн мөнгө олох юмаа алдсан хүн гэж өөрийгөө ярьдаг машинч өвгөн дээш гарах нүхнээс гарч ирнэ. Дараа нь хүн амьтантай тохирдоггүй, уцаар зантай галч мөн бүсэлхий хүртэл цухуйн гарна. Хоолны тасалгаанаас тогооч хүүхэн гараа арчсаар гарч ирдэг байв. Шарыгин хуйлж эвхсэн олсон дээр сандайлаад гэгээрүүлэх яриагаа шижээргүй дуугаар ярьж эхэлнэ. Өөрөө нас залуу болохоор их юм уншиж амжаагүй боловч хамгийн голыг нь ойлгосон хүн ажээ. Усан цэргийн малгайн дороос нь буржгар хар үс цухуйж, тунгалаг сайхан нүдтэй боловч огт ондоо юмнаас аваад наачихсан юм шиг жижигхэн шонтгор хамар нь л түүнийг хөөдөж байв. 

	Шарыгин амаргүй үүрэг хүлээсэн хүн. Усан цэргүүд нь өөрийн аж ахуй, тэнгисийн эрэг хавийн нутаг дахь загасчныхаа завь болон цүүцэн анжиснаас аль эрт хагацсан улсууд болохоор хувьсгалыг ойлгодог байжээ. Тэднүүд бол усан цэргийн хүнд хүчир албыг туулж цаг ирэхэд офицеруудаа онгоцны хашлага дээгүүр давуулан шидэж дэлхийн хувьсгалын далбаа мандуулсан улс юм. Тэд дэлхий гэгчийг үзэж эргэн тойрон хөвсөн улсууд. Энэ нь усан цэргийн хүнд л ойлгоцтой өргөн их зүйл ажээ. Эрт цагт усан цэрэг бүх эд хогшлоо хайрцаг дотроо агуулдаг байсан бол одоо усан цэргийн эд хогшил гэвэл винтов буу, пулемётын дайз, ер нь энэ дэлхий дахин юм... Хэрэв одоо Степан Разины үе сэн бол энэ усан цэргүүдийн хэн нь ч улаан оройтой малгай хэлтгий тавьчхаад хязгааргүй уудамд, ёстой зориг мэдэн аашилж явсан газартаа тэнгэр тулам гал дөл оволзуулж явах улс даа... “Ээ муусайн хаад, тайж нарын боолууд аа!” Зовлонд автагдаж, залбирсан золигууд аа! газраа хуваа, алт мөнгийг нь хуваа, цөм та нарын юм шүү!..” гэж хашхирч явахаа сийхгүй улс. Гэтэл пролетарийн хувьсгал тэднээс нэлээд нарийн юм шаардаж, дураар аашлахыг нь цагдсан юм. 

	— Нөхөд өө, хувьсгал бол шинжлэх ухаан мөн гэж Шарыгин шижээргүй хэлэв. Чи хэчнээн цэцэн мэргэн байлаа ч гэсэн хувьсгалаас цааш давахгүй бол чи ямагт алдаа гаргана. Ер нь алдаа гэж юу вэ? Чи эцэг эхээ аллаа ч гэсэн, алдаа хийвэл чамайг хөрөнгөтний үзэлд оруулчихна, тэгээд торонд орсон оготно шиг сүүлээ хазаад суух болно. 

	Тэгээд чиний бүх гавьяа зүтгэл чинь баларч, чи дайсан болно. 

	Усан цэргүүд энэ үгийг сонсоод эсэргүүцэж чадсангүй, ийм хувьсгалын эсэргүүг ялах байтугай шинжлэх ухаангүй бол галт онгоцыг ч жолоодож болдоггүй юм чинь дээ. 

	Харин нэг хүн, шивмэл хээтэй хүчирхэг гараараа өвдгөө салаавчлан ийн асуув. 

	— За яах вэ, сайн ярьж байна. Гэвч чи ийм нэг асуудалд хариулаач: авьяасгүй бол халуун усны пүнзний пийшин ч орж чадахгүй, авьяасгүй хүүхний зуурсан гурил ч хөөдөггүй юм. Ер нь авьяас хэрэгтэй юү?

	Шарыгин ийн хариулав. 

	— Харав уу нөхөд өө, Латугин юу гэх гэж байгааг харж байна уу. Авьяас бидэнд байдаг мөртөө осолтой зүйл. Авьяас чинь хүнийг хөрөнгөтний анархизм, хувь амиа хичээх үзэл рүү хөтөлдөг тал бас бий. 

	— За бүр дэмийрч гарлаа гээд Латугин Шарыгинийг үл тоомсорлон, — Чи эхлээд наад үгээ олигтойхон хивж залгиад, салхинд явж шингээснийхээ дараа хэрэглэж бай... гэв. 

	Галч нь нүх дотроос уурлан сөөнгө дуугаар: 

	— Авьяас, авьяас гэнэ шүү бас!

	Хумсаа будаж, хайч шиг өмд өмсөж, хүзүүндээ гинж зүүчхээд явдаг улс даа... Та нарыг мэднэ ээ... Авьяас гэнэ ээ! гэв. 

	Галчийг тэгж хэлэхэд усан цэргүүд шуугин гүнгэнэлдэв. “Та нар арваад жил зуухны өрөөнд хөлрөөд үзсэн болоосой” гэж сөөнгө дуугаар хэлээд, машины өрөөнд орчхов. Шарыгин, хуйлран атираатсан сүртэй давлагаа эхлэх болсныг мэдээд уг байдлыг тоомсоргүйхэн намжаав. “Үнэндээ бидний дотор хумсаа будсан нөхөд бий шүү. Гэвч энэ бол шаар байгаа юм. Тийм улс сайн юм үзэхгүй. Эсерүүдэд бузарлагдсан хүн ч бий. Гэвч нийт усан цэрэг хувьсгалд үнэнч зүтгэсэн юм. Авьяасын тухай мартацгаа, түүнийг захирч цагдах хэрэгтэй. Амьд үлдсэнийхээ л дараа зугаалцгаамз. Би хувьдаа амьд үлдэнэ гэж горьдохгүй байна” гэж Шарыгин хэлэв. 

	Шарыгин буржгар үсээ гөвж байхад онгоцны хошуу ус зүсэж байгаа нь ч хэсэгхэн дуулдана. Ширүүн үг нь сонсогчдод сайн нөлөөлжээ. Орос хүн элдвийн хөгжилтэй юм бүхэнд шунадаг юм. Зугаалбал зугаалсан шүү, дур зоргоороо, малгайгаа гээтлээ зугаал, байлдвал эргэж харалгүй, улангассан юм шиг байлддаг юм. Тасралтгүй бороо шаагьж байгаа ердийн өдөр үхэхээсээ айдаг мөртөө ширүүн тулалдаан болж, их үйл хэргийн төлөө зүтгэж байгаа юм бол бүр ч ширүүсдэг юм. Ийм үед орос хүн айхаа мэддэггүй, харин дүйчин өдөр шиг хөл үймээн, хөгжил наргиантай л байвал болох нь тэр: харин дайсны сум шоглож, гялалзсан сэлмэнд өртөгдсөн бол өргөн талд бүдэрч хөл гараа тэрийлгээд дэлхий дээр хаана ч байдаггүй хатуу архинд тэр толгой үүрд согтоо л биз. 

	Амьд үлдэнэ гэж горьдохгүй байна гэсэн Шарыгиний тэр үг усан цэргүүдэд аятайхан санагджээ. Тэгээд усан цэргүүд Шарыгиний хэлсэн номын үгнүүд, залуу хүний шижээргүй аашийг уучилж, тэр ч байтугай түүний шантгар хамар өөрт нь ч таарсан мэт харагдах болжээ. Шарыгин, талхны онц эрхийн тухай, тосгон дахь ангийн тэмцлийн тухай, дэлхийн хувьсгалын тухай ярьж өгөв. Хөх сахалтай машинч өвгөн хуруугаа салаавчлан гэдэс дээрээ тавиад зөвшөөрсөн янзтай толгойгоо дохивч, ялангуяа Шарыгиний будилж, бүрхэг тайлбарлахад нь бүр ч толгойгоо илүүтэй дохилзоно. Түрүүчээр явахдаа Астраханиас хөлсөлж авсан галт онгоцны тогооч Анисья Назарова гэдэг хүүхэн яриа хийж байхад, эрэгтэйчүүдтэй ер хамт суудаггүй бөгөөд алсдуухан зогсож хажуугаар өнгөрч байгаа эрэг ширтэнэ. Түүний төмбөгөр духтай, сүлжиж толгойгоо ороосон үнсэн зэгэл сайхан гэзэгтэй мөртөө зовлонд нэрвэгдэж эцэж турсан залуухан царай нь тайван бөгөөд гудиггүй янзтай, харин хааяа л хоолойгоо засаж ядна. 

	Телегин ч мөн тэр ярианд оролцож, цэргийн ухаан тайлбарлаж, фронтууд ямар шүү байрлаж байгааг онгоцныхоо шал дээр шохойгоор зурна. 

	Нөхөд өө, хувьсгалын эсэргүүчүүд нэг төлөвлөгөөгөөр ажиллаж байгааг нь хараач. Төв оросыг бүсэлж аваад түүнийг талх тариа түлш шатахуунаар хангах явдлыг тасалж устгах санаатай юм. Зах хязгаар болон шим тэжээлтэй газруудад хувьсгалын эсэргүү өндийж байна. Жишээ нь Кубаньд хагас сая хасаг мөн төчнөөн тооны газар түрээслэн авдаг тариачин босжээ. Тэд хоорондоо үхэх сэхэхээ үзэлцэх гэж дайсагнаж байна. Деникин түүний нь сайн мэдээд сайн дурынхны офицеруудын ихэмсэг бардан занг шатааж, урвах гэж улайран анархи зан гаргасанд нь бүр эрт буудаж алах ёстой байсан өөдгүй муу новш Сорокины голомт руу нь дайрч, зуун мянган хүнтэй армийг нь бут ниргэсэн юм. Деникин бат бэх ар талтай болох гэж Кубань дахь улаантныг хяргахад нь хасгуудад тусалж байна. Деникин бол ухаантай аюултай дайсан байгаа юм. 

	Усан цэргүүд Телегинийг ширтэж хамар нь сарталзаж, гандаж борлосон арьсны цаанаас хөх судас чинэрэн гүрэлзэнэ. Харин машинч өвгөн өнөөх л янзаараа “Тийм, тийм” гэж толгойгоо дохино. 

	Атаман Краснов бүр ч том зорилготой юм. Яагаад гэвэл Донын цаад биеэс хасгуудыг босгоно гэхэд бэрх. Хасаг хүн гэдэс цатгалан, хэвтэж байгаа бол гэмгүй байдаг гэдэг зүйр үг мэднэ биз дээ. Хасаг хүн өөрийнхөө байшинг хамгаалахдаа хэнээс ч илүү эрэлхэг байдаг юм. Гэлээ ч гэсэн одоохондоо Красновын захирсан хувьсгалын эсэргүүчүүд бидэнд хэнээс ч илүү аюултай байна. Хэрэв бид Ижил мөрнөөс хавчигдан зайлж Царицыныг алдахад хүрвэл Краснов Деникин хоёр чинь Сибирийн бүх хувьсгалын эсэргүүчүүдтэй нийлэх болно. Деникин, Краснов хоёр яг таг тохироогүй байгаа нь бидний аз шүү. Донынхон сайн дурынхныгаа “хэрмэл хөгжимчид” гэж шоолдог гэтэл сайн дурынхан донынхноо “герман янхнууд” гэж шоолдог юм... Гэвч бид үүнд нь тайвширч болохгүй. Бид хувьсгалын эсэргүүчүүдийн төлөвлөгөөний өөдөөс өөрийнхөө том төлөвлөгөөг зохиох ёстой. Юуны өмнө галт тэргээр явдаг партизаны байдлаас ангижран Улаан Армийг зөв зохиох явдал мөн... 

	Шарыгин атаархсан янзтай Телегин өөд хараад хажуугаар нь орж,

	— За энэ чинь л зөв дөө... Тэгээд бид миний эхэлж ярьсан зүйлд ойртож очлоо... Хувьсгалт сахилга бат гэж юу вэ? гэв. 

	Яг л ийм дэг яриа хийж байх үед Анисья Назарова сохор хүн шиг гараа сарвайлган жигд номуухан дуугаар ярьж эхлэхэд цөм эргэж түүний яриаг сонсов. 

	— Нөхөд минь миний ярих зүйлийг уучлаарай... Би ийм л юм ярих гэсэн юм... 

	Үүр мөчиг цайж эхлэхэд Анисья үнээгээ саахаар гарчээ. Буренка гэдэг үнээ нь эзнээ таньж мөөрч байгаа үхрийн дулаан пүнзний үүдийг нээмэгц талд буун дуу нижигнэж эхлэв. Анисья хувингаа тавиад толгойн алчуураа засав. Эргэж хаалга руугаа очиход хөл нь хөших шиг болж зүрх нь лугшиж байв. Тэгээд хашааныхаа хаалгыг аргагүй нээж харахад гудамжинд тачанка тэрэг давхиж, тэрэгний явдал дунд хүмүүс үсрэн гарч байв. Одоо буун дуу бүр ойртож, хээр талд ч цөөрмийн орчмоос ч, өргөн гудамжны хоёр үзүүрээс тачигнана. 

	Суурины зөвлөлийн нөхдийн суусан тачанка далд орж амжаа ч гүй байхад морьтой хүмүүс гүйж очоод бүслэв. Тэднүүд нохой нохойгоо барьж байгаа юм шиг хуйлран эргэлдэж, буудаж цавчилж байв. 

	Анисья хаалгаа хааж, залбираад хувингийнхаа хойноос явах гэтэл гэнэт санаж Петрушка, Анюта хоёр хүү нь унтаж байгаа байшиндаа гүйж оров. Тэдний толгойг илж, чихэнд шивгэнэж байгаад арай чүү сэрээж хувцаслан хашаандаа гаргаж, үхрийн саравчны цаагуур дундаа хөндий зэрэглэн хураасан аргалын дэргэд аваачиж хэдэн аргал сугалж аваад, дотор нь хүүхдүүдээ оруулаад, эндээ дуугарахгүй сууж бай гэж захив. 

	Одоо бүх гудамжаар морьд пажигнаж, хүмүүс орилолдон, зэр зэвсэг хангинана. Төдхөн Анисьягийн хаалгыг бууны бөгсөөр нүдэж: “Онгойлго!” гэж хашхирав. Анисьяг хаалгаа нээж өгөхөд түүнийг тогооны юм ууж зориг орчсон суурины хоёр хүн барьж авав. “Сенька Назаров, нөхөр чинь хаачсан бэ, дор нь нядаана шүү” гэж хашхирав. Харин Анисьягийн нөхөр нь нутгийн хасаг биш, харь нутгийн хүн бөгөөд Улаан Армид явж байсан боловч одоо тэрээр амьд эсэхийг Анисья үнэндээ хэрхэн мэдэх билээ. Анисья ч нөхрийг минь зун хэдэн хүн ирээд аваад явчихсан гэж л хариулжээ. Хасагчууд Анисьяаг орхиж гэрт нь гүйж ороод бүх юмыг нь хөрвүүлж, хэмхчиж орхиод гарч ирэхдээ дахин Анисьяг шүүрэн авч, урьд нь атаманы сууж байсан суурины зөвлөлийн байшин руу чирэв. 

	Нар хэдийгээр дээр гарсан авч, суурины байшингуудын цонхны самбарууд цөм түгжээстэй байгааг харвал огт сэрээгүй мэт. Зөвлөлийн байшингийн өмнө л морьтой хасгууд хөшилдөж, явган хасгууд баахан тариачид, хасгуудыг тууж ирээд заримыг нь хүлж, заримыг нь цус нөжийг нь урстал балбаж нүджээ. Бүр өнгөрсөн хавар зөвлөлт засгийг зөвшөөрч саналаа өгсөн хүмүүсийг нэрсийн жагсаалтаар баривчилсныг хожим нь мэдэв. 

	Атаманы байшинд нойргүй хоносон бололтой, ханцуй дээрээ хохимойн толгой, зөрүүлсэн хоёр чөмгийн яс зурсан тэмдэг оёчихсон офицер сууж байв. Түүний дэргэд энэ сууринаас өнгөрөгч жил оргон зайлсан хэн бүхний сайн мэдэх дэслэгч Змиев сууна. Түүнийг цөм мартаж дурсахаа больсон боловч, тэрээр яг л сахлаа унжуулаад зэс шиг улайж, эрүүл тэнхэл, тарган цатгалан сууж харагдана. Анисьяаг байшин руу түлхэж оруулахад дэслэгч баривчлагдсан 50 гаруй хүмүүсийг загнаж байв. 

	— Улаан хүзүүтэй новшнууд, та нарт зөвлөлт засаг туслаа юу? Москвагийн комиссарууд та нарыг юунд сургаснаа ярьцгаа... гэж зандарна. 

	— Нэр овог чинь мөн үү? Аа. Большевикуудад талархдаг уу, үгүй юү? Тав дугаар сард саналаа өгсөн үү, үгүй юү? Худал хэлж байгаа бий. Балба наадахаа. Дараах нь хасаг Родионов гээд хонины нүд шиг бүдэг алаг нүдээ сөлийж: — Зөв зогс, над руу эгц хар. Тариачны хуралд төлөөлөгчөөр очсон уу, үгүй юү? Зөвлөлтийн төлөө ухуулж байсан уу? Бас л үгүй биз? Худал хэлж байгаа бий хөө, хээрийн шүүхэд шилжүүл. Зүүн тийш нь болго. Дараах нь... гэж шүүнэ. 

	Хасгууд хүмүүсийг шүүрэн авч шат дээрээс түлхэж газарт унагаад, өргөн өмдийг нь тайлж нүцгэлээд, нэг нь гозгонож байгаа хөл дээр нь сандайлж, нөгөө нь толгой дээр нь өвдөглөөд бас хоёр винтовынхоо сүмбийг сугалж, хэвтэж байгаа хүнийг муужиртал сүмбэднэ. 

	Гадаа нь хүмүүс учир тоймгүй орилон ёолоход гэрт байгаа офицер ч аяархан ярих аргагүй болов. Залхаан цээрлүүлж байгаа газарт дайрч ирсэн отрядын морьтой явган хасгууд болон отрядыг дайрч ирэхэд гүйлдэн гарч “Христос мэндэллээ!..” гэж угтсан мөн энэ сууриныхан ч овоорон шавалдаж: “Ясыг нь гартал нүд! Цусыг нь эгштэл нүд! Зөвлөлт засаг гэж юу байдгийг мэдэх болно!” гэж хашхиралдан, хараал ерөөл тавина. 

	Тэгсээр байтал атаманы байшинд Анисья, нэг залуухан багш эмэгтэй хоёр л үлдэв. Тэр багш хүүхэн энэ станцад сайн дураараа ирж нутгийн хүмүүсийг гэгээрүүлэх гэж чармайн зүтгэж: эмэгтэйчүүдийг цуглуулан Пушкин, Лев Толстойн зохиолоос уншиж, хүүхдүүдийн хамт цох цуглуулж байжээ. Ийм цагт цох цуглуулж байх ч гэж дээ!

	— Бос! Муу хар еврей гэж дэслэгч Змиев түүн рүү хашхирав.

	Багш хүүхэн босож баахан дуугүй зогсож, уруул нь чичгэнэж байснаа: 

	— Би еврей биш, Змиев та ч үүнийг сайн мэднэ... Ер нь еврей байлаа ч гэсэн тэр нь гэмт хэрэг биш гэж бодож байна. 

	— Коммунист намд ороод удаж байна уу?гэж офицер асуув. 

	— Би коммунист биш. Би хүүхдүүдэд л хайртай, хүүхдүүдийг бичиг үсэгт сургах явдлыг өөрийн үүрэг гэж үздэг!.. Энэ сууринд ерэн хувь нь юм уншиж, бичиж чаддаггүйг бодоод үз л дээ. 

	— Ойлгож байна, харин бид нар таныг салам ороолгоно доо гэж офицер хариулав. 

	Багш хүүхний царай нь зэвхий цайж, гэдрэг ухарна. Дэслэгч түүн рүү “Тайч!” гэж хашхирав. Багш хүүхний хөөрхөн нүүр нь шазвалзан, дөрвөлжин хээтэй пальтогоо товчийг мулталж, зүүдэлж байгаа юм шиг тайлав... 

	— Та сонсооч, сонсооч! гээд офицер өөд гараа сарвагануулав. Гэтэл цонхны цаана нэг хүн тэсэж ядан ёолно. Дэслэгч өнөөх л янзаараа “Өмдөө тайл, муу чөтгөр!” гэлээ. 

	Тэгэхлээр нь багш хүүхэн офицер луу “Өөдгүй хог!” гаж хашхирав. Уурласандаа багш хүүхний хацар нь улайж нүд нь дүрэлзэж— Хачин муусайн араатнууд бууд намайг... Та нарын энэ хэрэг чинь зүгээр өнгөрөхгүй дээ...” гэв. 

	Тэгэхлээр нь офицер, багш хүүхнийг шүүрэн авч, дээр өргөөд шал руу шидэв. Хоёр хасаг банзлыг нь шувт татаж, хөл, толгойг н, ь дарна. Офицер ширээний араас яаралгүй босож ирээд, нэг хасгийн ташуурыг авахдаа зэгэл царай нь хөх инээд хүрсэн янзтай мушилзав. Тэр офицер ташуураа байдгаараа далайж, багш бүсгүйн өгзөг рүү чанга ороолгов. Дэслэгч сандлаасаа бөхийж “Нэг!” гэж чанга тоолно. Офицер яаралгүйхэн ороолгоход, хүүхэн огт дуугарсангүй... “Хорин тав, за чамд боллоо гээд ташуураа хаяж, — За одоо яваад тойргийн атаманд очиж гомдол мэдүүлэн надтай заргалд” гэв. Багш хүүхэн үхсэн юм шиг хэвтэнэ. 

	Сууриныхан түүнийг дамжилж пинд оруулав. Одоо Анисьягийн ээлж боллоо. Офицер кавказ маягийн мөнгөн тоногтой бүсээ засаж зөвхөн толгой сэжлэн хаалга руу дохив. Анисья уурласандаа ухаан алдах шиг болж, хаалга руу аваад явахад нь нүдэлдэж, хазаж хайрч эхлэв. Тэгээд мултарч аваад үс гэзэг нь сэгсийж, хувцас хунар нь хааш яаш болсон чигээрээ нөгөө хасгууд руу эргэж дайрч ороод толгойгоо цохиулж муужрав. Түүний нурууны арьсыг шалбартал сүмбэдэж, өөдгүй хүүхэн үхчихлээ гэж бодоод шатны ёроолд орхижээ. 

	Ахмад Немешаевын захирсан залхаан цээрлүүлэх баг цэрэг тус сууринд дэг дэглэм тогтоож, тэргүүнийг томилон суулгаж, хэдэн тэргээр болгосон талх, гахайн өөх болон хураасан аар саар юмсаа ачиж аваад цааш оджээ. Тэр хасаг сууринд өдөржин чимээ анир гарахгүй, айл амьтан гал хөл ч түлэхгүй малаа ч бэлчээрт гаргасангүй. Шөнө нь харийн хэдэн орос украйн айлуудын хашаа байшинг эзэлж мөн Анисьягийн хашаа байшинг түймэрдэв. 

	Суурины нэг захад эхлээд гал гармагц хэдэн хасгууд тийшээ давхиж очоод буудах чимээ сонсогдсонд хөрш айлууд түймэр унтраахаа айж байв. Анисьягийн хашаа байшин хуу шатаж, харин дөнгөж маргааш өглөө нь өнөө хүүхдүүд нь яагаа бол? гэж хөрш айлууд нь санажээ. Шөнө болтол хураасан аргал дотор сууж байсан Анисьягийн Петрушка, Анюта гэдэг хоёр хүүхэд, бас хонь, үхэр шувуу зэрэг нь хуу шатжээ. 

	Суурины тэргүүлэгчийн байшингийн үүдний хажууд ухаангүй ёолж байсан Анисьяг сайн санаатай улсууд олж аваад асран тэнхрүүлжээ. Тэгж хэдэн долоо хоносны дараа Анисьяг бүрэн ухаарахад нь хүүхдүүдийн нь тухай ярьж өгөв. Анисья тэр сууриндаа байх аргагүй болсноо сайн санаат улсуудад ярьдаг байжээ. Намар ч боллоо, нөхрөөс нь сураг чимээгүй. Анисья тэндээ байх аргагүй, болж, сууринаас суурин руу хэсүүчлэн, айлуудын цонхоор гуйлга гуйсаар төмөр замд хүрч улмаар Астраханьд ирэхэд нь түрүүчээр явж байхад энэ галт онгоцны тогооч нь эрэг дээр гараад эргэж ирээгүй болохоор Анисьяг тогоочоор авсан нь энэ ажээ. 

	 

	... ... ...

	 

	Анисья Назарова өөрийнхөө амьдралд тохиолдсон ийм зүйлийг ярив. 

	— Нөхөд минь миний зовлонгоос хуваалцан сонссонд чинь их баярлалаа... гэж Анисья хэлэв. 

	Тэгээд элгэвчээрээ нүдээ арчаад гал тогооныхоо өрөөнд оров. Усан цэргүүд судас шөрмөс нь гүрдийсэн гараараа өвдгөө салаавчлан, хөмсөг зангидан сууж, удтал дуугүй байв. Иван Ильич, тэндээс холдосхийж өөр газар очоод хэвтэж, санаа алдчихгүйг хичээж ийн бодно: “Хүнтэй дайралдаад хажуугаар нь хулмалзаад л өнгөрөх юм, гэтэл тэр хүн чинь эзэн хааны уудам нутаг, утаа тоос манарч балгас болтлоо сүйрсэнтэй адил болчихсон байдаг байна шүү...”

	Иван Ильич энэ хүүхний ярианд хөдөлсөн сэтгэлээ баахан уужруулж, өөрөөсөө, өрөөл бусдаас ч нууж байдаг хувийн зовлонгоо бодож эхлэв. Дашатай хэзээ нэгэн цагт уулзана гэх горьдол бараг тасарчээ. Гэвч хүн гэдэг амьтан тун ч долоон голтой, ямар ч араатан, хүн шиг ийм хүнд шарх; зовлон зүдүүр даахгүй. Гэтэл хэчнээн ч өргөн уудам нутаг вэ! Дорно зүг тэмүүлсэн сая живаа амьтны дотроос Дашаг чухам хаана гэж ч эрэх билээ. Хөгшин зөнөг доктор Булавин Дашаг дагуулан гадаадад ч гарчхаж юу магад.

	Телегины өр өвдөж толгойгоо сэгсрэн, санаа алдаж, Дашагийн сэтгэл зохицонгуй, цэмцгэр нягт нямбай байдал хүйтэн дарс шуугих мэт түргэн аашийг дурсан бодно. “Дэлхий даяар ширүүн салхи сүүгэж байхад дулаан саравчинд өсөж төрсөн хөөрхий тэр амьтан яаж тэсэх билээ. Яагаад ч тэсэхгүй дээ... Бүр Петербургт байхдаа хүүхдээ үхчихлээр амьд явах дургүй болж, тэр хүйтэн харанхуй байрандаа гал нь буурч больсон юм...”

	Петербургээс хойш чухам юу болсны нь Иван Ильич сандарч дутуу хагас уншсан захидлаас нь л бүүр түүр мэдэж авчээ. Даша Петерт байснаасаа их юм мэдэж, их ч зовсон байх... Бүр тэр жил уулзахад Телегинийг тагнуулуудаас аврах гэж цонх руу хэчнээн шийдэмгий чирч: “Үхтлээ чамд үнэнч байна. Зугт, зугт...” гэж билээ. Тэнгэр аягүйтэж, Ижил мөрөн харанхуйтан цэлэлзэж, умраас сэтгэл хөдөлгөсөн хүйтэн үүлс хөвж, хөвхөлзсөн салхинд хөлөг онгоцны намхан шураг модны аргамжууд исгэрэх мэт шуугина. Төвгөр дээр, хашаа хороогүй цэцэрлэг нь харагдаж байгаа, зах хязгаарын жижиг модон байшинтай Камышин хотноо зогссонгүй хажуугаар нь шууд өнгөрөв. Энэ Камышин хотоос цааш Царицыны фронт эхэлдэг юм. 

	
III

	Цэхэлзсэн хүйтэн үүл Царицын дээгүүр хөвж, нуранги огцом эрэг дээр жорлон, заводуудын хамт холилдон хойш урагш нь харуулж барьсан, шавааралдсан модон байшингуудыг салхинд боссон шороо дарна. Борооны усанд сайр чулуун шал нь ховхорсон өгсүүр гудамжаар Иван Ильич алхална. Эрэг дээр, чахран шажигнасан усан буудлын зогсоол дээр, хотод хүн ер үзэгдсэнгүй. Харин тоосны дундаас бүдэг бадаг харагдагч хамба ламын том саарал дуганы өмнөх талбай дээр л баахан зэвсэгтэй улс дайралджээ. Аль дайралдсанаа өмсчихсөн хөгшин залуу хүмүүс салхинаас нүүрээ буруулан явна. 

	Өмнө нь улаан цэргийн саравчтай малгайтай, мөн л бусдын адил винтов үүрсэн, ууртай нэг эмгэн алхаж байв. Тэр эмгэний зэрэгцэж ирэхэд нь штаб хаана байгааг Телегин асуув. Тэр эмгэн Телегин өөд догшин хэрцгий харж, хариу дуугарсангүй, цаад хүмүүс нь ч тоос манаруулан хажуугаар хурдан гэгч өнгөрөв. 

	Иван Ильич армийн штабт очиж галт хэрэгсэл ачсан хөлөг онгоц ирсэн тухай илтгэж, баримтаа шилжүүлэх хэрэгтэй байв. Аа, золиг, энэ штабыг хаана гэж эрэх билээ! Дэлгүүрүүдийн цонхыг таглаж хадчихсан, эзгүй онгорхой цонхнууд, одоо л мултарчих бол уу гэмээр болчихсон хаягууд харагдана. Иван Ильич гараа боочихсон нэг цэргийн хүнтэй санамсаргүй мөргөлдөхөд цаадах нь хөндөгдөж өвдсөн янзтай шүднийхээ завсраар агаар сорж, шивнэн уурлав. Гэтэл өмнө нь хороон дарга агсан Сапожков Сергей Сергеевич зогсож байгааг Иван Ильич дөнгөж сая л харжээ. 

	— За чи чинь солиорсон юм шиг яахлаараа ингэж үсчиж байдаг билээ. За, сайн байна уу гэж Сапожков хэлэв. Иван Ильич, түүнийг тэвэрч үнсэхийг завдтал Сапожков зайлж, — Нээрэн шүү за болилдоо, тайван шүү байгаач дээ. Чи чинь хаанаас гараад ирэв гэв. 

	— Галт онгоц энд хүргэж ирлээ. 

	— Ээ золиг амьд байдаг бий! Бүр айхтар их зүс царай гээч!.. Ёстой л орос байна даа! Чи штаб эрж явна уу? Штаб чинь яг энэ байна. Хаана буусан бэ? Хаана ч үгүй биз дээ. За би чамайг хүлээзнэж байя, гэв. 

	Сапожков, Телегиний хамт худалдаачны тоосгон байшинд орж, хоёрдугаар давхарт гараад штабынхны өрөөг зааж өгөв. 

	— Ванька, би чамайг хүлээнэ шүү, мэдэв үү... 

	Иван Ильич, Сорокины штабын мөн өмнөд фронтын армийн штабыг үзсэн хүн болохоор юу андах билээ. Ер нь штабт орсон хүн хэрэгтэй өрөөгөө ер олдоггүй юм. Штабынхан хоорондоо ярьсан юм шиг л шувт худал хэлж, нил тамхины утаа суунаглаж, бичээч хүүхнүүд уймран тачигнуулж, далавч шиг дэлбэгэр өмдтэй, ихэмсэг зантай нарийн бичгийн дарга нар үүд хаалга таглаж байдаг юм. Гэтэл энд чимээ аниргүй бөгөөд Телегин хэрэгтэй хаалгаа даруй олж оров. Дөнгөж л гэрэл нэвтрүүлж байгаа тоостой цонхны өмнө дежур сууна, тэр хүн эцэнхий хатангир нүүрээ өргөж, улаан зовхи нь цавчлахгүй. Телегинийг ширтэнэ. 

	— Энд нэг ч хүн байхгүй, штаб фронт дээр байгаа гэв. 

	— Командлагчтай утсаар ярьж болох уу ачаагаа яаралтай тушаах юм сан. 

	Дежур нойргүй явж сурсан хүн шиг, хөнгөн босож, цонхоор харахад гаднаас нэг хүн айсуй харагдана. 

	— Хүлээж байгаарай гээд зөөлөн хэлээд, мэдээлэл, мэдээнүүдийг ялган давхарлаж байгааг харвал заримыг нь харандаагаар сарийтал таталсан нь маш жирийн эрэлхэг санаа сэтгэлтэй зүйл байх даа гэж бодогдоно. Хоёр хүн орж ирлээ. Нэг нь хурган захтай цэрэг дээл өмссөн, дурангаа хүзүүнээсээ өлгөж, ширэн мөрөвчнөөсөө морин цэргийн хүнд сэлэм зүүсэн байв. Нөгөө нь урт гэгчийн цэрэг шинельтэй. Питерийн ажилчдын өмсдөг чихтэй дулаан малгайтай, зэвсэггүй хүн байв. Хоёулыг нь царай тоосонд булагдаж харласан байв. 

	— Москватай ярих шууд утас засагдсан гэж дежур мэдэгдэв. 

	Өнөөх хурган захтай дээлтэй залуувтар, хөгжилтэй төгрөг хар нүдтэй нь тэр дороо зогсож: “За ашгүй сайн байна даа! гэв. Нөгөө шороонд булуулчихсан шинельтэй хүн нь алчуур гаргаж ирээд эцэнхий нүүрээ арчиж хар сахлынхаа тоосыг аль болох ихээр унагана. Доод зовхи нь бүлцийсэн, дүрэлзсэн нүдээрээ хурц ширтэж байгаагийн нь Телегин харав. 

	— Энэ нөхөр танд юм илтгэх гэж ирээд байна гэж дежур хэлэв. 

	Иван Ильич энэ хүмүүсийг анх удаа харж хэн болохыг нь мэдэхгүй болохоор баахан түвдэж байв. Дежур Иван Ильич рүү тонгойж: 

	— Нөхөр та ярь, энэ чинь фронтын цэргийн, зөвлөл шүү гэв. 

	Телегин бичиг баримтаа гаргаж, илтгэв. Галт хэрэгсэл ачсан онгоц саяхан ирээд буудал дээр аргамжаастай байгаа тухай сонсоод тэр хүмүүс өөд өөдөөсөө харна. Шинельтэй хүн баримтыг авч, нөгөө нь мөрөн дээгүүр нь өлийж, нүдээ хөдөлгөн гүйлгэн харахдаа их бага бууны сум, пулемёт, дайз хэд хэчнээн бичээстэй байгааг уншиж, жижигхэн амны нь уруул хөдөлж байгаа харагдана. 

	— Танай хөлөг онгоцныхон хэчнээн хүн бий вэ? гэж шинельтэй хүн асуув. 

	— Балтийн тэнгисийн усан цэрэг арав, хээрийн их буу хоёр бий. 

	Тэр хоёр бас л өөд өөдөөсөө харцгаана. 

	— Анкетаа бич, арван долоон цагт онгоцныхоо бүх хүмүүсийг дагуулаад фронтын жанжны мэдэлд очиж ор гэж өнөөх шинельтэй хүн хэлэв. Тэгээд гол нь тосгүй болж, таржигнасан утасны бариулыг яаралгүй эргүүлж, нэг хүнтэй сэмхэн хэдэн үг ярьснаа харилцуураа тавиад: — Нөхөр дежур, ачааны морь тэрэг аль болох олныг зохион байгуулж бэлд, зэвсгийн заводын ажилчдыг дайчилж ачаа буулга. Биелэлтийг шалгаад над мэдэгд, гэв. 

	Тэр хоёр хүн зэрэглээ өрөөнд орлоо. Дежур нь утасны бариулыг эргүүлж, бачимдсан хоолойгоор: “Тээврийн хэлтэс... Нөхөр Ивановыг яриул. Тийм хүн байхгүй юү? Алагдсан уу? Тэгвэл өөр мэдэх хүн яриул. Фронтын штабаас ярьж байна»... гэж ахин дахин хашхирна. Иван Ильич анкет бичих гэж суув. 

	Жанжны мэдэлд шилжинэ гэсэн чинь ингээд шууд окоп дотор ор гэсэн үг дээ. Тодорхой болжээ. Иван Ильич галт онгоцоор явж байгаад бүр залхуу болжээ. Одоо цаас урдаг үзгээр шажигнуулан бичиж байхдаа, өөрийнхөө аз жаргалыг амь насаа хамгаалдаг хүний тайван, халуун дотнын, аж амьдралын юм бүхэн таван цаг болтол бас их хугацаа үлджээ. Телегин анкетаа өгөөд хонгилд гарав. Сапожков модон диван дээрээс түргэн босов. 

	— За сулрав уу? Явъя, ямар нэг газар очъё гэв. 

	— Сапожков дүнсгэрдүү Телегинийг харж ёжтойхон инээнэ. Сапожков бүр хэвээрээ дадганаж бусад хүний мэдэхгүй байгаа юмыг мэдсэн юм шиг л бухимдсан шинжтэй, харин зүс царай нь их өөрчлөгдөж, түүний улаан хацартай нүүр нь ануухан өвгөний нүүр шиг бүр жижиг болжээ. Буудал дээр бушуу очиж онгоцныхныгоо цуглуулж, ачаа буулгах хэрэгтэй боллоо гэж Иван Ильич тайлбарлав... 

	— Яах ч бил ээ. За зогсоол дээр очихоос доо. Ваня минь би чинь гурван сар үг дуугарсангүй. Эмнэлэгт хэвтэж байхдаа “Сэхээтэн агсны тэмдэглэлээ бичиж эхлэх шахсан шүү... Бас тэгээд уухаа байсан бүр мартсан... 

	Сапожков, Иван Ильичтэй уулзсандаа их хөөрчээ. Тэр хоёрыг гарахад салхи тосож аваад урт урт гүвэлзсэн давлагаагаар даллаж байгаа Ижил мөрний эрэг рүү уруудуулан хөөнө. 

	— Сергей Сергеевич ээ, хороо маань хаана вэ? Чи яагаад хорооноосоо

	— Манай хорооноос арав таван юм л үлдсэн. Арван нэгдүгээр армид одоо тийм хороо байхгүй. 

	Телегин сандарсан янзтай, түүний өөдөөс харав. Сапожков тоосноос гараараа халхлан ийн ярив. 

	— Бид чинь Беспокойный гэдэг гацааны дэргэд сүйрсэн. Чи арван нэгдүгээр армийн эмгэнэлт явдлыг дуулсан биз? Ерөнхий жанжин Сорокин ёстой нэг хутгаж орхисон. Муу гөлгийг гурав алахад ч багадна. Цөмөрч улмаар Аравдугаар армитай нийл гэсэн Царицыны фронтын цэргийн зөвлөлийн тушаалыг нуун дарагдуулж байжээ. Харин Сорокин (Дмитрий Шелестийг буудан алах гэж хуулиас гадуур гаргаж зарласан болохоор ганц л Шелестийн даргалсан дивиз уг тушаалыг биелүүлж Царицыны зүг эргэсэн. Чи бодоод үз л дээ. Арашаны хавиас ч, Таманы арми сүйрч байсан Ставрополиас ч биднийг тасалсан юм. Сорокин сандрахдаа галт хэрэгслээ бүр Тихорецкийд орхисон... Биднийг баруун талаас Шкурогийн морин цэргүүд хавчиж, зүүнээс Врангелийн морин цэрэг шахаж, бид чинь усгүй тал дундуур, зүүн зүгт зайлсан. Миний хорооноос ганц суман үлдсэн. Дайснаас л холдох гэж явуут унтаж, гуу жалгаар цувж, идэх, хоолгүй уух усгүй, мөс шиг хүйтэн салхинд монди шиг тал дундуур явлаа шүү! Хүн морь хөшиж хөлдөөд, скифчуудийн хиргисүүр шиг болтлоо элсэнд булагдаж байсан. Беспокойный гэдэг гацаанд хүрэхэд амьд амьтан ч үгүй, хашаа хороо ч үгүй, хасаг хүүхнүүд нохойгоо ч зайлуулсан байлаа. Харин байшингаа түгжээгүй дэлгэж орхисон байна... Манайхан сүүг нь уулаа. Юу болсон гээч? Тэр дороо газар хөрвөөж сүйд майд болсон Яах ч аргагүй. Тэгээд хорь гучаад хүн үлдсэн... Гэтэл сурсан улсууд ч яах вэ, биднийг өглөөний улаан нарнаар пулемёттой цэргүүд бүсэлж аваад л дуусгасан... 

	Иван Ильич түүний яриаг сонсож улам түргэн алхалсаар эцэст нь бүр бүдэрч, цаашаагаа аяархан явах болов. 

	— Аа, чи яаж үлдэв?

	— Чөтгөр бүү мэд. Аз дайрсан. 

	Намайг хамгийн түрүүнд гарыг минь шархдуулахад, нэг мэдрэлийн судас дайрсан юм уу, ухаан алджээ. Тэр үеэс эхлээд би их юмыг мэдэх болсон доо... Сум туссан нүхний дээр хэвтэж байхад минь цэргүүд миний гарыг боогоод бухал дотор хийж өвсөөр тагласан юм байжээ. Чи бодооч, тийм үед л сэтгэл нь зовж байдаг байна шүү... Бид ард түмнээ мэддэггүй байсан, хэзээ ч мэдээгүй юм гэж баттай хэлнэ... Иван Букин бичихдээ манай ард түмнийг зэрлэг араатан гэсэн, Мережковский хэлэхдээ манай ардуудыг хог новш, тэгэхдээ ирээдүйн хог шаар гэсэн юм. Бид хоёр нэг шөнө вагон дотор ярилцсанаа санаж байна уу? Би согтуу байсан, гэвч юуг ч мартдаггүй юм. Ямар алдаа гаргасан бэ гэвэл гүн ухааныг логикийг чинь амьдралыг гүн гүнзгий мэдэж байгаад ил байг их буугаар буудаж байгаа юм шиг цомтгон хураадаг юм... Хувьсгал бол Эммануил Кантын номыг уншихтай адилгүй зүйл!

	— Сергей Сергеевич ээ, цааш нь юу болсон бэ?

	— Цааш нь ч яах вэ... Би, шөнө болоход тэр сүрэл дотроос гарсан. Айлуудад дуу орилж байсан. Бодвол ялагчид согтуу байсан биз. Тарчилгаж, тамлачихсан хүүрүүд дайралдаж, чухам яасан нь тодорхой байлаа... Нэг муу морь барьж унаад тал руу явж, хэдэн хоног тарчилсан даа... Намайг Буденный морьт цэрэг олж авсан, Сальскийн талд тийм морьт анги байдаг юм. Намайг Куберле гэдэг хасаг суурин дээр хүргэж улмаар энд ирэх нь тэр. Энд эмнэлэгт мунгинаж байна... Алба хаасан дэвтэр, үнэмлэх бичиг үтрэм дээр, өнөөх бекежний карманд хоцорчээ. Миний бекежийг мэднэ биз дээ, одоо тийм бекеж хаанаас олдоно гэж... 

	— Үгүй Гымза тэндээ алагдсан уу?

	— Бид, Гымзаг аль эрт ачааны хамт алдсан. түүнд маш хүнд балнад туссан... 

	— Гымза л харамсалтай байна. 

	— Иван минь, цөм харамсалтай байна... Ер нь худал хэлж байна. Үүнийг чинь харамсах гэж нэрлэдэг юм. 

	— Иван минь, цөм харамсалтай байна... Ер нь худал биш... Би хорооныхондоо дасжээ, ганцаараа амьд үлдэхэд нэг эвгүй байна. Иван минь, хаана юу хийхээ мэдэхгүй байна... Ядахдаа нэг суман өгөөч гэж гуйхаар штабт орсон. Штабынхан намайг мэдэхгүй болохоор яах вэ, хөөрхий надад ганц л цэргийн бүртгэл байна... Гайгүй чи намайг штабт бүртгүүлж өгөөрэй. 

	— Тэгэлгүй яах вэ вэ. Сергей Сергеевич, 

	— Намайг өөрийнхөө мэдэлд авсан ч болно. нээрэн шүү. Туслахаараа ч ав, холбоочноор ч ав... Бид хоёрыг дандаа ингэж учруулдаг нэг хувь заяа байна шүү... Чиний байранд сууж, шүлэг бичиж хөрөнгөтнүүдийг айлгаж байсныг санаж байна уу? Нэг ч юм талаар өнгөрсөнгүй, цөм л зүй зохистой болж, наргиж наадаж байснаа мартчихаад байхад чинь нэг мэдэхэд л асар том юмтай учраад бодохоос үс арзалзмаар болсон байх юм. Чамайг германчуудын нэг саравч дотроос олсныг санаж байна уу? Мөн ч мундаг дайрч, ёстой нэг хяргаж бил ээ!. Тэгэхэд би сэлмээ хугалсан юм... Бид дахиад уулзаж учирсан маань тун сайн... Иван чи ёстой төмөр шиг чийрэг хүн байна шүү... Би, чамаас салж чадахгүй болчихоо юу даа... Хүүе, чиний эхнэр хаана вэ?

	Тэр хоёр цаашаагаа ярьж чадсангүй... Усан буудал руу тачигнан уруудаж яваа ачааны морь тэрэгнүүд тэр хоёрын араас гүйцэж иржээ. 

	 

	 

	Хотын байшингуудын дээврийн цаагуур нар шингэж, үдшийн туяа хуйларсан тоосны дундуур нэвт тусаж, цусан өнгөт нүсэр үүлс, мөлхөх адил хөвнө. Ижил мөрөн дээгүүр сийрэг цас хямран хаялж, буутай ажилчдаар мануулсан ачаатай морь тэрэгнүүд аль эрт явжээ. Эрэг дээр хүн амьтангүй боллоо. Галт онгон аргамждаг буудлаас зайлж, гэрэл гэгээ асаалгүй, урсгал уруудан нэг газар аргамжуулан зогсов. 

	Усан цэргүүд хөвөнтэй цамц дээр бүсээ бүсэлж, гар бөмбөг дүүжилж, уутаа үүрээд, буудлын нөмөрт тамхи татахгүй, дуугүй сууна. Шингэх нарны бүдэг улаан туяа гийгүүлсэн энэ эл хуль болсон хотонд чухам ямаршуу юм болж байгааг ажилчдын ярианаас зэгж мэджээ. Энд олигтой юм ч болоогүй ажээ. 

	Иван Ильич, буулгасан их буугаа зөөх хөллөгөө морьд хүлээж сандран цагаа байн байн харж, штаб руу хэд хэд утасдав. Гэтэл хөллөгөөний морьдыг аль эрт явуулсан, харин отрядаа их бууныхаа хамт аваад шууд галт тэрэгний буудал дээр оч гэсэн захирамж авчээ. Хаалганы цаанаас салхи түлхэж байгаа болохоор арай чүү гэж нээж, буудлын тавцан дээр гарахад өмнө нь Анисья Назарова зогсож байв. 

	— Та энд юунд зогсож байна?

	Анисья уруулаа жимийлгэн дуугүй зогсож, Телегиний харцанд далдиран толгойгоо гудайлгав. Хүйтэн салхинаас цорын ганц хамгаалах зүйл бололтой, нөхөөс болсон хуучин ноосон алчуураа мөр лүүгээ унжуулан ороож, нуруундаа тааран уут үүрсэн байв. 

	— Анисья минь, болохгүй ер болохгүй, та миний отрядад хэрэггүй, галт онгоц дээрээ оч гэж Телегин хэлэв: 

	Их буунуудыг дамжуурга дээгүүр түрж, элсэн дээр гаргаж, хөллөх гэсээр байтал шингэх нарны туяа үүлсээс арилж, голын ус эрэг лүүгээ нийлэх мэт болж мэлтийн харлана. Отряд хотын зүг хөдөлж, их буунд хөллөсөн навтгар морьдыг ташуурдан ороолгоно. Шарыгин, Иван Ильичийн дэргэд ирээд, намуухан дуугаар ийн хэлэв. 

	— Анисьяг яадаг бил ээ? Отряддаа үлдээе гэж нөхөд маань гуйж байна... гэв

	Бас Латугин тэрэгний дугуйнаас түрэлцэж байснаа болиод Иван Ильичийн нөгөө талд нь ирэв. 

	— Нөхөр дарга аа, Анисья маань бидний ээж шиг болжээ. Фронт дээр чинь нэг юмны хойноос гүйлгэж авчруулах буюу, дотуур хувцас угаалгах гэж бас байдаг даа... Ер нь Анисья бол эрэмгий хүүхэн, харин гадна талдаа тийм номой харагддаг юм. Хав шиг л дагаад байх юм, яах ч арга алга гэв. 

	Анисья, Иван Ильичийн ар талханд, бас л толгойгоо гудайлган явж байв. Шарыгин ийн хэлэв. 

	— Түүнийг мэргэжлийн бус сувилагчаар томилох. Зүгээр ажил шүү гэв. Иван Ильич: “Зүйтэй, би бас түүнийг үлдээх гэж бодсон юм” гэсэн янзтай толгой дохив. Латугин дахин гүйн очиж их бууны дугуй түлхэж, төвгөр өөд голоо тасартал зүтгэж байгаа навтгар морийг хашхиран: “За морьд минь, чирээд гаргаарай!” гэнэ. Огцом төвгөрөөс элс нурж, отрядын дээрээс гулсан бөмбөрнө. Тэгсээр байтал эцэст нь тэрэгний дугуйнууд гудамжаар эргэлдэв. Навтгар муусайн байшингуудын нэг ч цонхонд гэрэл үзэгдсэнгүй. Модны оройд татаастай утас аймаар жингэнэн ульж хоршоо дэлгүүрийн хаягууд түжигнэнэ. Иван Ильич явдал дундаа инээмсэглэн ийн бодно: “Хоншоор дундуур нь татаад авахад л сургамж авдаг байна шүү: ээ дарга нь ч хүмүүст анхааралтай хандахгүй байна даа... Зөв дөө яах ч аргагүй зөв... Нижнийгээс Царицын хүртэл чихээ буулгаад л сүүжилдээд байснаас биш, энэ яриа хөөрөө улс чухам хэн болохыг сонирхдоггүй байна шүү... Малгайнхаа туузыг салхинд хийсгээд хөл гараа олохгүй алхалж байгааг нь хараач. Яагаад эднүүд маань өөр хоорондоо яриагүй мөртөө Анисьягийн зовлонг, түүний зовлонд нэрвэгдсэн хувь заяаг орхихгүй бас тэгээд галт онгоц дээр явж байсан амархан амьдралаа орхиод мөс мэт хүйтэн элсэн шуурга дундуур туулж тулалдаж үхэх тушаал аваад байгаа ийм үед, яагаад Анисьягийн хувь заяаг өөрсдийнхөө хувь заяатай холбодог бил ээ? Этгээд эрэлхэг зоригтой улсууд юм уу? Үгүй, хамгийн жирийн улсууд даа. Ер нь дарга Иван Ильич чи л өөрөө базаахгүй хүн биз... Базаахгүй хүн дээ... Хамгийн хүнд бэрх үед өөртөө итгэмжлэн хүлээлгэсэн байлдагч нэг бүрийн нарийн санаа сэтгэлийг танин мэддэг дарга л сайн дарга байдаг юм: ...” Түрүүчээр Сергей Сергеевичтай ярьсан яриа, Анисьятай тохиолдсон энэ шальгүй мэт тохиолдол Иван Ильичийн сэтгэлийг ихэд хөдөлгөв. Юуны өмнө өөрөө өөрийгөө зэмлэж, хувиа боддог, эрх зөөлөн, анхааралгүй, барагтайхан хүн гэж бодно... Ийм чухал үед амаа ангайж, алмайрч байгааг нь Сергей Сергеевич ч мэдсэн байна шүү... Иван Ильичийг ингэж бодоод алхаж явтал гэнэт нэг юм бодогдож халууцах шиг болж зүрх нь мөчийн төдий жаргалын далайд умбах мэт болов. Энэ бодол нь Дашагийнхаа хайр дурлалыг дахин эдлэх юм сан гэдэг нууц сэтгэлээс үүсэн бодогджээ. Гэвч өнцгийн цаанаас тоостой салхинд дайруулж агшин зуур дээрх цаг үеэ олоогүй бодол хулжин арилав. 

	Их буугаа даруй ачаад төмөр замын Воропоново станцын район дахь их бууны байрласан газар очих тушаалыг Иван Ильич төмөр замын буудал дээр очмогц авчээ. Энэ тушаалыг буудлын комендант хэмээх гуравдугаар сарын шөнө шиг тас хар нүдтэй, хоёр шанаа дээр нь хуузархуу замбараагүй үс ноос ургачихсан, өндрөөс өндөр нэг мундаг эр дамжуулав. Иван Ильич баахан тэвдэж, өөрийгөө их бууч биш, явган цэргийн хүн болохоор их бууны батарей даргалах үүргийг авч чадахгүй гэж тайлбарлаж эхлэв. Комендант зөөлөн дуугаар заналхийлсэн янзтай: 

	— Нөхөр өө танд тушаал ойлгогдож байна уу? гэж хэлэв. 

	— Ойлгогдох нь ойлгогдож байна, гэвч нөхөр минь би танд тайлбарлаж байна... 

	— Тухайн үед таны тайлбар жанжинд хэрэггүй байх. Та тушаал биелүүлнэ гэж бодож байна уу, үгүй юу?

	“Аа золиг, энд чинь хачин ярилцдаг газар вэ” гэж бодоод Иван Ильич арга буюу гараа өргөж ёслоод: 

	“Гүйцэтгэе” гээд эргэж төмөр зам руу явав. 

	Энэ хотод юутай ч төсөөлөх аргагүй ондоо дэг дэглэмтэй байв. Жишээ нь бусад хотуудын буудал дээр нэг тийшээ очих хэрэгтэй бол зүсээ хувиргаж, өөр хувцас өмсчхөөд хөндлөн гулд хэвтэж байгаа хөрөнгөтнүүдийн дээгүүр, шуудай дотроос нэг бол азарган тахианы сүүл цухуйж, эсвэл гахайн торой шуухитнаж байдаг тариачин, эхнэрүүдийн дээгүүр алхалдаг юм. Гэтэл эндхийн буудал хов хоосон, салхинд туугдаж хагархай цонхоор орж байгаа тоос хана дээр наасан зураг хөрөг болон худалдагч нь аль эрт орхисон мухлагийн лангуун дээр зузаан гэгч дарж байгаа боловч шүүрдэж цэвэрлэсэн харагдана. Энд ярихдаа ч товч тодорхой ер нь бууны гох дээр дарчхаад байгаа юм шиг сэргийлэн болгоомжилсон янзтай хачин этгээд ярьдаг юм байна. 

	Иван Ильич илүү дутуу гүйж, өндөр дуугаар хашхирч бачимдсангүй хурдан галт тэрэг, ачаа ачих хуудас олж авав. Сапожковын тухай штаб руу утасдвал цаанаас нь: “За яах вэ, түүнийг өөрөө хариуцаж ав...” гэж хариулав. Салхинд савчиж байгаа ганцхан дэнлүүний гэрэлд цэргүүд нь их буунуудаа хоёр задгай вагонд ачжээ. Иван Ильич усан цэргүүдийнхээ нүүр царайг харж зогсоно. Новогородод нутагтай Гагин гэдэг усан цэрэг бол ширүүн харцтай, гүнзгий атираатай, “Беспошадный” гэсэн бичигтэй саравчгүй малгайн дороос хөмсгөө хүртэл унжсан урт хар үстэй хүн, бас жижиг нүүрэн дээр нь наачихсан юм шиг тоос шигсэн сахалтай, самар шиг хатуу жижигхэн толгойтой, яриа хөөрөөч, архинд яггүй дуртай хойд тэнгист нутагтай Байков гэдэг усан цэрэг. Бүх есөн нөхөд нь их бууны дугуйнаас барьж, огцом тавьсан банзаар дээш нь түрж байхад Байков энд тэнд нь бултганан шагайж, “Нөхөд өө, явж байна, явж байна, алив, бас нэг түлхье...” гэж самбаганаж явахад нэг нөхөр нь түүнийг өвдгөөрөө ёворч: “За муу далайн чөтгөр өөрөө түлхээч...” гэж хэлэв. 

	Бас Кержийн ойгоор нутагладаг Нижний Новогородын Латугин гэдэг, өргөн, хэрцгий нүүртэй, бүргэдийн хошуу шиг монхор байснаа зодолдож байгаад нахийтал цохиулсан бололтой хамартай, дунд зэргийн нуруутай, ухаалаг, тэнхээтэй хэрэлдвэл аюултай. бүсгүй амьтанд “маш шунаг” хүн байна... Бас Задуйвитер гэдэг... гэж бодохтой зэрэг Шарыгин дэргэд нь ирээд, — Иван Ильич ээ, та, тэр Воропоново гэдэг хаана байдгийг мэдэх үү? гэж асуув. 

	— Би эндхийг ер мэдэхгүй. 

	— Энүүхэнд, Царицыны дэргэд байдаг юм гэнэ. Тэнд фронт байгаа юм... Цагаантан тун ширүүн дайрч байгаа гэнэ... Их буу, танк, нисдэг онгоц, их хүчтэй гэнэ... Бас цэргүүдийн цаана нь мянга нэг зуун хасгууд морь тэргээр яваа юм байх гэж Шарыгин нам дуугаар, сэтгэл хөдөлсөн янзтай ярихад түүний цэнхэр нүд нь гялалзаж, инээмсэглэн, уран хөөрхөн уруул нь чичрэн шазвалзана. Иван Ильич хөмсөг зангидан: 

	— Шарыгин та чинь яаж байна, зэгсэн тулалдаанд орж үзээгүй юм уу? Түүний царай нь улсхийж, жижигхэн хамар нь ч улайх шиг болж, улайсан хэвээр зогсож байв. — Миний захих зүйл бол элдэв яриаг бүү сонс, тэр чинь цөм сандруулах зорилготой юм... Та энэ багийнхаа хоол хүнсийг аялуулсан уу? гэв. 

	Шарыгин урьд өмнө огт тэгдэггүй мөртөө, гараа өргөж ёслоод, — Гүйцэтгэе! гэж хариулав. Түүний царай сая л цайрав. Ердийн сайн залуу, ганц дэндүү бодомтгой, гэвч яах вэ засарна. Их буу ачсан задгай вагоны араас залгаж байгаа ачааны вагоны дэргэд Иван Ильичийг очиход перрон1 дээгүүр Сапожков сэтгэл нь хөдөлж тэвдсэн янзтай, малгайгаа сугавчлан ууттай юм үүрээд гүйж ирэв... 

	—Иван минь, амжив уу?

	— Гүйцлээ. Сергей Сергеевич ээ, суу

	Сапожковыг ачааны вагонд ороход, тэнд нэг өнцөгт нь усан цэргүүдийн хэрэгтэй хэрэггүй юман дээр Анисья сууж байв. Өрнөд төмөр замын харьяа Воропоново хэмээх буудалд хүрээд үүр цайхаас өмнө их буунуудаа буулгаж, их бууны нэг дивизионы мэдэлд галын байранд нь зоожээ. 

	Фронт дээр тун яггүй байгааг Телегин ч цэргүүд ч мэдэв. Воропоновын дэргэдүүр бэхлэлтийн шугам дайрч байгаа бөгөөд тэр шугам нь морины тах шиг махийж Царицынаас арваад мод зайтай, хойд зах нь Гумрак гэдэг буудалд тулж, урд зах нь Царицыны өмнө байгаа Сарепата гэдэг буудалд тулна. 

	Бэхлэлтийн энэ тахир шугам бол сүүлчийн хамгаалалт ажээ. Энэ шугамын ар талд намхан давхарласан гүвээнүүд байх бөгөөд харин түүнээс цаашаа Царицыныг хүртэл тэгш налуу газар байх бүлгээ. 

	Зөвхөн Ижил мөрний мөс мэт хүйтэн давлагаа руу ухарч орохоос өөр ухрах газар байхгүй. 

	Өчигдрийн салхи үүлийг хөөж ээрэм талын тэртээ хаяа руу харанхуйлуулан овоолжээ. Илчгүй цайвар нар мандав. Тэгш хүрэн тал дээр шоргоолж мэт олон хүн арзалзаж, зарим нь шороо шидэлж, зарим нь шон шааж, өргөстэй төмөр утас татаж, элс дүүргэсэн шуудай хураана. Царицынаас ачааны вагонууд ирж, олон хүн буулгахад ийш тийшээ, тарж, газар луу орцгооно. Зарим хүмүүс газар дороос гарч ирээд, буудлын зүг эцэж туйлдсан янзтай гэлдэрнэ. Энд хотын бүх хүрз барьж чадах хүмүүсийг дуртай дургүй ч гэсэн авчирч ажиллуулж байгаа бол уу гэмээр байв... 

	Эр эм нийлээд хорь шахам нэг бөөн хүмүүсийг Телегиний их буу байрласан газарт цэргийн нэг хөгшин, жижигхэн инженер дагуулж авчрав. Тэр хүн, буурал сахлаа тэмээний ноосон зузаан ороолтын цаанаас цухуйлгаж, сөөнгө дуугаар

	— Иргэд ээ, Та бүгдийн хийх зүйл тун амархан. Би хаалт шороог арван дөрвөн ямх хүртэл өндөрлөх ёстой юм. Тэгэхлээр эндээс шороо авч, гадас дээр байгаа зураас тэмдэг хүртэл овоолох хэрэгтэй... Гэдрэгээ нэг алхам ухарч ажилдаа урамтай орцгоо гэж хэлэв. 

	Тэр инженер даарч улайсан гараа урамшуулах янзтай алгадаж, ухсан нүхнээс авирч гарав. Цаадуул нь түүний хойноос гайхсан янзтай харцгаан, нэг, төгрөг нүүртэй хүүхэн түүнийг ширтэн хойноос нь: 

	— Григорий Григорьевич аа, ичихгүй юү! гэж хашхирна. 

	Бусад нь, чухамхүү энэ хүрзнүүд л пролетарийн диктатурын шившигт зэвсэг гэсэн янзтай хүрзээ барьсаар зогсоно. Байлдааны газар ирсэндээ их сонирхож байгаа нэг зузаан уруултай залуу л газар малтах гэтэл нь даруй түүн рүү тал бүрээс нь шуухитнан: 

	— Петя чи, ичихгүй байна уу, даруйхан боль гэлцэв. 

	Тэгээд цөмөөрөө сая болтол нүдээ аньж, үл мэдэг ганхан зогсож байсан, мэдрэл муу бол уу гэмээр шаравтар царайтай хүнд хандаж ярив. Тэр хүн өмссөн ардын гэгээрлийн албаны формын пальто дээрээ сүр бадруулж олс бүсэлсэн байв. 

	— Степан Алексеевич ээ, та юунд дуугүй байдаг бил ээ? Бид таныг сонгосон... Таныг л хүлээж байна... 

	— Ноёд оо, би ярина, тэгэхдээ би Григорий Григорьевичтэй ярихгүй. Бидний таньж мэдэх Григорий Григорьевич нэгэнт үгүй болжээ гашуудаж байна... гэв. 

	Яг энэ үед хаалт шорооны дээрээс бөөн шороо хонхор луу үсэрч, амгайгаа хазаж байгаа морины хоншоор цухуйж, эмээл дээр суугаа өргөн улаан хацартай, кубанха малгайтай сахалтай хүн тонгойж, нүдээ жартгануулан ёжилсон янзтай ийн асуув. 

	— За иргэд ээ, хэн нь ажил хийх, хэн нь хийхгүйгээ тохирч болохгүй л байна уу?

	Тэгэхлээр нь өнөөх пальтогоо олсоор бүсэлсэн, мэдрэл муу бол уу гэмээр Степан Алексеевич нь урагшаа хэд алхаж, морьтой хүн өөд гэдийж, хүүхдүүдтэй ярьж байгаа юм шиг тун зөөлнөөр ийн хэлэв: 

	— Нөхөр минь, би таныг эндхийн хамгийн том дарга гэж бодож байна... “За ухай гээд өнөөх морьтой хүн толгойгоо хөгжилтэй дохиж, төвгөр дээр хулмалзаж байгаа морио бээлийтэй гараараа алгадна” Нөхөр минь энэ шөнө, хэний ч үл мэдэх нэг жагсаалтыг үндэслэн манай хэсэг хүмүүсийн өмнөөс танд эрс эсэргүүцэл илэрхийлж байна... 

	Цаадах сахалтай хүн бүр ч занасан янзтай

	— Ухай гэм, гэв. 

	— Тийм ээ, бид эсэргүүцэж байна, гэж Степан Алексеевич дахин хэлэхдээ дуу нь тасалдана. — Та нар чинь биеийн хүчний хөдөлмөр хийх чадалгүй хүмүүсээр өөрсдөдөө албаар окоп ухуулж байна. Хаант засгийн хамгийн хэцүү үе шиг болж байна!.. Та нар хүч хэрэглэж байна! гэв. 

	Тэр хүний хоёр хацар нь татганан, олон үг хэлсэн болохоор зүрх нь хөдөлж, нүдээ аниад дээшээ харж байгаа шаргал нүүрээ хөдөлгөв... Морьтой хүн дээрээс нь нүдээ жартгануулан харж байхад хамрын том нүх нь сартганан ам нь дөрвөлжин цуулсан юм шиг болно. Тэгснээ гэнэт мориноос үсрэн хонхор дотор бууж, морин цэргийн дэлбэгэр өмдөө ганцхан цохиж гөвөнгүүт: 

	— Туйлын зөв дөө, хэрэв та нар сайн дураараа хийх дургүй бол бид чинь та нарыг албадан Царицын хотыг бэхлүүлэх гэж байна. Ингэхэд юундаа та бүгд эгдүүцдэг бил ээ?... Алив нэг нь хүрзээ аль гэж хэлэв. 

	Тэр хүн дээгүүр харж, хүрэн савхин бээлийтэй том гараа сунгахад, өнөөх тарган, төгрөг нүүртэй хүүхэн түүнд хүрзээ яаран өгөөд, гайхсан нүдээ салгалгүй ширтэнэ. 

	— Бид юунд ингэж маргах юм бэ, энэ чинь аргагүй эндүүрэл болж байх шиг байна гээд тэр хүн хүрзээ гүн шигтгэж, шороо хутгаад хаалт дээр хүчтэй хаяв. Бид байлдаж байна, харин та нар бидэнд тусалж байна. Бид нэг дайсантай улс... хасгууд хэнийг ч өршөөхгүй, миний арьсыг өвчинө, харин та нарыг толгой дараалан хүү татна, заримыг нь сэлмээр тас цавчих биз... гэв. 

	Тэр хүн босоо пийшин шиг чийрэг, хүч тэнхээтэй бадируун харагдана. Тэр хүн хэдэн хүрз хаялаад зогсож байгаа улсыг хурдан эргүүлж харснаа: “Гүдгэр төвөнтэй залууг бас нэг хөөрхөн царайтай, шар сормуустай залуугийн мөрийг алгадаж, алив яаж ажиллах хэрэгтэйг харуулаад өг” гэв. Нөгөөдүүл нь зовсон янзтай инээмсэглэн ухаж эхлэв. Бас хэдэн хүн мөрөө хавчгануулан хүрзээ барьж авав. Төгрөг нүүртэй хүүхэн ч “Би өөрөө болох сон бол уу” гэж хэлээд, хүрзэнд торж таварцаглахад, сахалт дарга тэр хүүхнийг тосож авахдаа чангахан тэвэрчихлээр өнөөх хүүхэн даруй хөгжин сэргэж, зүс царай нь улайрч эхлэв. Степан Алексеевич зориг зааж ганцаар үлдэв. 

	Тэр нь өндөр дуугаар

	— Нөхөр минь та соёрхон сонсооч, хувьсгал, хүчирхийлэл хоёр чинь нийцэх үү? Ер нь хувьсгал бол аливаа хүчирхийллийг үгүйсгэдэг билээ гэв. 

	— Хувьсгал чинь хөдөлмөрчдийн дайсныг хүчирхийлдэг, тийм ч учраас хувьсгал болдог юм. Ойлгов уу? гэж сахалт дарга инээнгүүт хариулав. 

	— Соёрхон сонсооч, энэ чинь санаа сэтгэлийн эсрэг байна шүү дээ... 

	— Пролетари нар бүх дэлхийд хүчирхийллийг устгах зорилгоор та бүгдийг хүчирхийлж байгаа юм даа... 

	— Та соёрхон сонсооч дээ... гэхэд

	Сахалт дарга

	— Үгүй гэж эрс хэлээд, — Зөвшөөрөхгүй та баашилж байна, энэ чинь санаатайгаар саад хийж байна хүрзээ ав... гэв. Нөхөд өө арван нэгэн цагийн алдтай энэ хаалт бэлэн болно гэж би найдаж болно биз. Дараа баяртай уулзамз... гэв. 

	Усан цэргүүд энэ яриаг холоос сонсоод элгээ хөштөл инээв. Тэгээд арав дугаар Армийн их бууны ангийн даргыг явсан дараа сэхээтнүүдийн урам зоригийг бууруулчихгүйн тулд усан цэргүүд очиж тусалж өгөв. 

	
IV

	Хангамж сайнтай байнгын арми шиг зохион байгуулалттай Донын армийн тэргүүний ангиудтай Петр Николаевич Мальшины даргалсан хороо бүх дивизүүдийнхээ хамт тулалдсаар Донын зүүн биеийг барьж, шөнө өдөргүй ухарч байв. Мальшины хорооныхон шувт байлдаж, шөнө аялсаар, халуун хоол ундгүй, амарч унтахгүй явсаар туйлдаж гүйцжээ. Красновын хасаг цэргүүд тал нутгийнхаа гуу жалга, ус цөөрөм бүрийг сайн мэддэг болохоор дайснаа дайрахад тохиромжтой газарт түрэн оруулдаг байв. Үүрээр тэдний явган ангиуд хуурмаг буудалцаж өдөөгөөд тэр самбаанд хасаг цэргийн зуутууд гуу жалга дамнаж ирээд гэнэт исгэрэлдэн орилж галзуу мэт дайрдаг байв. 

	“Нөхөд өө, тэсвэртэй байх нь хамгийн чухал. Нэг санаатай байвал бид хүчтэй байгаа нь тэр. Бид ингэж яльгүй хазуулахаас айхгүй. Бид юуны төлөө тулалдаж байгаагаа мэдэж байгаа болохоор үхэхэд гайгүй. Харин хасаг хүнд олз омог хэрэгтэй болохоор шулуун шунаг байдаг. Хасаг хүн дэмий үхэх дургүй харин морио бүр ч хайрладаг юм” гэж Мальшин цэргүүдэд ярьдаг байв. 

	Иван Горагийн суман шархтан ачсан ачаа хөсгөө хамгаалан ар талын хамгаалалтад явж байв. Тэр шархадсан цэргүүдийг орхих газар ер байсангүй: эндхийн хасаг сууриныхан хүн олзлохыг огт мэддэггүй бөгөөд байлдааны дараа осолдоогүй үлдсэн таван хошуутай хүн бүгдийг чармай нүцгэлж байгаад явган, морьтой цэргүүд ирж тас цавчилдаг юм. Тэгж бахаа ханаж аваад харамгүй болтол хэгчсэн хүүрийг эргэж харсаар, мориныхоо дэлэнд сэлмийнхээ цусыг арчиж явдаг юм. 

	Вешенск Курмоярск, Есауловск Потемкинск, Ниже-Черкаск, Усть Медвединск гэдэг баян хасаг сууринуудад гарсан шиг ингэж хялайн үзэж жигшин зэвүүцэж байсан удаа Дон орчим хэзээ ч байгаагүй юм. Новочеркаскаас тэнд ухуулагчид ирж, зарим сууринд атаман Краснов өөрөө ирж ухуулдаг байсан үүнд: сүмийн хонх дэлсэн “Доныг аврах тойргийг” цуглуулан, хуучны ёс баримтлан малгайгаа авч, сөгдөн мэхэлзэж, сэлмээ хурцлан, хөлөө дөрөөнд жийх цаг боллоо гэж хасгуудад уриалж: “Цаг чинь ирлээ, чөлөөт Дон хөдлөх боллоо... Хасаг цэрэг үүл мэт давхиж Царицынд очоод, коммунистуудын тэр муу үүрийг устгая, Доноос улаантны халдварыг үлдэн хөөе... Тэр улаантны халдвар нь Доныг хөгжил цэнгэлтэй, элбэг баян байлгах дургүй байна! Тэд, манай агт морьдыг тууж, газар нутгийг минь Тул, Орелоос ирсэн тариачинд өгөөд, эхнэрүүдийг минь өвөрлөж, харин Донын эрчүүл та нарыг уурхайд үүрд илгээх гэж байна... Бурхан шүтээнээ бүү тонуул, ариун нутгаа хамгаал. Амь насаа битгий хайрла... Харин Донын агуу гайхамшигт Армийн атаман, Царыцын хотыг гурван өдөр, гурван шөнө та нарын эрх мэдэлд өгч наргиулна” гэж ухуулдаг байв. 

	Суман дарга Иван Гора гэгч өндөр бөгтөр нуруутай, нойргүй явж харшин харлачихсан царайтай хүн, энэ өдрүүдэд уудам талын хаяанд сүүмэлзэн сүүдгэнэж явдаг морьтой хасгуудад дасаж, тэдний заль мэхийг мэдэж, цэргүүдээ шал дэмий тарааж хэвтүүлэхгүй, эргэж бүү хар гэж, анзаарахгүй явдаг болжээ. 

	Өмнө нь морь тэргүүд булаа хавирч, үүний араас эгнэсэн цэргүүд нүсэр алхан доош шагайж, нойр хоолгүй яваадаа ядарч туйлдсан байртай явна. Хамгийн сүүлд Иван Гора өөрөө согтуу юм шиг арай чүү гэлдэрнэ. Хагас жилийн өмнөхөн хүч тамиртай хүн байсан юм. Гэтэл толгой нь шархдаж, бас энэ зун хүнс хуваарилан гаргуулах ажлаар явж байгаад саравч дотор сүхээр цавчуулж, Лихая тосгоны орчим дөжирсөн болохоор эрүүл мэндэд нь их нөлөөлжээ. Иван Горагийн бие заримдаа хөнгөрч сэргэснээ, заримдаа нозоорч явуут зүүрмэглэнэ, зуны үдшийн харанхуй бүрийд хүмүүс дүнзэн дээр сууж, дээгүүр нь сарьсан багваахай нисэж байдаг зэрэг сайхан юм бүрэлзэж бүрхэн байгаа нүдэнд нь үзэгдэх мэт болно... Эсвэл ногоон зүлэг дээр сатин бүрээстэй дэр тавьж инээмсэглэн хэвтээ Агриппина харагдана... Тэр энэ бодлыг хулжаах гэж түр зогсоод үүрч яваа винтовоо засангуут анилдсан хүнд зовхио нээж гэлдэрч байгаа хүмүүсийг, бөмбөгнөж байгаа шархтан ачсан тэргүүдийг, сэтгэлд нь шингэсэн гандсан тэгш талыг харахад, энэ талд бөмбөг шиг өнхөрвөл утасны мод ч дайралдахгүй, хүрэн өнгөтэй хатаж гандсан уйтгартай тал сүүмэлзсээр л байх биз... Гэнэт бүдэрснээ, турхиран шуухитнана. Ээ дээ тэрэгний араас зүүж, гараараа арлыг нь түшиж, хөлөө зөөж ганц мөч ч дуг хийх юм сан! гэж бодно. 

	— Бас л! Талын хаяанд морьтой жижигхэн улсууд хуралдан бөөгнөрч, буу дуугарч, сум нь гэм хоргүй юм шиг шүнгэнэнэ. 

	— Нөхөд өө анхааралтайхан, сэргэлэн шүү бай! Ачаан дээр яваа хүмүүс битгий унтаарай!

	Ачаан дээр гар нь шархадсан эхнэр Агриппина нь явна. Мөн тэнд нэг тэрэгний араас Даша, Кузьма Кузьмич хоёр явж байв. 

	Харанхуйд ачааныхан гууглан хашхиралдаж ачаа зогсов. Даша тэр даруй тэрэг налан, гараа дэрлэж хэвтэв. Агриппинагийн сууж яваа мөн тэр тэрэгний дэргэд Иван Гора ирж аяархан ярилцах нь Дашад бүдэг бадаг дуулдана. 

	— Хөл дээрээ зогсож чадахгүй нь, тамхи татах юм сан. 

	— Яагаад зогсов?

	— Тав хүртэл амрах юм. 

	— Хэн чамд хэлэв ээ?

	— Сая мэдээ хүргэгч үүгээр явсан. 

	— Ванюшка, намайг дэрлээд унт

	— Бас унт гэнэ ээ. Мөн ч унтах байх даа. Манайхан зогсож байсан газартаа л ойчлоо... Гапа, чи юунд унтахгүй байна, гар чинь өвдөө юу?

	— Өвдөж л байна. 

	Тэрэг үл мэдэг шажигнаж, Иван Гора Агриппинаг биедээ ойртуулна. Эцсэн морь шиг хэнгэнэтэл шүүрс алдав. 

	Мэдээ хүргэгч ярихдаа: 

	— Калач Нижне-Черкаскийн орчмоор дайсны их хүч Доныг гаталж байна гэнэ! Хороонуудын араас Христосын хөрөг бариад дагаж, архитай торх ачиж явна гэнэ. Хасгууд мал болтлоо согтоод яргачин шиг дайрч байгаа юм байх.. 

	— Ванюша, талх ид. 

	— Иван Гора аяархан зажилж, арайхийж залгиад, бүдэг дуугарч

	— Бид бүр Донын дэргэд ирчхээд байна. Энд ойролцоо сал байх ёстой, түүнийг хасгууд цаад талд нь аваачсан байх. Ийм болоод түр зогссон юм даа гэв. 

	Тэрэг дахин шажигнаж, Иван Гора тэрэгнээс зайлж, хүнд гишгэлэн явав. Морь хүн булт чимээгүй боллоо. Даша ханцуй руугаа амьсгална... Хайрт хүн минь хатуу ширүүн боловч энхрийлж байгаа ийм мөч тохиолдвол юугаа ч өгөх юм сан. Яасан ч хартай, хортой, зүрх вэ! Урьд өмнө нь юу бодож, юу хүлээж байв даа? Хайрт маань хажууд минь байхад анзаарахгүй, үүрд алдсан биз... Одоо Иван Ильич ээ, Ваня Ванюша... гээд дуудаад үз.

	... Дашаг тэрэгний дор тонгойж хэвтэхэд Кузьма Кузьмич сэрээв. Буун дуу дуулдана. Үүр гийж, маш хүйтэн тул Дашагийн эрүү нь дагжиж хуруугаа үлээж бүлээцүүлэв. 

	— Дарья Дмитриевна минь, сумкээ бушуухан ав алив явъя улс шархдаж байна. 

	Өглөөний чимээгүйн дунд голын адаг руу буун дуу бүдэг бадаг дуулдана. Хүйтэн газар дээр түр дугхийж Даша бүр ч мансуураад чүү чаа өндийв. Кузьма Кузьмич Дашагийн эмнэлгийн боолтыг засаж өгөөд урагшаа түрүүлж гүйснээ буцаж ирээд: 

	— Хонгор минь бушуухан, алив сэргэлэн шүү ажилла. Манайхан энд ойрхон байгаа шүү... Дуулж байна уу нэг газар ёолж байх шив? Үгүй юү?

	Кузьма Кузьмич түрүүлж гүйгээд, хүзүүгээ сунгаж чагнаж зогсоно. Даша түүнийг ингэж бөмбөгнөж байхыг огт анзаарахгүй харин ийм аймхайд нь уурлах билээ... 

	Хонгор минь, бөхийгөөрэй, сум сүнгэнэж байгааг дуулж байна уу?

	Энэ бүгдийг Кузьма Кузьмич санаанаас зохиосон болохоос, шархадсан хүн ч ёолоогүй, сум ч сүнгэнээгүй юм. Өмнө талаар мөрөн гол эргээсээ халин цайрах адил голын дээгүүр, эргийн нүцгэн бургас дээгүүр намрын цагаан манан татсан ажээ. Тэр манан дотор Иван Гора бүсэлхийгээрээ суун усан дотор зогсож байгаа юм шиг зогсоно. Түүний цаахна өндөр малгайтай цэргүүд бас л бүсэлхийнээс дээш цухуйж цуван зогсоно. Тэд манан хүрээгүй байгаа Дон мөрний баруун өндөр эргийг ширтэн зогсоно. Тэнд харлаж байгаа бут сөөгийн цаанаас салхигүйд олон утаа бургиж харагдана. 

	Кузьма Кузьмич тэр утаануудыг хараад гайхаш нь тасарч хахаж цацаад нүдээ бүлтийлгэн

	— Дарья Дмитриевна гуай хараач, хараач, яаж байгаа нь энэ вэ! Энэ чинь армийнхаа араас дагаж яваа зуун мянган тэрэг нь дээрэмдэх гээд ирж шүү... Энэ чинь Бат хаан, нүүдэлчин аймгийн половчууд байна!.. Тэр олон агт. буулгасан тэрэгнүүдийг харж байна уу... Түүдгийн дэргэд хутга түрийлчхээд хэвтэж байгаа сахалтай хүнийг харав уу... Дарья Дмитриевна минь сайтар харж ав, ийм юм амьд насанд нэг л удаа зүүдлэгддэг юм шүү... 

	Даша агт морьд, тэрэг чарга болон түүдгийн дэргэд хэвтэж байгаа улсын алиныг ч олж харсангүй. Гэвч эвгүй юм санагдана... Иван Гора эргэж, тэднийг манан дотор орж бөгтий гэж гараараа дохив. Кузьма Кузьмич, нэг сонирхолтой туужийн хуудас ширтэж байгаа юм шиг аман дотроо бөвтнөн: 

	— Үүнийг манай сэхээтнүүдэд харуулах юм сан. Юу? Энэ чинь нойрондоо ч үзээгүй зүүд шүү... Үндсэн хуультай болох санаатай!.. Оросын ард түмнийг удирдах гэнэ... Ээ чааваас даа, ер. Бас оросын ард түмний тухай ёгт үлгэр зохиож, тэсвэртэй, залхуувтар бурхан шүтээнд дуртай гэж байна бий. Ээ чааваас даа… За тэр оросын ард түмэн чинь ямар байна... Бүсэлхийгээрээ манан дотор зогсож, ухаалаг бөгөөд сүр, жавхаатай хувь заяагаа ойлгодог бас Половцынхны зэрлэгүүдийг ширтэж байгааг нь хараач... Асар их хүчтэй болж бээлийгээ өмсчхөөд байна, энэ тухай нэг ч түүхэнд бичээгүй байгаа юм... 

	Алсад гэнэт пулемёт, винтов тачигнахад Кузьма Кузьмич үгээ таслав. Өмнө нь зогсож байсан Иван Гора толгойгоо эргүүлж харна. Голын адаг руу дэлбэрэх дуу хоёр удаа бүдэг сонстож, тэр орчим дулаан туяа гялавхийн үзэгдэв. Алсад хүмүүс хашхиралдан буун дуу улам түргэсэв. 

	Кузьма Кузьмич манан дотроос толгойгоо цухуйлган: Ээ бурхан минь, манайхан голын цаадтай байгаа салыг шатаачихлаа шүү. Тэнд одоо мөн ч хядалцаж байгаа даа! гэв. 

	Иван Гора зээглэн хэвтэж байсан цэргүүдтэйгээ бөхөлзөн эрэг рүү гүйж ороод, бургасан дунд далд орлоо. Тэр дор, манан дотор маш муухай хашхиралдахад Даша гараараа чихээ таглаж, Кузьма Кузьмич түрүүлгээ харж хэвтэв. Юм цохиж мэс хавиралдан, хүн хашхиралдаж, ус шалчигнан, гар бөмбөг дэлбэрнэ. 

	Тэгж байснаа Иван Гора бут бургас дотроос гарч ирэв. Агаар сөрөн залгилж, амьсгаадсаар, толгой нүцгэн айсуй боловч гартаа хасгийн улаан хүрээтэй саравчтай хоёр малгай барьжээ. Дашад ойртож ирээд: 

	— Дамнуурга явуулна, харин та ус руу гүйж оч, хоёр нөхрийг боох хэрэгтэй... 

	Тэгээд саравчтай малгайнуудыг харснаа нэгийг нь хол гэгч шидэж нөгөөг нь духдуулан тавив. 

	— Мондиуд чинь биднийг завиар ороож авах гэж шүү... явагтун, бүү ай тэнд цөмийг дуусгасан 

	Нижне-Черкаск, Калач гэдэг хоёр том хасаг суурины хооронд Дон мөрний эрэг шуугьж, гурван хөвдөг гүүр, сал, олон тооны завиар Донын агуу гайхамшигт армийн морьтой, явган цэрэг гол гаталж байв. Морин зуутууд аяны жагсаалаар явцгааж, цоо шинэ мундир өмсөж, дуу шуунд ч гардаг хуучин заншлаараа дух руугаа согсоо унжуулж саравчгүй малгай юугаан нугалсхийж өмссөн байв. Морин цэргийн жадны дарцгууд яралзан, Донын хөх саарал уснаас үргэж хулмалзаж байгаа залуу морьдын хөл доороос гүүрний шал модны завсраар ус годгодно. 

	Сахал самбай нь ургаагүй залуухан явган цэргүүд суулгасан урт завинууд голыг тас хөндлөн сэлж явахад өнөөдүүл нь урьд өмнө үзэж хараагүй тэр олон хасаг, морь, тэргийг харж алмайран дэмий л амаа ангайн гөлөрнө. Тэгээд завинаас үсрэн усан дотор бууж, огцом эрэг өөд мацаж гараад, винтовоо хөлдөө авч, малгайгаа атгаж жагсахад гэлэнгүүд шанлуугаа санжгануулан, араатан шиг хүнгэнэн унзад дуугаар ном уншиж, яг л алтан хонх шиг шар саа нөмрөгтэй лам нар цэргийн эрчүүдийг адисалж байв. 

	Генерал Мамонтов, хурандаа нар болон хөтчүүдийн өмнө хиргисүүр дээр тугийнхаа дор зогсож, голыг хэрхэн гаталж байгааг ажиглана. Тэр аянд өмсдөг хар өнгийн казак бешмет дээл өмсөөд туурайгаараа хиргисүүр цавчилж байгаа мөнгөн буурал морио унаж, хүрлээр цутгасан юм шиг зогсоход хэн бүхэнд сайн харагдана. Цэргүүд түүний хажуугаар өнгөрөхдөө дуу дуулж, хэнгэрэг нижигнэж, жадны үзүүр дэх хялгасан хөхлүүд сагсалзана. Аялж байгаа цэргийн хөлд тоос манаран боссон хүрэн талын тэртээ зүүн хаяанд их буу нүжигнэнэ. 

	Ерөнхий командлагч, ташуураа унжуулан саравчилж. гэдрэгээ үл мэдэг тахийсан далавчтай онгоцнууд агаарт хөвж байгааг харж, тоолсоор тэнгэрийн хаяанд далд ортол дагуулан харна. Хиргисүүрийн хажуугаар нь саяхан галт онгоцноос буулгасан бөгөөд халхавч болон гол төмрийн нь элдэв өнгөөр эрээлэн будсан хүнд их буунууд өнгөрнө. Хөллөгөөний зүсэн бүрийн навтгар сахлаг үстэй жижиг морьд цогьж, сахалтай хөтчүүд сагсууран морьдоо ороолгоно. Тоос хараахан намдаагүй байхад хамрыг нь буулгачихсан юм шиг харагдах гинжин дугуйтай, зузаан гэгчийн төмрийг тавлаж хадсан асар том ган танкнууд цувж эхлэв. Мамонтов тоолж үзэхэд улааны мондиудыг Царицыны гудамжинд няц дарах арван тооны асар том ган танк байв. Тэгээд хиргисүүрээс ухасхийн бууж эрэг даган харайлгахад туг баригч нь түүний хар хөх тугийг нь дэрвэлзүүлэн хойноос нь сүүл даран давхина. 

	Шинэ шинэ цэргүүд ойртон ирж завинд сууж сэлэхэд, өвс болон цэргийн бусад эд агуурс ачсан тэргүүдийг салаар зөөнө. Гармын хажууханд элдвийн том жижиг тэрэг, бухал зөөдөг өргөн аралтай тэргүүд гол гаталж дуусахыг хүлээж байх бөгөөд мөн тэнд нь буурь суурьтай хасгууд тайван зогсож, зарим нь түүдгийн дэргэд хоол унд идэж байв. Энэ бол өөр өөрийнхөө зуут хорооддоо сууринаас нь илгээсэн худалдаачин хасгууд байжээ. Тэд аж ахуйгаа эрхэлж, мөнгө, мал тариа будаа, морины тэжээл элдэв хэрэгтэй юм, хувцас хөнжил, гудас, толь, буу зэвсэг зэрэг олз омог хичээдэг байв. Энэ олзныхоо юмаар өөр өөрийнхөө зуутыг хоол хүнс тэжээлээр хангах бөгөөд заримдаа хувцас хунар, буу зэвсгээр ч хангадаг байв. Бусдыг нь жагсаалт бичиж, эвтэйхэн эвхэж тэргэндээ ачаад эхнэр, хүүхэд дагуулан сууриндаа хүргүүлнэ. 

	Байшин хашааны хагасыг шатаачихсан, үтрэм дээр нь үнс манарч харагдагч Рычков гэдэг станцын хажуугаар давхин өнгөрөөд төмөр зам руу эргэж, Донын баруун талаас ирэх хуягт тэргээ хүлээнэ. 

	Арван хоёр морин дивиз, найман явган дивизтэй Донын арми таван цуваагаар давшиж байв. Эдгээр таван цуваа нь Царицыны бэхлэлтийн эцсийн шугам руу эрчимтэй аяллаар давшина. Аравдугаар улаан арми, хойд, өмнөд ангиудаас холбоо тасарч, фронт нь улам нарийсаж түрэгдсээр ухарна. Цөөн бүрэлдэхүүнтэй болсон бүх таван дивиз нь сүүлчийн сумаа, байдаг хүчээ шавхаж дуусгасан ажээ. 

	Энэ өдрүүдэд аравдугаар армид шийдвэртэй туслах ёстой байсан цэргийн дээд зөвлөл сайтар нуугдсан урвагч ажиллагаанд автагдан арга нь барагдаад хөдлөхгүй удаашруулж, ер нь Царицыны байдлыг онц юмгүй, хоёрдугаар зэрэгт оруулж, Царицыны цэргийн зөвлөлийг дэмий бачимдан сандарч байна гэж тайлбарладаг байв. 

	Харин хасгуудтай өөрийнхөө хүчээр үзэлцэж гар гэж Царицыны фронтод даалгажээ. 

	Энэ өдрүүдэд аравдугаар армийн цэргийн зөвлөлөөс хоёр тушаал гаргасан, үүнд: нэгдүгээр тушаалдаа, цэргээ Ижил мөрний зүүн эрэг рүү ухрах тухай бодохын ч хэрэггүй гэж үзээд бүх галт онгоц, сал, завинуудыг хойд зүгт хол аваачихыг тушаажээ. Армийн хоёрдугаар тушаалдаа: тушаал өгөөгүй байхад ухарч болохгүй, харин тушаалгүй ухарвал буудна гэжээ. 

	Телегиний их буунууд дээр үдээс өмнө нам тайван өнгөрчээ. Тэртээ тэнгэрийн хаяанд нүргэн нижигнэвч тэгш талд хүн амьтангүй байв. Усан цэргүүд хоргодох байраа ухаж бэлдэв. Анисья хэнд ч хэлэлгүй суурин руу очоод, гурван цаг хэртэй болсноо хоёр шуудай юм дааж ядан авчирсны дотор нь талх, тарвас байв. Хоосон шуудайнуудыг их бууны хооронд газар дэлгээд талхаа хэрчиж, тарвас бүрийг дөрөв хувааж тавиад: “Идэгтүн!..” гэв. Тэгээд өөрөө хажуу тийш зайлж, өлссөн усан цэргүүд хэрхэн тарвас сорж байгааг ажиглан даруу төлөв, сэтгэл амарсан янзтай зогсоно. 

	Усан цэргүүд нэрэлхэх юмгүй идэцгээж: 

	— Манай Анисья юу даа!

	— Ийм их юм олох гэж

	— Дэлхийгээр хэсээ биз... гэж магтана. 

	Төлөв байртай бөгөөд аливаа яриа хөөрөөнд оролцох дуртай Шарыгин ийн хэлнэ: 

	— Анисьягийн санаачилгатай нь л тун авмаар сайн тал даа гэхэд усан цэргүүд идэж байгаа зүсэм тарвасаасаа хошуу салгаж нирхийтэл инээлдэв. Шарыгин дүнсийж хөмсөг зангидан хүрзээ авч босов. 

	— Нөхөд өө, Анисьяд тусад нь хоргодох байр малтаж өгөх санал байна. Нөхөд өө ийм сайн нөхрийг хайрлан хамгаалах хэрэгтэй шүү. 

	Усан цэргүүд инээлдэж ханаад, батарейнхаа ар талд, буудалцах үед орж суух нэг жижиг окопыг Анисьяд зориулан малтаж өглөө. Өөр хийх юм байсангүй. Галт онгоцноос буулгасан олон зуун сумыг их буунуудын хажууд эгнүүлэн хураагаад винтовоо арчжээ. Сапожков дивизионы командын байртай барих холбоог засаж зэхэв. Усан цэргүүд наранд шарж, хонхор дотор хэвтэнэ. Одоо генерал Мамонтов наашаа морилон ирэг гайгүй. 

	Иван Ильич их бууны арал дээр хэвтэж. хуурай өвс имрэн хугачиж байв. Иван Ильичид ямар нэг хүнд бодол төрөхгүй харин газрын хаанаас цугласан, өвөр хоорондоо огт адилгүй мөртөө хувь заяагаа ийм эв найрамдалтай холбосон энэ хэдэн хүнээ л хайрлах бүлгээ. Ямар ч цавуугаар, хэнтэй ч нааж, тогтоомооргүй ямагт л элдвийн юм бодож байдаг Сергей Сергеевич хүртэл даруй хэн бүхэнд хэрэгтэй хүн болж, эвцэн зохицоод их бууны дугуйн хажууд төвхнөж, сүнгэнэтэл хурхирч байгааг нь хар. Шарыгин бол нэр төрд дуртай, дуливтар ухаантай залуу боловч юманд махруу хар муу санаагүй цагаан цайлган хүн, одоо гараа хацар дороо ивээд хажуулдан тайван унтаж байна. Задуйвитер маань халуун элс дээр ихэс шиг тэрийтэл хэвтэж ур муутай хийсэн сайхан нүүрээ наранд шарж байгааг нь харвал зальтайхан боловч зориг авхаалжтай, амьд үлдвэл гэртээ ёстой нэг эзэн шүү эзэн болж буцах эр байгаа юм. Өөр нэгэн Керж нутгийн ой тайгад төрсөн баатар Латугин саравчгүй малгайгаараа нүүрээ таглаад дүнгэнэтэл хурхирч байна. Энэ бол маш баримжаагүй, элдэв заль мэхгүй, ер нь заль мэх ч түүнд хэрэг болохгүй хүн. Харин нагаан буу, гар бөмбөг барьчхаад чухам хаашаа очихоо мэдэхгүй байгаа хүн. 

	Иван Ильичид арван хоёр хүн хувь заяагаа итгэн даалгажээ. Ийм чухал хариуцлагатай үед Цэргийн зөвлөл түүнд их бууны батарей хариуцуулжээ. Иван Ильич гоо бодлогыг бага сага гадарлах боловч. ер нь их бууны батарей даргалах ёсгүй гэж эрс мэтгэх ёстой байв. 

	— Гагин чи сонсооч, та нарын дотроос харааны буланг бодож чаддаг хүн бий юү? Бидэнд дуран хараа байхгүй шүү дээ. 

	Халхавч шорооны дээгүүр өлийсхийж тал руу харан, зогсож байсан Гагин эргэж: 

	— Дуран хараа гэнэ ээ? гэж зэвүүвтэр дахин асууж, Телегинийг хар нүдээрээ ширтэж байснаа, — Чи дуран хараагаар яах нь вэ? Хараагаа хэд дээр тавихыг командын байрнаас утсаар бидэнд хэлээд өгнө шүү дээ гэв. 

	— Аа нээрэн тийм л дээ... 

	— Тэр өнцөг булан, хараа, дуран хараа бүгдийг бид мэднэ, энэ бол нөхөр Телегин минь гол нь биш... Дуран хараатай хараагүй аймшигтай тулалдаан болно... Өлөн гэдэс цуварч байдаг юмаа ч гэсэн аяны нь олоод сүүлчийн сумаа бартал тулалдах хэрэгтэй. Харин энэ тухай л сайн бод. Алив нааш ир би чамд юм харуулъя гэв. 

	Телегин өндийж Гагины дэргэд хүрч очив. Баруун талд тэнгэрийн хаяа дөтөлж байгаа юм шиг болж, их бууны нүргээн улам ихсэж, өмнө зүгт утаа суунаглан бүрхэнэ. Телегин Гагины хурууг дагуулж харсаар байгаад өмнөх тэгш талд хойд зүгээс язганаж байгаа хүмүүс цувж байгаа морь тэргийг олж харав. 

	— Манайхан зугтаж байна гэж Гагин хэлээд Сарептагийн зүгт өмнө талд мөөг шиг хэлбэрт утаа манарч байгааг заав. — Би аль түрүүнээс энэ чигт хараад байгаа юм. Мянга түмэн амьтан гүйлдэж өнгөрлөө. Сум дэлбэрч байгааг харав уу? Түрүүчээр дэлбэрэхгүй байсан юм. Хүнд буугаар өгчилгөж байна. Өглөөгүүр генерал гуайн ирэхийг хүлээнэ дээ. 

	Иван Ильич батарейнхаа эд хогшлыг дахин нэг харж үзэв. Их буу, винтовынхоо сумыг тоолж үзэхэд нэг винтовт хоёр хавчаар сум оногдож байв. Ялангуяа батарей нь өмнө талаасаа ил газарт байгаад сэтгэл их түгшүүртэй байв. Хоёр зуу орчим алд газар шинэ ухсан окоп харагдав ч тэнд юу ч үзэгдэхгүй харин улаан цэр-гийн ангиуд нэлээд цаагуур байгаа бололтой. Тэгээд Сергей Сергеевичийн дэргэд очиж суухад тэр нь бас л тийм тавтай унтаагүй бололтой, нүүр нь үрчлээтэж харагдана. 

	— Сергей Сергеевич ээ, уучлаарай, би чамайг дэмий сандраах боллоо, намайг дивизионы даргатай яриулж өгөөч. 

	Сапожков нойрмог нүдээ бүлтийлгэн: 

	— Яах нь вэ? Битгий бууд гэсэн заавар өгсөн шүү. Болоход нь хэлнэ. Чи юунд сандраав даа? Тэгээд Сапожков их бууны дугуй руу зүтгэж бүр худал бол уу гэмээр эвшээлгэнэ... Хэвтээд дуг хийвэл хожно доо гэв. 

	Иван Ильич буцаж ивүүр дээр зогсож, гараа халхавч шороон дээр тавиад хөдлөлгүй удаан зогсов. Тэнгэрийн тэртээ хаяанд хасаг цэргийн тоо томшгүй хороод босгосон харанхуй тоосны цаагуур том гэгчийн бүдэг улаан нар шингэж үзэгдэнэ. Шөнийн харанхуй тэгш талд бууж тэртээ байгаа цэргүүдийн хөдөлгөөнийг ажиглах аргагүй боллоо. Үдшийн тод одны доохнуур шингэсэн нарны туяанд харагдагч тэнгэр нь ногоон номин далайн эрэг дээр байгаа үлгэрийн орон шиг харагдаж, тэнд хятад маягийн сүмүүд үзэгдэж байснаа нэг сүм газраас хөндийрч хөвж байгаад хоёр толгойтой морь болсноо, бас хүүхэн болоод гараа нугалан залбирч байх шиг харагдана. 

	Зүүдэлж байхад нэг хачин хөлөө солбиод хөвөх мэт явдаг шиг, энэ хонхор дотроос гарвал л энэ жигтэйхэн оронд нисэн очиж болох мэт санагдана. Үхэх сэхэхээ үзэлцэх тулалдааны өмнөхөн ийм хачин орон үзэгдэх мэт болдог чинь нэг л учиртай биз?... 

	Сергей Сергеевич ирээд Иван Ильичийн мөрөн дээр гараа тавьж, — Ээ, хар турлиах, зэгэл тал гэгчээр ингэж тэнгэрийн хаяа ширтдэг чинь ёстой идеализм шүү... Мохоор ороох уу? Эмнэлгээс нэг боодлыг хулгайлсан юм. Тэгээд үхлийнхээ өмнө татах гэж хадгалж байгаа юм. Хэдийгээр завжны хоёр талын үрчлээ, суунагласан нүдэнд нь уйтгарын совин илт харагдавч Сергей Сергеевич аанай л инээдэмтэй ярьдаг хэвээр байв. Хоёулаа мохоор ороож татахдаа Телегин утааг зүгээр үлээж Сапожков утааг нь харин шүлстэйгээ хольж залгина. 

	— Чи чинь яагаад л үхэх хатахаа ярьдаг болчхов? гэж Телегин аяархан асуув. 

	— Үхлээс айдаг боллоо. Толгойд сум тусахаас айж байна, өөр газар тусвал алахгүй, толгойд тусахаас айнам. Толгойг бусдын бай болгож хийсэн зүйл биш. Боддог санадаг юм маань харамсалтай байна. 

	— Сергей Сергеевич минь бид цөм айж байна, гэвч энэ тухай бодох хэрэггүй. 

	— Миний юу бодож санадгийг чи сонирхож үзсэн удаа байна уу? Сапожков анархист хүн. Сапожков спирт залгилдаг хүн л гэж чи мэдэх биз. Би бол чамайг шилэн хүн шиг нэгд нэгэнгүй нэвт харж байна. Чи бол бичиг захидал хүргүүлэх амьд хүнтэй байна. Харин надад бол бичиг захидал явуулах хүн алга. Иймдээ би тун харамсдаг юм. Ээ Ванька чамайг харахад атаархмаар байна. 

	— Надад тэгж атаархмаар юу байна даа?

	— Чи ч яах вэ алган дээр тавьсан юм шиг ив илхэн байна жудагтай, үнэнч хайр дурлалтай өөрөө өөрийгөө хянадаг хүн. Үнэн шударга ажилтан, сайн залуу, чамайг уурлавал эхнэр чинь инээнэ. Бас тэгээд хуучин маягийн хүн болохоор амьдрал чинь хөнгөн мэт байна аа. 

	— Ингэж үнэлж байгаад чинь баярлалаа. 

	— Ванька минь, тэр зун намайг Гымза буудаагүйд нь би харамсаж байна. Хувьсгалын үүднээс бол буудчих л байсан юм... Дэлхий ертөнцөд учир тоймгүй олон үзэл санаа гарлаа. Энэ бол гүн ухааны сайхан үе, эрхэм дээд эрх чөлөө нь байгаа юм? Тэгээд сүйрэл болж, аймшигтай сүйрэл тохиолдож газар сайгүй хачин юм болж байна... 

	Ингэж ярингуут Сапожков малгайгаа шилэн дээрээ гартал дарж алгаараа нүдээ таглав. 

	— Энэ талаар хүн төрөлхтөнд сайн талын биш, харин муу талын мэдэгдэл, овоо зэгсэн мэдэгдэл хийх гэсэн юм, гэтэл цоохорлоогүй, арай л бичиж амжаагүй байна... Уучлаарай. 

	Зэгж харанхуй болжээ. Тэнгэрийн хаяанд түймэр оволзож ялангуяа өмнө зүгт Сарептагийн чигт их түймэр ноцно, хөдөө айлуудын байшин шатаж, утаатай хар хүрэн туяа нь хурдан давшиж яваа дайсны замыг гийгүүлнэ. Одоо чанх баруун талд гурав гурваараа хөөрч байгаа ногоон пуужингууд галт могойнууд нүхнээсээ толгойгоо цухуйлгаж байгаа мэт болж байгаа нь Телегиний нэг чихэнд дуулдах болов. 

	Сергей Сергеевич энэ бүхий л галын наадмыг тэгэхээс тэгж анзаараагүй дүр үзүүлж. хоолойгоо чичгэнүүлэн ярихад нь Иван Ильичийн ар зоо руу хүйт даах шиг болов. 

	— Ер нь бид зөвхөн идэж уухын тулд амьдарч байна уу? Тийм бол миний толгойг сум дэлбэ цохиг, тэгээд орчлон ертөнцтэй адилхан эрхэм зүйл гэж би эндүүрч байсан миний уураг тархи савангийн хөөс шиг бут үсрэг... Хүний амь гэдэг чинь нүүрстөрөгч, азот хоёрын хувьсал болж бас нэг өөр хэрэггүй юмны хувьсал болохыг хараа биз. Жирийн молекулаас нарийн молекул үүсэж, бас бүр нарийн молекул үүсэж байснаа пад хийгээд сөнөнө! Нүүрстөрөгч, азот, бусад элдэв хог новш нь ялгарч жирийн байдалтай болно. Тэгээд гүйцэх нь тэр дээ Ванька минь... Энд хувьсгал ямар пад байна. 

	— Сергей Сергеевич та юунд ингэж үймрээд байгаа юм бэ? Чухамхүү хувьсгал нь л хүнийг ердийн байдлаас сэргээж өгдөг юм. 

	— Намайг орхи! Ер нь би чамтай яриагүй. чи хувьсгалын тухай их мэддэг хүн дээ. Тэр хувьсгал чинь дууссан... Жаахан алсын хараатай уужим байж сур. Зөвлөлт Орос маань одоо догшин Иваны үеийн нутаг газрыг л эзлээд байна... Удахгүй бүх замын хажуугаар хүний яс цайж хэвтэх болно. Тэгээд нэлдээ нүүрстөрөгч, азот хоёрын хувьсгал болно, маргааш өглөө энд морьтой ирнэ дээ хараарай. 

	Телегин нуруугаа үүрч дуугаралгүй цэв цэх зогсох бөгөөд түймрийн туяанд улбар болсон царай нь сайн харагдахгүй байв. 

	— Иван... Үлгэр домог мэт сайхан ирээдүйн төлөө, хүн бүхэн өөрийгөө орчлон ертөнцтэй адил гэж үзэхэд нь хэн ч, юу ч саад хийхгүй тийм агуу, гайхамшиг төгс эрх чөлөөг мөрөөдөж л амьд явах хэрэгтэй юм. Бид энэ тухай нөхөдтэйгөө хэчнээн үдэш ярьдаг байж бил ээ! Бидний толгой дээр одоо ч гэсэн агуу их Гомерын үеийн одод хэвээр мандаж байна. Мянган жилийн өмнөх шиг л түүдгийн гал замыг минь гэрэлтүүлсэн хэвээр байна. 

	Нөхөд минь ирээдүйнхээ тухай миний яриаг сонсож итгээд, нүдэнд нь гал бадарч, жадны нь үзүүрт түүдгийн гал гялалзаж байв... Тэд одоо цөм хээр талд хэвтэж байна... Би хороогоо ялалтад хүргэсэнгүй, тэгэхлээр би тэднийг хуурчээ!

	Баруухантай нь хоёр зуугаад алхам газарт манаа хашхирч, нам дуугаар ярилцаж эхлэв. Телегин толгойгоо эргүүлж харна. Бодвол тэр зүгт манаанд зогсож байгаа Гагин дээр өөрийнхний нэг хүн ирсэн биз. 

	— Иван минь, хэрэв энэ ирээдүй маань Оросын аглаг бөглүү талд ярьсан шидэт үлгэр бол яана? Хэрэв энэ үлгэр биелэгдэхгүй бол яана? Хэрэв тиймд хүрвэл дэлхийд аймшигтай юм учирч байна гээд Сапожков улам дөтөлж, цааш нь шивнэн ярихдаа, — Аюул учирсныг одоохондоо хэн ч олигтой ухамсарлаагүй байна. Аюул занал нь зөвхөн эсрэг хүчтэй сорилцож байна. Хүн төрөлхтнийг энэ дөрвөн жилийн дотор хядсан нь цаашдаа бэлдэж байгаа юмны дэргэд юу ч биш. Манайд ч бүх дэлхийд хувьсгал гарч хүн амьтныг хядаж байгаад гол учир нь байгаа юм. Тэгэхлээр хүн бүрийг толгой дараалан дайчилж, үсийг нь хусаад, гарт нь төмөр тогоо атгуулна даа. Тэгээд саарал үнс болсон энэ дэлхийд аймшигт юм тоо томшгүй болно. 

	Ер нь хасаг цэргийн илдэнд цавчуулж үхсэн маань дээр... 

	— Сергей Сергеевич минь чи биеэ амрааж үз гэж Телегин хэлэв. 

	— Чамаас өөр хариу ч горьдоогүй юм даа!... 

	Гагин нэг өндөр бөгтөрдүү нуруутай хүн дагуулж хонхор дотор орж ирэхэд, Телегин энэ тэсэшгүй хэцүү яриаг дуусгах боллоо гэж ихэд баярлав. Тэр ирсэн хүн маань яах ч гэж хасаг цэргийн саравчтай малгай өмссөн юм бол бүү мэд, бас шинелийн хормой нь тасарчихсан, хүзүүгээ тулсан шавар дотор долоо хоног суусан байртай хачин өтгөн дуугаар: 

	— Нөхөд дарга сайн байна уу, ажил төрөл чинь ямаршуу байна, их бууны сум бий юү? гэв. 

	— За яах вэ сайн л байна, харин та нар чинь хаанахын хэн гэгч улс вэ? гэж Телегин хэлэв. 

	— Качалины хороо, манай суманг танай өмнө байрла гэж тушаасан би дарга нь байна.

	— Тун сайн байна. Нүх ухчихсан, харин хамгаалах улс нь байхгүй байхад би бас гайхаж байсан юм. 

	— Бид тэр нүхийг чинь эзэлсэн. Бид шархдагсдыг авчирсан, галт тэргэнд ачиж байна. Комендантаас талх гуйх гэсэн чинь маргааш өглөө гээд болдоггүй. Өглөө гэж хэлэхэд амархан, гэтэл суман маань гурван өдөр юм идээгүй... Та нарт байхгүй биз. Ядахдаа нэг нэг зүсэм, үнэрийн нь авах юм сан... Маргааш өгнө биз... Тэгвэл та нарт үнээ ч бэлэглэж болно. 

	— Иван Ильич ээ... гэж хүн дуудахад Телегин эргэж харвал Анисья сүүдэрт сэмхэн ирчхээд яриа сонсож байв. — Би гурван өдрийн талх зэхэж авсан, эднүүдэд өгч бололгүй дээ. Маргааш бас олно. 

	Телегин инээмсэглэн: 

	— За сайн байна, нөхөр суман даргад дөрвөн бөөрөнхий талх өг гэв. 

	Ингэж талхаа хурдан өгнө гэж тэр суман дарга ер бодоогүй болохоор “Юу? гэж асуугаад, — За баярлалаа” гэв. Анисьягийн өгсөн талхыг чанга тэврээд шууд аваад явахаас жаахан зовлоо. Нойрмоглон жихүүдэс нь хүрсэн усан цэргүүд ойртож ирээд ноорч навсайгаад, шавар шавхай болчихсон энэ хүн рүү сониучирхан дөхөж ирэв. Тэр хүн маань арав хоног бүслэгдэж шувт нүдэлдсээр нэг ч их буугаа бас шархтан ачсан нэг ч тэргээ алдахгүй мултарч гарсан хорооныхоо гавьяаны тухай усан цэргүүдэд яарч сандран түгдэрсээр тун ч утга авцалдаагүй ярьж гарсанд усан цэргүүдийн зарим нь ойлгож ядаад цөхрөн холдов. 

	Латугин түүнийг хүйтэвтэр харж: 

	— Чи сайн унтаж аваад дараа нь ярь... Тэнд яагаад ийм хурц гэрэл асаж байгааг мэдэхгүй байна гэж үү? гэж Сарептагийн зүг заана. 

	— Мэдэж байна. Галт тэрэгний буудал дээр нэг хүнтэй уулзсан. Генерал Денисов Сарептаг дайрч байна гэнэ. Германтай дайтаж байхад тэгж галлахыг үзээгүй гэнэ. Их буугаар ор мөргүй болтол арчиж байна гэнэ дээ. Гуу жалганаас хасгууд багширтлаа дайрч сахал самбай нь арзайж аймаар байна гэнэ... Тэр эрээвэр хураавар амьтад чинь амьд хүн олзолно гэж ер байхгүй. Морозовын дивизийн тал нь үлдсэн. Хараа биз, тэр чинь Ижил мөрөн рүү түрж байна. Хэрэв Сарепта Чапурники хоёрын завсраар Ижил мөрөнд хүрвэл гүйцэх нь тэр дээ!

	Тэр хүн усан цэргүүдэд толгой дохиж ёслоод хонхор дотроос гарч одоход нь Телегин ийн асуув. 

	— Танай хорооны дарга ямар хүн бэ?

	— Мельшин Петр Николаевич... гэж Иван Гора харанхуй дотроос хашхирав. 

	
VI

	Морозовын дивиз нь тавдугаар цуваанд түрэгдэж тэр шөнөжин маргааш өдөржин Сарепта болон нуур орчмын суурин Чайурникийн зүг ухрав. Генерал Денисов улаантанд амьсгаалах ч чөлөө олгохгүй мөрдөнө. Нэг дайралтыг няцаамагц, дахиад л шинэ хүчээр дайрна. Окопууд дээр ганзат сум дэлбэрч, газар доргин, цэргүүдийг хуйларсан шороо булж байв. Хасгийн их бууны гал зогсоход цэргүүд уур хилэн нь хүрч хорссон янзтай, цус нөжид будагдсан нүүрээ цэргүүд окопоос цухуйлгана... 

	Толгодын цаанаас, гуу жалга дотроос бөөн морьтой цэргүүд багшран гарч, морьдын туурайнд тоос манаран босно... Тэд эртний татаарын заншлаар сэлмээ эргүүлэн гууглана. Сум шиг довтолж буй данагар зээрд морьд болон халуун цусанд сэлмээ ирлэх гэж яаран мориныхоо дэлэнд нь наалдаж нисэх мэт яваа хар царайтай хасаг цэргүүдээс айж нэг л цэрэг зугтвал зээглэн хэвтэж буй цэргүүдийг цөмийг нь хяргаж, агтын туурайгаар гишгүүлэх ажээ. 

	Морозовын хорооныхны хоёр жигүүр нь Сарепта суурины цэцэрлэг болон Чайурники суурины үтрэмд шахагдан тэсвэртэй зууралдавч, дундуураа Ижил мөрөн рүү түрэгдэж цүлхийсэн нь хүч хүрэхгүй хүнд юм өргөхөд гарын булчин арга буюу сунаж тэлэгдэх лүгээ адил байв. 

	Дивизийн дарга, комиссар хоёр нь бөөрөөрөө хэвтэж байгаа сургуультай морьдынхоо хажууд явган сууж буй холбоо баригчдын хамт яг энэ төв дунд, тэргүүн шугам дээр байжээ. Алагдаж шархадсан улсуудын орыг жигүүрээсээ авсан улам цөөн хүнээр нөхөж байв. Харин Царицынаас авах бэлтгэл нөөц нэгэнт байхгүй болохоор дивизийн дарга нь армийн жанжнаас тэр тухай үл шаардана. 

	Өнөө өглөө тэнд нэг тусгүй юм болжээ. Юу гэвэл ойр хавийн суурин, айлуудаас татсан тариачин цэргийн нэг хоёр дугаар хорооныхон гэнэт окопоос гарч, винтовоо өргөн цагаантанд бууж өгөхөөр явжээ. Нэгдүгээр хорооны штабт, хэдэн дарга нар хээрийн тогооны дэргэд цуглаад хорооны комиссар болон хэдэн коммунистуудыг бууны ам тулгаж байгаад бууджээ. Яг тэр үед хоёрдугаар хороонд хорооны дарга, комиссар болон хэдэн коммунистыг бууджээ. Зөвхөн хоёр суман тэр өдөөн хатгалгад автагдалгүй бууж өгөхөөр цагаан дарцаг бариад гүйлдэж байгаа урвагчид руу гал нээжээ. Цаана нь зээглэн хэвтэж байсан Мамонтовыхан гүйлдэж буй энэ бөөн улсыг хараад аттаклаж байгаа цэргүүд гэж бодоод өмнөөс нь ширүүн гал нээв. Тариачин хоёр хорооны үлдсэн цэргүүд нь нааш ч үгүй, цааш ч үгүй болж, баахан бужигнаж байснаа зэвсгээ орхиод гэдрэг эргэж ирэхэд нь тэднийг бүсэлж аваад хүргүүлжээ. Тэгээд бараг таван мод газраар фронт задгай болсон ажээ. 

	Царицын хотын зэвсгийн завод, механик завод болон бүх модны заводын яндан түгшүүр зарлан дуугарна. Цэргийн зөвлөлөөс илгээсэн коммунистууд заводын цехүүдийг хэсүүчлэн: 

	— Нөхөд өө ажлаа хая... зэвсэг барьж фронтыг аврагтун! гэж байв. 

	Ажилчид гэж заводууд дээр үлдсэн тахир дутуу, балчир бага хүмүүс суурь машинаа зогсоож, багаж хэрэгслээ нууж хөөргөө орхиод буугаа хадгалсан пингүүдээс гаргаж аваад хаалганы гадаа жагсаж галт тэрэгний буудал руу явцгаана. 

	Жижиг байшингуудаас ээж, эхнэрүүд нь угтан гарч ирээд баадантай идэж уух юм атгуулж, хөл гараа олохгүй яваа отрядыг дагаж олон хүүхнүүд галт тэрэгний буудал хүрч, зарим нь бүр байлдах газар хүртэл үдэж гаргав. Бас тэр ээж, эхнэрүүд нь хэрэггүй мөртөө буцахгүй тэндээ зогсож, Мамонтовын их бууныханд аятайхан харагдах бай болж саад хийж байхад нь армийн жанжин ирээд гараа цээжиндээ нааж, аргадан гуйж буцаав. 

	Цагаантнууд нэгэнт түрэн дайрч эхэлсэн фронтын тэр цоорхойг Царицыны гурван мянган ажилчин тэр өдөртөө бөглөн авч их хохирол үзэж байгаад цагаантныг гэдрэг зайлуулжээ. 

	Морозовын дивиз урьд хожид үзээгүй ширүүн морин ба явган цэргийн дайралтыг тэсэн торгоож байсан яг тэр үед Царицыны ажилчид тэгж уг цоорхойг бөглөж авчээ. Дивизийн төв нь бараг Ижил мөрөнд тултлаа гэдрэг түрэгджээ. Сарептагийн гудамжинд зэгж их бууны сум дэлбэрэх болов. Чайурники гэдэг суурин дайсанд эзлэгдэж, сүрлэн дээврээсээ эхлэн дүрэлзэж, тал дахь нуурын хөвөөний зэгс шатаж байв. 

	Дивизийн дарга өмнөх тэгш талыг дурандана. Нар бараг жаргах шахжээ. Хасаг цэргийн зуут тэгэхээс тэгэх гэсэн юм шиг ил гарч агших сунах мэт элдвээр жагсаалаа жигдрүүлж байгааг дивизийн дарга харжээ. Дивизийн даргын хянуур нүд нь хасгуудын морьд омголон цовоо байгааг хараад сүүлчийн удаагаа дайрах гэж байгаа шинэ анги байна гэж мэджээ. 

	Нар жаргах үеэр Морозовын дивиз түүхэнд тэмдэглэгдэх бас нэг их ширүүн тулалдаан үзэж өнгөрөх нь лавтай болов. Дивизийн дарга дурангаа унжуулж, харлачихсан гансаа гарган, Саратовын мохоор чихэж аваад чүдэнз эрж шинелийнхээ кармануудыг дарж үзнэ. Чүдэнз байсангүй. Баруун зүүнийг харахад нь түүний өмнө хэдхэн алхам газарт бөөн шорооны ар талд цэргүүд хэвтэж байв. Нэг цэргийн сүвээнд цэмбэн цамцыг нэвтэлсэн хар толбо харагдана, нэг цэрэг галзуурсан юм шиг винтовынхоо хацрыг хацраараа үрж, уухилна. 

	Дивизийн дарга гансаа сэмхэн газар тавихад тэр нь шарилж руу өнхөрч оров. Дахин дурангаа авч харахад түүний гар нь өөрийн эрхгүй салганан чичирнэ. Баруун өмнө зүгт бас л морин цэргүүд бөөгнөж байгаа харагдана. Тэр цэргүүд нь дивизийн даргыг гансандаа тамхи нэрж байх зуур нэгтэйгээс гараад ирчихжээ. 

	... Бас олон мянган морин цэрэг төвгөрийн цаанаас цухуйж, үдшийн нарны ташуу гэрэлд тоос манаруулж харагдана. Ёстой ганц дайрахад хумхиж, гишгэчих лут их хүч байв. Дивизийн дарга даруй дурандахаа болив. Окопууд дотор аанай л чив чимээгүй, сэргэмжлэн хүлээх янзтай байх бөгөөд цэргүүд винтовоо атгасаар зогсож харна. Дивизийн дарга ам нээж, зоригжуулах үг хэлэхийн завгүй алсаас их бууны нүргээн сонстов. 

	Дивизийн дарга дахиад л дурандав. Яасан золиг шиг юм болох нь тэр бил ээ! Цугларч байгаа хасаг цэргийн зуутуудын ойролцоохон тэгш талбай дээр хориод их бууны сум дэлбэрч харагдана... Хасаг цэргийн зуутууд хатируулан тэр дорхноо бөөгнөрөхөд, атаманы туг дунд нь намилзана. Төвгөр дээрээс уруудан давхиж буй үй түмэн морин цэргийн өөдөөс хасгууд тосож харайлгав. Морин жад нь ширэнгэ мэт шоролзож байгаа хасгууд гэдрэг ухарсхийж жагсаалаа жигдрүүлж аваад морьдын хар эрчээр зэрэг дайрав. Нөгөө төвгөрөөс уруудаж байгаа, бас өөдөөс нь тосож яваа хоёр бөөн морин цэргүүд ойртон ойртсоор хутгалдчихав. Тэнд бөөн тоос босож харагдана. 

	Хориглон хэвтэж байсан явган хасаг цэргүүд сандран гүйлдэж байхыг дивизийн дарга дурангаар харжээ... 

	“Аа хараач хөөе, цэргийн зөвлөлийн тэргүүлэгч эцсийнхээ дусал цусыг дуустал тэс гэж утсаар шаардаад байсны учир ийм байдаг бий... Дмитрий Шелестын Төмөр дивиз ирэх нь энэ үү...” гэж дивизийн дарга аман дотроо ярина. 

	Хасгууд руу дайран орсон морин цэргийнхээ араас нь Төмөр дивизийн буудлагын явган цэрэг дайран орлоо. Түүний цаанаас нь тэмээ, тэрэг бөөн хүн тоосон дундуур айсуй нь харагдана. Энэ бол тэр дивизийн авч яваа ачаа хөсөг бөгөөд хожим учрыг магадлан үзэхэд тэнд олон мянган пүү улаан буудай, спирт дүүргэсэн торх, олон зуун дүрвэгчид, олон сүрэг хонь үхэр байжээ. 

	Энэ тулалдаанд олон хасаг алуулж, бут цохигдсон цагаантны морин цэрэг баруун зүг зулбаж, Төмөр дивиз, Морозовынхон хоёрт хавчигдсан явган цэргийн тал нь хядагдаж, тал нь бууж өгчээ. Цаг орчим үргэлжилсэн энэ тулалдаан дууссаны дараа. дивизийн дарга мориндоо мордож, алуулсан хүн агт морьд дүүрсэн тал дундуур явж үзэв. Зарим газарт утаа баагьж, зөөж амжаагүй шархдагсад ёолж л байв. Дивизийн даргын өөдөөс бөөн морьтой хүн тосож ирэв. Түрүүнд нь яваа, кубань нутгийн хувцастай, том кинжал хутга өмнөө зүүж, мөр лүүгээ юүдэн нөмрөг унжуулсан хүн хилэн хар морио агсруулан давхиж ирээд, дивизийн даргын өмнө амыг нь татаж, захирангуй омголон дуугаар: 

	— За нөхөр та сайн байна уу? Таны алдар хэн гэдэг бил ээ? гэв. 

	— Би, Морозов. Донын нэрэмжит дивизийн дарга байна, нөхөр таны алдар хэн бил ээ?

	— Миний алдар уу? гэж цаад хүн инээмсэглээд, — Хар л даа. Арван нэгдүгээр армийн жанжны хуулиас гадуур гаргаж зарлаад, Новинномыскт буудан алах гэж байсан тэр хүн дээ. Тэгэхэд би Царицынд хүрээд ирлээ, янз нь цагаа олж ирсэн дэгээ гэв. 

	Иймэрхүү сайрхуу, олон үг дивизийн даргад онц таалагдсангүй хөмсөг зангидан: 

	— Тэгвэл та чинь Дмитрий Шелест болох нь ээ... гэв. 

	— Намайг хүүхдээс минь эхлээд л тэгж нэрлэдэг байсан шиг санагдана. За алив хөө, хаанаас яаж цэргийн зөвлөлийн гишүүнтэй ярихыг заагаад аль гэв. 

	— Цэргийн зөвлөлд би зэгж хэлсэн болохоор мэдэж байгаа. 

	— Чиний хэлсэн чинь надад падгүй, харин миний дууг сонсог гэж Дмитрий Шелест ихэмсэг янзтай хэлээд морио давирахад, хар азарга нь галзуу юм шиг шуугив. 

	
VII

	Тэр үдшидээ, бүр орой болсон хойно, Иван Ильич хурандаа Мельшин Петр Николаевич аа би энд байна, тантай уулзмаар байна... гэсэн зурвас илгээжээ. Мельшин мөн тэр зарлигаар хариу бичсэн нь “Их баярлалаа. төвхнөж аваад очно, ярих юм ч байна. Харин энд чиний...” гээд харандааны үзүүр хугарчихаа юу, эсвэл харанхуйд бичсэн юм уу бүү мэд, Иван Ильич хэдэн чүдэнз шатаавч, сүүлийн үгийг ер гаргасангүй...

	Мельшин ч ирсэнгүй. Шөнө дундаас хойш хээр талд пуужин гялалзаж эхлэв. Бэлдэж бай гэсэн тушаал ирэв. 

	— За нөхөд минь, эхэллээ гэж бодох хэрэгтэй гэж Иван Ильич нөхдөдөө хэлэв. — Ер нь нэг ч сум дэмий дэлбэлэхгүйг л хичээж үзье. Бас тушаалгүйгээр алхам ч ухарч болохгүй гэж армийн жанжин тушаасныг та бүхэн мэдэж байгаа. Ер нь байлдааны үед юу ч тохиолдож болно... (Аа золиг, яагаад энэ “ер нь” гэдэг үг амнаас салахаа больчихов гэж Иван Ильич дотроо бодно) Арван таван онд бидний хойноос пулемёт зоодог байсан. Тариачин эрчүүд эцэг болох эзэн хааныхаа төлөө бүх цусаа асгаруулна гэж генералууд итгэдэггүй байжээ. Гэвч окоп дотор ерөөл хэчнээн уншина гээч, Орос орон маань ёстой л төрөлх орон минь мөн дөө... Оросын гардан байлдахаас илүүтэй аймшигтай юм тэр байлдаанд байгаагүй юм даа. 

	— Дарга минь, чи юунд ингэж уянгалаад байна вэ? Ямар хэрэгтэй юм бэ? Аа? гэж гэнэт Латугин сөөнгө дуугаар асуув. 

	Иван Ильич тэгэхээс тэх гэж дуулаагүй юм шиг: 

	— Харин одоо бол бидний араас пулемёт зоохгүй болжээ. Одоо бидний хэнд маань ч хамгийн аймаар зүйл бол өөрийнхөө турсагыг бүтэн үлдээхийн тулд хувьсгалаас урвах явдал мөн... Хөл доор чинь газрын хөрс хуйхлагдах шийдвэрлэх үед сульдаж туйлдахгүй бай гэж армийн жанжин тушаасныг ингэж л ойлгох хэрэгтэй дээ. Айдаггүй хүн байдаг гэж ярих нь дэмий үг... Айх явдал байдаг юм, айх сэтгэл төрөөд ирэх үед нь эр зориг гаргаж түүнийгээ дарах хэрэгтэй. Харин шившиг гэдэг айхаас илүү муухай. Манайхны дотор ноцтой байлдаанд шалгагдаж үзээгүй нөхөд байгаа болохоор би ингэж ярьж байгаа юм даа нөхөр Латугин минь... Мэдрэл султай хүмүүс ч бас байна. Хамгийн туршлагатай догь хүн ч сандардаг тийм үе байдаг юм... Жишээ нь би хэдийгээр дарга ч гэсэн пиан даахгүй их буунуудаа орхих юм бол тэр дор нь буудахыг тушаана... Тийм хүн гарвал би ч бас буудах болно. За гүйцлээ... Гэгээ гарахаас наана тамхи татахыг хориглоно гэв.

	Тэгээд Телегин бас л ханиалгаж, их буунуудын араар сэлгүүцэн холхино. Их л юм яримаар байвч нэг л болохгүй байв. 

	— Нөхөд өө, ярихыг харин хориглоогүй шүү... 

	— Нөхөр Телегин ээ гэж дахиад л Латугин дуудав. Иван Ильич нуруугаа үүрсээр түүний дэргэд очив. 

	— Цэргийн алба хаахын өмнө би айл хунараар хэсэж явлаа. Хүн амьтантай тохирдоггүй, хөл нүцгэн, гахай явган, усан буудалд ачаа ачигчаар ажиллаж, худалдаачдын түлээ хагалж жорлон цэвэрлэж, даа ламын морь маллаж усан байцайны шөл өгөхөд нь тэр санваартантай хэрэлдэж байлаа. Нэг зуур хулгайчидтай ч сүлбэж үзлээ... Их юм үзсэн дээ! Ээ дээ мөн ч тэнэг, зодоо цохионд дуртай байж билээ, согтуудаа үхэхээс наагуур зодуулж ч байлаа. 

	— Хүүхнээс болж тэгж зодуулаа биз гэж Байковыг хэлэхэд хол тэсэрсэн пуужингийн гэрэл түүний өтгөн сахал доторх жижиг тэгжгэр шүдийг нь гэрэлтүүлнэ. 

	— Хүүхнээс болж бас зодуулж байсан. Тэр тухай яриагүй. Ийм л юмны тухай ярьж байгаа юм даа: Нөхөр Телегин чи зохих зүйлийг бидэнд хэлсэнгүй, ойр хавиар нь өнгөрч байна... Хувьсгалын өмнө хүлээсэн үүрэг гэдэг чинь яах вэ зөв. Харин тэр үүргийг чинь бид яагаад сайн дураараа зөвшөөрөн хүлээх болов доо! Чи энэ тухай л ярьж үз. Чадахгүй нь үү? Тэгвэл өөр юм идэж өссөн хүн байх нь дээ. Гэтэл биднийг чинь тамлахын муугаар тамлаж сүнсийг минь зайлуулчихсан юм. Ер нь адгуус амьтан ч тэсэхээргүй байх. Хэрэв чи бидний оронд байсан бол аль эрт адуу шиг уруулаа унжуулчхаад хомнуулчихсан зүтгэж байх байсан юм. Байз бүү гомдоорой бид хоёр хүн шиг ярилцаж байна. Яалаа гэж миний ээж бүх насаараа айл хэсүүчлэн тэнэв дээ? Тэр чинь юугаараа Грекийн хатан хаанаас дутах бил ээ?

	— Ээ дээ бас л дэгстүүллээ! гэж дахиад Байков Латугиний яриаг тасалж, — Арван гурван онд бид Грекийн хатан хааныг Афинд харсан юм. 

	— Чи яах гэж түүний тухай дурсаав? гэв

	— Юунд миний эцэг тэгж гахай шиг амьдарч байв? Түүнийг нутгийн цагдаа нар тариалангийн талбай дээр байхад нь нударчхаад бас нулимж орхидог бил ээ? Юунд миний алдар цол маань нохойн гөлөг болдог билээ. 

	Шарыгин өөртөө оногдсон байр болох их бууны сумны дэргэд сууж байснаа босож ирээд, 

	— Ингэж ярьж болохгүй. Латугин эмх замбараагүй тусгүй юм ярьж байна. Юуны чинь нохойн гөлөг, юуны чинь Грекийн хатан хаан бил ээ? Энэ бүгд чинь цөм давхаргаа. Харин гол гогцоо нь ангийн тэмцэл шүү. Бид цөм өөрийгөө хэн болохыг тодорхойлох ёстой. Чи чинь пролетари уу, ангигүй золбин этгээд үү гэдгээ мэдэх ёстой... гэв. 

	— За, чам шиг чөтгөрөөр яах юм бэ? Би бол байгалийн хаан шүү гэж Латугин түүний өөдөөс хашхирав. 

	— Чи үүнийг ойлгож байна уу, эсвэл чи чинь арай л залуу байна уу? Би нэг ном уншсан, тэнд хүн бол байгалийн хаан гэсэн байна билээ. Иймээс л би энэ их бууны хажууд зогсож байна. Бидний тэр байгалийн хаан гэдэг маань амьд хэвээр үлдсэн юм. Үүрэг үүргээрээ, айх айхаараа л байна! Би өнөөдөр генерал Мамонтовыг биш, харин бурхан тэнгэрийг их буугаар хэд байлгана даа. За чиний давхаргаа чинь тэр дээ! Цагаан мөгөөрсийг нь шүдээрээ хэмлэнэ дээ гэв. 

	Хээрийн телефоны дэргэд хаалтын цаана сууж байсан Сергей Сергеевич 

	— Чимээгүй нөхөд өө! Сарептагийн дэргэд манайхан их амжилт олжээ. Морин цэргийн хоёр хороо, хасгийн явган хороо нэгийг бут цохиж, мянга таван зуун хүний нь алаад, найман зууг олзолсон байна... 

	Сарептагийн дэргэд олсон амжилтын тухай мэдээ фронтоор тархав. Тавдугаар цувааны давшилтад таслагдаад Сальскийн тал дундуур туулж яваа аравдугаар армийн нэг анги болох Буденныйн командалсан морьт бригад нь тэр үед Царицыны зүг явж байв. Аялал нь хүнд бэрх учраас хүн морь туйлдаж гүйцжээ. Тэгээд төмөр замын нэгэн жижиг станц дээрээс огт санамсаргүй байтал Морозовын хорооны штабтай утсаар ярьжээ... 

	Цаанаас нь хэн нэг хөгжөөнтэй нөхөр үг бүрийг хэт давсалж өсгөөд: “Та нар чинь юу гэж унтаж байгаа улс вэ. Сарептагийн дэргэд муу золигуудын хоёр дивизийг талхалж орхисныг мэдэхгүй байна уу, бушуу ирж олзлогдогсдыг тоол.” гэж хашхирав. Хэдийгээр хэт давсалсан боловч ийм гайхамшигтай мэдээ сонсмогц тус бригад нь ачаа хөсгөө харуул манаагаар харгалзуулж орхиод генерал Денисовын өөдгүй мондиудыг тосон байлдах гэж хойд зүг зуун километр газар аялжээ. 

	Гэтэл Сарептагийн дэргэдэх амжилт нь зөвхөн орон нутгийн шинжтэй байсан болохоор үүнээс болж Царицыны гол чухал фронт дээр хөнгөвчлөгдсөн юмгүй, харин ч хүндэрчээ. Тариачин хоёр хороо юу болсныг Мамонтов хурдан үнэлээд шөнөдөө дайрах цуваануудыг жигдрүүлэн эмхэлж, дайрч, ажилчны журамт цэргүүд шингэн байрласан фронтын хамгийн эмзэг газар болох энэ таван километр газраар үүр цайх үеэр хамаг хүчээрээ дайрчээ. 

	Донын армийн шилдэг сор нь давшиж байгаа тэр талд баруунаас зүүн тийшээ нэвт огтолж бүр хотод тулж очсон хоёр өргөн гүн жалга байжээ. Хасгийн морин цэргүүд яг тэр жалгаар явсаар улаантны окопуудад тулж очив. Тэр их өргөн талд шоргоолжны үүр шиг шовгор шороо дүүрэн байх бөгөөд энэ бол явган цэрэг мөлхөж байгаа нь энэ ажээ. Явган цэргийнхээ өмнө нь битүү гинжин дугуйтай танкнууд хойш урагшаа мөлхөж харагдана. Аэропланууд их бууны батарей болон Царицынаас ирж очиж яваа зэл шиг ачаа хөсгийн дээгүүр эргэлдэж маш аймшигтай дэлбэрдэг багахан ширмэн бөмбөг чулуудна. 

	Мамонтовын хуягт галт тэрэг утаа манаруулан зогсоно. Түүний баруун зүүн талд нь хасгуудын морь тэрэг багширч харагдана. Сүмийн бөмбөгөр орой, Фабрикийн яндан, түймрийн утаа бургилж байгаа хотыг худалдааны хасгуудын нүд зэгж харж байлаа. Эдгээр хөмсөг зангидан зогссон хүмүүсийн нүд нь утаа өөх тос, давирхайнд мөн ч их хорсож буй биз. 

	Их бууны сум тал дээгүүр агаар донслуулан сүнгэнэж улаантны бэхлэлтийн эргэн тойронд тоос олгойдуулан дэлбэрнэ. Гүнзгий жалга дотроос морин цэргүүд гууглан гарч ирээд юунд ч торолгүй өргөст тор дээгүүр харайлган нисэж ирэх нь улайрч улангассан учраас зарим хасгийг сум шоглочхоод нүдэнд нь үхлийн совин татсан байхад ч ер анзаарахгүй сэлмээрээ агаар цавчлан давхиж байснаа гараа унжуулан эмээл дээрээ дүүжигнэж байгаад элгээ хөштөл инээд нь хүрсэн юм шиг мориноосоо ойж бөмбөрнө. 

	Явган цэрэг нь зээглэн мөлхөж урагшаа гүйлдэн ахина. Улаантны окоп дотор морин явган цэргүүд хутгалдан тулалдана. Зүрх хөдлөх үед өөрийнхнийгөө нядаачихгүйн тулд хасаг нэг бүрийг малгайндаа цагаан тууз уяхыг Мамонтов өнөөдөр тушаажээ. Хоёр талаас адилхан орос хүн тулалдаж байгаа болохоор тулалдаан бүр ч аймаар ширүүн болов. Нэг нь үзэж хараагүй шинэ амьдралын төлөө, нөгөө нь хуучин амьдралаа мөнх байлгахын төлөө тулалдана. 

	Дайсны дайралт нэг бүрийг улаантны хөнгөн хуягт галт тэрэг гэдрэг няцаана. Энэ бол хоёр галт тэрэгний толгойн талаас бензиний цистерн хэмээх ган буюу таваарын хавтгай вагон зүүж Царицыны заводын ажилчид яаран бүтээсэн хуягт галт тэрэг байв. Ийм галт тэрэгний хагас нь фронтын өмнүүр, зарим нь ар талаар нь тойрог замаар эргүүл хийнэ. Тийм хуягт галт тэрэгнүүд заримдаа тулалдааны бүр шигүү дунд нь зүсэж ороод пулемёт их буугаар буудна. Хөхөө гэдэг хуучин жижиг галт тэрэгний байдаг хүчийг шавхаж байгаад, сум дэлбэрч байхад цоо буудуулсан бөөр нь уур олгойдуулан онгилчихсон замаар давхиулан окопуудад ус, талх, галт хэрэгсэл зөөж байв. 

	— Хэвт! гэж хашхирах дуулдаад хажууханд их бууны сум дэлбэрэхэд нүд харанхуйлан, бүх бие чинэрэх шиг болсноо тэр даруй ар нуруу болон гараараа тэвэрсэн толгой дээр нь бөөн бөөн шороо пижигнэн унана. 

	Телегин, босон харайж, дугуйгаа дээш нь харуулаад хэвтэж байгаа их буу болон түүний зүг сандран очиж байгаа хүмүүсийг тоосон дунд бүдэг бадаг ялган харж: 

	— Буундаа: Байр байрандаа! Цөмөөрөө мэнд үү, Латугин, Байков, Гагин, Задуйвитер ээ, Шарыгин алга... энд байна, зүгээр. Хоёрдугаар буу зүгээр үү. Печенкин, Власов, Иванов нар зүгээр биз... гэж толгойгоо сэгсэрнэ...”

	— Зүүн тийшээ зургаа ная, хараа зургаа тэг, батарей галла! гэж Сапожков нурчихсан халхавчны дотроос утасны харилцуур атгасаар цухуйж сөөтлөө хашхирна. Телегин тоосонд хахаж цацангуут уг командыг давтана. Шарыгин сумаа авч Байковт шидэж өгөхөд тэр нь галыг ажиглаж үзээд цэнэглэж байгаа Гагинд дамжуулж шидэхэд, Задуйвитер замгаа нээж, Латугин шагайж тааруулаад, гараа өргөж: 

	— Галла! гэв. 

	Их бууны гол төмөр гэдрэг ухарч, сум нь сүнгэнэн гарч одов. Яаран хөдөлж байсан хүмүүс киноны зурагт хальсан дээр гардаг шиг гэнэт таг зогсов. Тэгнэ дээ, дахиад л хар сүүдэр зурсхийж, хажууханд нь цахилгаан цахих шиг болов. 

	— Хэвт!

	Бас л сум хоржигнон ирж, шороо хуйлран оволзож, дотор бүгчимдэнэ. Хүмүүс маш хилэгнэн хорсох учир гүрээний судас нь дэлбэрэх мэт чинэрнэ... Гэвч цаад тал нь сум хайрлахыг мэдэхгүй элбэг аашилж байхад энэ талд тоотой сум үлдэж, бас хажуугаар дивизионы Командын байранд дайсны хүнд их буу хаана байгааг нь олж мэдэхгүй сохор золиг сууж байгаа болохоор яах ч билээ дээ... 

	Энэ удаа сум дэлбэрэхдээ Латугинийг шархтуулав. Латугин шүдээ тачигнуулан хавирч сууна. Хаана ч нуугдаж байгаад хаанаас ч гараад ирсний нь бүү мэд Анисья Латугиний дэргэд ирээд гавшгай зөөлөн хөдөлж, бушлак хэмээх хөвөнтэй цамц дотуур цамцыг нь шалмаг тайлж, мөрий нь бооно. Анисья Латугиний өөдөөс харж явган суугаад: “Ээ лам минь ээ лам минь, алив явъя, таныг эмнэлгийн байранд хүргэж өгье” гэв. Латугин үнэхээр цагаан мөгөөрсийг нь мэрж байгаа юм шиг цусаа асгаруулан, уурсаж шүдээ зууж Анисъяг түлхэж орхиод их буу руугаа гүйж очив. 

	Их бууны энэ харилцан тэнцвэргүй халз тулалдаан эхэлснээс хойш олон цагийн турш хүмүүсийг тарчилган, шаналгаж, тэвчих аргагүй хүлээлгэж байсан юм нь дөнгөж сая боллоо. Сапожков үлдсэн сумныхаа тоог дивизионы даргын асуухад дөнгөж саяхан мэдэгдээд хариуг нь хүлээж сууна. Түүний улаан нүднээс нь бохир нулимс гоожиж, утасны харилцуураа байн байн чихнээсээ салгаж үлээнэ. Агаарт гэнэт нэг л хачин болж, чимээ дарагдан чихний хэнгэрэг дүнгэнэв. Телегин сэтгэл түгшин халхавч дээгүүр элэгдэн зүтгэсээр өлийж харсан нь яг цагаа олжээ. 

	Шийдвэрлэх их дайралт эхэлж байв. Хасгийн морин ба явган цэрэг багшран харлаж, тэдний дунд энд тэнд алтан хөрөг гялалзаж байгааг “энэ нь авто машинаар авчирсан лам нар сүр үзүүлэх гэж улаантны батарейн өмнө ил талд цэргээ адисалж байгаа нь энэ билээ” жирийн нүдээр хараад мэдэхээр байв. 

	Усан цэргүүд ч зүтгэсээр халхавч дээр гарч элэглэн хэвтэж оволзон амьсгаадна. 

	— Ээ дээ энэ хайрхнуудыг шууд хараагаар нэг тавих юм сан гэж нөхдөө инээлгэхийн тулд Байков хэлэв. 

	Гэтэл хэн ч инээсэнгүй. Латугин захирангуй янзтай эрсээр: 

	— Алив дарга аа, их буугаа ил газар гаргая, бид энэ нүхэнд харх шиг юунд ингэж байх билээ... гэв. 

	— Латугин минь хөллөх морьгүй бол хүч хүрэхгүй. 

	— Хүчирнэ дээ... 

	— Тэгж болохгүй, байлдааны үед даргатайгаа зөрнө гэдэг чинь эх захгүй явдал шүү гэж Шарыгин гэнэт, тун ч эвгүй хүүхэд шиг хачин хашхирахад нь усан цэргүүд зэвүүн харахад Шарыгин хоёр гартаа шороо элс аваад хацраа байдаг чадлаараа үрэв. 

	Тэгснээ Шарыгин эргэж байрандаа очоод хөдлөлгүй суухад зөвхөн том хөмсөг нь үрчийчихсэн хацрынхаа дээр дүрэлзэнэ. 

	Телегин халхавч дээрээс бууж их бууны дэргэд очоод дугуйнаас нь хөдөлгөж үзэв. 

	Нөхөд өө, Латугин зөв санал гаргалаа. Ер нь энэ шороог хаялъя. 

	Үүний өмнө, Телегиний хөдлөхийг ширтэж байсан усан цэргүүд хүрз рүүгээ ухасхийж, их буугаа ил гаргаж болох хамгийн амархан газраар сэтэлж эхлэв. 

	Сапожков сөөсөн хоолойгоо шахаж

	—Телегин ээ, өөрсдийнхөө хүчээр их буугаа ил гаргах бололцоо байна уу гэж дарга асууж байна? гэж хашхирав. 

	— Болно, гэж хариул гэж

	Телегин итгэлтэй бөгөөд тайван хэлэв. Хэдийгээр шархадсан мөр нь хорсон, ноцох мэт болж, боодлоор нь цус шүүрч байвч, Латугин хүрз барин ажиллаж, Байковыг тохойгоороо ёврон: 

	— Сэхээтнүүдэд би сайн байдаг юм шүү, ямар байна? гэв. 

	— Гайгүй эднүүд шүүрээр ус зөөж сураг, тариачин эрээс бага сага юм сурч шүү дээ гэж Байков хариулав. 

	Гэвч гэнэт буун дуу шуурга мэт тачигнаж, нам гүм байдлыг эвдлээ. Телегин халхавч өөдөө авирч харахад өмнө талаар пиг дүүрэн цэргүүд гүйлдэн айсуй. Тэр цэргүүдийг хөндлөн тосож, өнөөдрийн тулалдаанд алдаршсан дарга Алобьевын хөнгөн хуягт галт тэрэг баруун зүгээс зэвхий утаа олгойдуулан намхан овоолсон шороо дээгүүр жирийлгэж явна. Ойрын хамгаалалтад гараад өргөстэй төмөр торны цаана окоп малтаагүй, зүгээр нүхэн дотор хориглож хэвтсэн Качалиний хорооны суманг Иван Ильич гайхан анхаарч харна. Тэр сумангийнхан дөнгөж сая нэг торх ус зөөж ирэхэд морь нь шигдэж эргэлдээд торхтой усаа онхолдуулж, буулгаа чиргүүлэн давхиж одов. Өчигдрийн Иван Гора гэдэг нөгөө өндөр эр яг л явган сууж байгаа юм шиг окопын амсар дээгүүр бөхөлзөн гүйж байгааг харвал сүүлчийнхээ хавчаар сумыг тарааж байгаа бололтой. 

	Тэр сумангийн байрласан газраас зүүхэнтэй “Телегиний батарейн ч зүүн талаар” хагас мод хүрэхгүй зайд фронтыг хот хүртэл зүссэн өнөөх гуу харагдана. Тэр гууг өдөржин буудсан болохоор хасгууд тэр гуу дотроос холуур гарч байв. Харин одоо Иван Горагийн цэргүүд этгээд сандарсан янзтай байгааг хараад хасгууд заавал тэр гуу дотроос тун ойрхон гарч ирнэ, тэгээд окопуудыг ар талаас нь, батарейг хажуугаас нь аттаклаж эвгүй юм хийнэ дээ гэж бодож байтал яг тийм болов... 

	Хориглолт байгаа газарт тун ч ойрхон, тэр гуу дотроос морин цэргүүд хар гүйдлээрээ үсчин гарч, хагас нь Иван Горагийн ар тал руу эргэж зарим нь батарей рүү дайран харайлгав. 

	Телегин их буунууд руугаа гүйж очиход усан цэргүүд уухилан хараал ерөөл тавьж их буугаа төвгөр дээр гаргаж ирэхэд дугуй нь элсэнд зоогдов. 

	— Хасгууд ирлээ! гэж Телегин аль болохоор тайван шүү хэлээд, — Алив түрцгээ! гээд дугуйнаас барьж түлхэхэд ууц нь шажигнах шиг болно. Ганзат сумаар, бушуул!

	Ёстой арьсыг нь амьдаар нь хуулж байгаа юм шиг хасаг цэргүүдийн эвгүй гууглах нь хажууд байгаа юм шиг тод дуулдана. Гагин их бууны арал дороос мөрлөж аваад сэгийтэл өргөж: “Алив зэрэг шамдаарай!” гэв. Их буугаа элсэн дотроос суга татаж гаргахад, тэр нь гол төмрөө унжуулан, явсхийж зогсов. Гагин том гараараа сумаа өргөж, огт сандраагүй юм шиг түүнийгээ буундаа түлхэж оруулна. Гучаад морьтой цэргүүд сэлмээ эргүүлэн мориныхоо дэлэнд наалдаж, батарей рүү дайран орж ирлээ. Тэдний өөдөөс урт дөл харваж, ганзат сум янгинан гарахад хэдэн морь цоройн үсэрч зарим нь гэдрэг эргэвч, мориныхоо амыг дийлээгүй хэдэн цэрэг төвгөр дээр сүнгэнэн гарч ирлээ. 

	Тэгэхэд нь галын дөл мэт оволзож байсан уур хилэнгээ тайлах цаг ч яг болов. Бэлхүүсээ хүртэл нүцгэлчихсэн Латугин баргил хоолойгоор хашхирч хамгийн түрүүнд ухасхийн үсрээд бебут хэмээх махир хутгаа нэг хасгийн бешмет хэмээх хар дээл дээр бүсэлсэн мөнгөн тоногтой бүсний доохнуур дүрж орхив. Задуйвитер морины хөл дор орчоод уурлахдаа гүзээг нь хага дүрж, унаж яваа эзний нь үсрэн буухын завдгүй хутгаараа бүлчхэв. Гагин, сэлмээр цавчихад нь бултан зайлж аваад, нэг бадируун ахмадтай улаан халз тэврэлдэж, Новогородын хүн, Донын эртэй барилцаж, мориноос нь угз татаж буулгаад дээр нь яг гишгэв. Бусад нөхөд нь их бууныхаа ар талд нуугдаж зогсож, карабинаар буудна. Телегин иймэрхүү адал явдал тохиолдоход ажиг ч үгүй тайван байдлаараа ниргэсэн хойно нь хашхирав гэгчээр өнгөрсөн хойно нь зовдог хүн замгийг нь цоожилчихсон гар бууныхаа гохыг дарж л байв. Түргэн зуур үзэлцсэн болохоор дөрвөн хасаг тэр төвгөр дээр хөдлөхгүй нам хэвтэж, хоёр нь явган зугтахыг завдтал буудуулж дорхноо ойчив. 

	Энэ өдрийн сүүлчийн аттак ч бусдын нэгэн адил гэдрэг ухарчээ. Улаантны фронтыг сэтэлж чадсангүй, зөвхөн хамгийн эмзэг газраар хасгийн явган цэргүүд урагшаа гүнзгий цөмөрч хоёр улаан дивизийн завсраар шурган оржээ. Үдэш болоход их буунуудын гол төмөр улайсаж, агт морьд нь эцэж, морин цэргүүдийн зориг мохож, ялангуяа халхавчны цаанаас явган цэргүүдийг өндийлгөх нь бүр ч хэцүү байв. Байлдаан зогсож, буун дуу намдаад, сувилагч нар л мөлхөж шархадсан цэргүүдээ цуглуулж байв. 

	Батарей, окопуудад торхтой ус, талх, тарвас тэргээр хүргэж авчраад буцах замдаа шархдагсдыг зөөнө. Аравдугаар армийн бүх анги хачин их хохирол үзжээ. Гэвч хамгийн аймшигт зүйл бол өнөөдөр бүх нөөцөө зарцуулж дууссан бөгөөд хотоос горьдох юмгүй байв. 

	Воропоново суурины цаана зогсож байсан суудлын вагондоо армийн жанжин буцаж ирэв. Армийн жанжин мориноосоо аяархан бууж, Телегиний батарейн дэргэд сэхээтнүүдтэй ярилцаж байсан армийн их бууны дарга өнөөх сахалтай, улаан хацартай, чацлаг хүнийг гудамжны байлдаанаас эргэж ирсэн оюутантай төстэй бөгөөд сэтгэл нь хөдөлчихсөн, хуягт галт тэрэгний дарга Алябъев хоёрыг харна. Тэр хоёр нөхөр армийн жанжныг тэгж харахад нь инээмсэглэн мишилзэж байв. Өнөөдөр армийн жанжин өөрөө хэдэн удаа гардан байлдаанд орж байсан тэргүүн байрнаас эргэж ирсэнд тэр хоёр баярлажээ. Армийн жанжны өмссөн бекеж дээл цоо буудуулж, мөрөндөө үүрсэн карабин бууны бөгс нь сармайчихсан байв. 

	Армийн жанжин тусгай вагондоо ороод ус гуйж, хэдэн аяга залгилаад папирос авчруулж татав. Түүний хуурай нүд нь суунаглан, папиросоо ширээний ирмэг дээр тавьж, мэдээ бичсэн хуудас ойртуулж тонгойв. За... хохирол ч маш их байна даа, бас тэгээд маргааш галт хэрэгсэл тун ч бага үлджээ гэв. 

	Армийн жанжин газрын зураг дэлгэж гурвуулаа тонгойв. Тэгээд армийн жанжин мэрчихсэн харандаагаар фронтын шугамыг дагуулан зурахад энэ өдөр зөвхөн зарим газар бага зэрэг махийж тахийсан боловч харин Сарептагийн орчмоор цагаантны байр луу бүр цүлхийж орсон байв. Өчигдөр тариачны хороод буудалласан газрын орчимд фронтын шугам Царицыны зүг эрс тахийж орсон байв. Армийн жанжны харандаа бүр удаан хөдөлнө. “Алив дахин шалгаж үзье... гэв. Мэдээ нь маш зөв байжээ. Харандаа нь Царицынаас долоон мод орчим газар, байгаа яг өнөөх гууны нэг салаанд тулж ирээд гэдрэг баруун зүг эрс эргэсэн байв. Нэг түрж орсон цүлхгэр тохой бий болсон байв. Армийн жанжин харандаагаа зураг дээр хаяж, гарынхаа араар тэр цүлхгэр тохойг цохилж: 

	— Энэ л бүх юмыг шийднэ! гэв. 

	Их бууны дарга сахлынхаа үзүүрийг хөмсөг зангидан ширтэж, харцаа зургаас салгаж, зөрүүд янзтайгаар: 

	— Шөнөдөө сум хүргэж өгвөл энэ цүлхгэрийг мэрэхийг бодъё гэв. 

	— Ангиудын санаа сэтгэл эрэлхэг дайчин байна. Идэж ууж унтаж амарвал тэснэ гэж хуягт галт тэрэгний дарга хэлэв. 

	— Тэсэх нь ч яамай, харин бут цохих хэрэгтэй. Гэтэл фронтын шугам тохиромжгүй байна гэж Армийн жанжин хэлэв. — Галт тэргээ залгасан уу? За би явъя... гээд армийн жанжин ядарсандаа бас нэг мөч хэр хөдлөхгүй сууснаа өндийж нөхдөө тэврээд: 

	— За баяртай... гэв. 

	Их бууны дарга, хуягт галт тэрэгний дарга хоёр өдөржин газар тэнгэр хоёроос шувт буудуулж бөмбөгдүүлж байсан командын байр болох ганцаараа торойж байсан төмөр замын ус хадгалах цамхагтаа буцаж ирэв. Телефон утас байдаг дээд давхарт гараад оройн хоол тэнд авчирч орхисныг тэр хоёр олж авав. Хоёр зүсэм хатсан талх, дутуу болсон тал тарвас байв. Их бууны дарга нь наргиантай мах шөлтэй, хүн байсан болохоор тийм жаахан хоол харахад сэтгэл нь гутна. 

	Их бууны дарга цоорсон туйпуун хананы хажууд зогсож байгаад: Тусгүй тарвас байна. Хэрэв тарвасыг хутгаар огтлох юм бол, тарвас биш, харин гараараа хагалах хэрэгтэй гэв. Ясыг нь нулимж, шингэх нарны гэрэлд алган дээр байгаа юм шиг өмнөх талыг харна. Нэг таваг халуун шөл идвэл цатгалан байх байсан юм. Василий чи юу гэж бодож байна, аягүй бол өнөө шөнө ухрах тушаал өгөх байх... 

	— Яагаад тэгж ухардаг бил ээ? Тойрог замаа өгөх үү? Ер нь чи чинь солиорчхоогүй биз?

	— Чи фронтыг сэтлүүлж байхдаа ухаантай байсан уу, чиний хөнгөн хуягт чинь юунд унтаж байсан юм бэ?

	— Их бууны дарга ингэж ярьж байхдаа хоёр хуруугаа алцайлган тэлж нүдэндээ ойртуулах буюу эсвэл карманаасаа чүдэнзний хайрцаг гаргаж, сунгасан гар дээрээ барьж холын зай, булангийн хэмжээг тавь орчим алхам зөрөөтэй олж байв. 

	— Дайсны саперууд нь зээглэж яваа цэргүүдийнхээ араас зориуд дагаж төмөр замыг арваад газраар эвдсэн байна шүү. 

	— Гэлээ ч гэсэн цүлхийж цөмрүүлэх хэрэггүй байсан юм гэж их бууны дарга дахин гөжиж хэлэв. — Чи хараач, юу ч олж ажиглахгүй байна гэж үү дээ?

	Баруунтай харагддаг хов хоосон бор тал дээр ямар нэгэн болгоомжтой хөдөлгөөн болж байгааг зөвхөн дадамгай хурц нүдээр л харж болох байв. Шоргоолжны мянга түмэн үүр шиг харагдах газрын бүх овон товон бүрээс урт сүүдэр тусаж, зарим овон товон нь хөдлөх шиг болно. 

	— Цэргээ сольж байна гэж их бууны дарга хэлэв. Сайхан амьтад мөлхөж байна даа... Дуран ав... Зургар зургар юм гялалзаж байгааг харав уу?... 

	— Энэ ч яах вэ офицеруудын погон гялалзаж байна... Оо ёо-ёо, мөлхөж байгааг нь хараач, аалз шиг байна шүү!.. Офицерын погон дэндүү олон байна... Өөр юм огт харагдахгүй байна... 

	— Нээрэн аймаар байна шүү!.. 

	— Ийм л юм болно гэж Сталин гурван өдрийн турш бидэнд сануулаад байгаа юм... Тэр нь энэ байна даа... 

	— Алябьев түүний өөдөөс харснаа саравчтай малгайгаа авч, толгойгоо хумсаар маажихад нь хөлсөндөө дагтаршсан үс нь өрвийтлөө босоод, зэгэл нүдний гал нь унтрах шиг болж, толгойгоо унжуулав. 

	— Тийм ээ, өнөөдөр тэд нэг л гэнэт нам гүм болчихсон юм... ингэх гэж л дээ... Энэ хэцүү болно доо... гэв. 

	Тэгээд утасны дэргэд хурдан очиж, эрэгдэж байснаа малгайгаа өмсөж, махиралдсан шат руу уруудан буув. 

	Их бууны дарга, нар шингэтэл тал руу харж байгаад цэргийн зөвлөл рүү утасдаж нам дуугаар: 

	— Нөхөр Сталин фронт дээр явган хасаг цэргүүдийг офицерын бригадаар сольж байна гэж хэлэв. 

	Цаанаас нь: 

	— Мэдэж байна, удалгүй дугтуйтай бичиг очно гэж хариулав. 

	Нээрэн ч төдхөн мотоциклын дуу тажигнаж, шат чахруулан алхалж, цоорхойгоор багтаж ядан өвч савхин хувцастай эр орж ирэв. 

	Их бууны дарга нуруугаар тийм ч бага хүн биш гэхэд харин энэ мотоциклоор ирсэн хүн түүний толгой дээгүүр нь өнгийж: 

	— Энд их бууны дарга гэгч хаана байна? гэв. 

	— Энд Армийн их бууны дарга хаана байна вэ?

	Тэгээд “Би байна” гэж хариулахыг дуулаад мотоциклоор ирсэн хүн маань бас үнэмлэхийг авч чүдэнз зурж ишийг нь хумсандаа тултал ноцоож уг үнэмлэхийг уншина. Ингэж шалгасныхаа дараа бас л маш их хардсан янзтай дугтуйтай бичгээ гаргаж өгөөд шатаар түжгэнэтэл уруудав. 

	Дугтуй дотор байгаа ам дөрвөлжин баржгар шаравтар цаасан дээр цэргийн зөвлөлийн тэргүүлэгч өөрөө бичиж ийн тушаасан байв. 

	“Үүр цайхаас өмнө, энэ шөнөдөө бүх («бүх” гэдэг үгийг онцлон тэмдэглэсэн байв) байгаа бүх бууны сум хэрэглэлээ тав таван мод газар байгаа фронтоос Воропонова-Садовая гэдэг газарт цуглуулахыг танд тушаав. Дайсанд аль болохоор мэдэгдэхгүй зөөсүгэй” гэжээ. 

	Ийм санамсаргүй, хачин тушаалыг их бууны дарга дахин дахин уншина. Ийм тушаал тун осолтой бөгөөд биелүүлэхэд маш бэрх байв. Яагаад гэвэл энэ тушаал нь фронтын цөмөрхий хэсэг болох тавхан километр газарт бүх долоон батарей буюу хоёр зуун их бууг багтааж байрлуулна гэсэн хэрэг... Гэтэл дайсан чухам энэ газраар дайрахгүй өөр талаар, баруун зүүн талаар буюу ялангуяа жигүүрээр Сарепта, Гумракийн чиглэлээр цохивол бүслэгдэж бут цохигдох болно!

	Армийн их бууны даргын санаа сэтгэл ихэд уймравч арга буюу утасныхаа өмнө сууж дивизионы дарга нарт утасдаж: мянга түмэн хүн морь, тэрэг чарга, майхан зайхантай асар их ачаа бараагаа ямар замаар хаана байрлуулах тухай тушааж эхлэв. Энэ бүх юмаа ачиж, зөөж, нүүлгэж, дахин буулган барьж, их буундаа окоп малтаж, өргөст төмөр тор татах энэ их ажлыг үүр цайхаас өмнө хэдхэн цагт багтаах нь бэрх байв.

	Их бууны дарга утсаа салгалгүй ярих зууртаа, нааш нь дэнлүү авчир, бас бүх холбоочид морьдоо бэлхэн байлга гэж доош нь хашхирав. Цэмбэн цамцныхаа захыг тайлж, гялцайтал хусуулчихсан толгойгоо илсээр товч тушаал дуудаж бичүүлнэ. Холбоочид энэ тушаалыг хүлээж аваад ус түгээх цамхгаас гүйхээрээ бууж, мордон шөнийн харанхуйд давхиж одно. Их бууны дарга зальтай нохойвтор хүн болохоор батарейг уг байрнаас нүүлгэсний дараа тэнд нь ердийн багавтар түүдэг асаа, энэ хүйтэн шөнө улаантнууд нүцгэн хөлөө ээж байна гэж дайсан бодог гэж тушаав. 

	Авсан тушаалаа дахин нэг уншиж үзээд хоёр жигүүрээ арай ч хоосон үлдээж болохгүй гэж бодоод, Сарепта, Гумрак хоёрт гучин их буу үлдээв. Тэгээд их бууны хөллөгөөнүүд байрандаа ирлээ, сум ба эмнэлгийн хэрэгслийг ачаалж тушаалаар зарим газар түүдэг ноцоолоо гэж дивизионы дарга нарын хариулахыг сонсоод их бууны дарга маань спирт керосины хольцоор явдаг бүхээг нь цыганы тэрэг шиг таржигнадаг хуучин муу машиндаа сууж штаб орохоор Царицын руу явав. 

	Тэр муу машин нь харанхуй эзгүй хот дундуур паржигнасаар худалдаачны байшингийн дэргэд ирж зогсов. Их бууны дарга гэрэлгүй шатаар өгсөж хоёрдугаар давхарт гарч хот маягийн цонхтой царсан таазтай хоёрхон лаа асаасан том гэгчийн өрөөнд оров. Нэг лаа нь цаас овоолсон урт ширээн дээр, нөгөөг нь армийн жанжин өндөр өргөж, зураг хадсан хананы хажууд зогсоно. Түүний хажууд цэргийн зөвлөлийн тэргүүлэгч маргаашийн байлдаанд цэргээ байрлуулах газрыг улаан харандаагаар зурж байв. 

	Хэдийгээр энэ тасалгаанд их бууны дарга үерхдэг энэ хоёр ахлах нөхдөөс өөр хэн ч байгаагүй боловч их бууны дарга яг л цэргийн дүрмийн ёсоор очиж ёслонгуут тушаалыг урьдчилан биелүүлснээ мэдэгдэв. Армийн жанжин лаагаа тавьж их бууны даргын өөдөөс эргэв. Цэргийн зөвлөлийн тэргүүлэгч зургаас холдож, ширээний дэргэд суулаа. 

	— Хорин батарей үүр цайхаас өмнө тэргүүний байранд очно. Долоон батарейг би Сарепта, Гумрак хоёрын орчим жигүүртээ үлдээлээ гэж их бууны дарга хэлэв. 

	Тамхиа нэрж суусан цэргийн зөвлөлийн тэргүүлэгч тамхиныхаа утааг алгаараа дэвж нүүрнээсээ зайлуулаад: 

	— Юун жигүүр бил ээ? Сарепта Гумракаар яах гээ вэ? Тушаалд жигүүрийн тухай үг ч дурдаагүй ер нь та тушаал ойлгоогүй юм уу? гэж нам дуугаар ширүүн асуув. 

	— Үгүй, би тушаалыг ойлгосон. 

	— Тушаалд бичсэн байгаа шүү дээ (түүний зовхины дор таталдаж, нүд нь жартайв) тэргүүний байранд бүх их буугаа, нэг ч буу үлдээлгүй бөөгнөрүүл гэж тушаалд тун ч тодорхой заасан шүү дээ. 

	Их бууны дарга маань армийн жанжны өөдөөс харахад тэр нь мөн төв бөгөөд болгоомжтойхон гэсэн янзтай харна. 

	— Нөхөд минь ээ, энэ чинь үхэх сэхэхээ шийдэх гэсэн тушаал шүү дээ гэж их бууны дарга ширүүвтэр хэлэв. 

	— Тийм ээ, гэж цэргийн зөвлөлийн тэргүүлэгч батлан хэлэв. 

	Армийн жанжин ч бас: 

	— Тийм гэв. 

	— Тэгвэл бид хоёр жигүүрээ бүр хоосолж орхиод эгц өмнөө их хүч бөөгнүүлбэл юу болох вэ? Цагаантнууд чухамхүү эгц өмнөөс маань дайрна гэсэн баталгаа юу байна? Хэрэв өөр газраар байлдах юм бол яана? Явган цэрэг ганцаараа тэсэхгүй тэртэй тэргүй өнөөдрийн байлдаанд их туйлдсан шүү. Харин батарейг дахин нааш цааш нь болгох гэвэл хожимдоно доо... Үүнээс л би айж байна... Хөнгөн хуягт галт тэрэг бидэнд нэгэнт тусалж чадахаа байсан, бид энэ шөнө явган цэргээ тойрог замын наана гаргах болно... Үүнээс л би айж байна даа гэв. 

	Цэргийн зөвлөлийн гишүүн, хуруугаараа ширээ тогшилж: — Айх хэрэггүй! Айх хэрэггүй! Тээнэгэлзэх явдал алга! Цагаантнууд маргааш хамаг хүчээ чухамдаа л бидний эгц өөдөөс оруулна гэдгийг та үнэхээр мэдэхгүй байна гэж үү... Өчигдрийн байлдааны явцаас заавал ингэх болсон юм. Тэд өчигдөр Сарептагийн дэргэд сүрхий амжилтгүй болсон болохоор, тэр чиглэл рүү хоёр дахь удаагаа орохгүй нь лав. Бас Буденныйн морин бригад тав дугаар цувааны ар талд байгааг мэднэ шүү дээ. Тэд өчигдөр фронтын төв хэсэгт ихээхэн амжилт олж, манай фронт руу тун аятайхан цөмөрсөн. Бас тэгээд Воропонов, Садовая хоёрын хоорондуур гүнзгий гуу жалгатай Царицын орох хамгийн дөт зам болохоор тун ашигтай газар байгаа юм. Явган хасаг цэргүүдийг офицерын бригадаар сольж байна гэж та өөрөө надад мэдэгдсэн биш бил үү? За тэгээд дүгнэж үз. Офицерын бригад бол тулалдаж сурсан, жинхэнэ жагсаалын мэргэжил бүхий сайн дураараа яваа арван таван мянган офицер гэсэн үг. Мамонтов тийм хүчээ зөвхөн үзүүлэх гэж бодох үндэс бидэнд бүрнээ байна гэв. 

	— Үдэш авсан мэдээ ч үүнийг нотолж байна. Цагаантнууд хойд урд хоёр чиглэлээс арван дөрөв таван хороо татан авч, нааш нь ирүүлж байна. Энэ чинь офицерын бригадаас жичдээ байгаа юм... гэж армийн жанжин хэлэв. 

	— Тэгэхлээр хэрэв бид өөрснөө л шийдэмгий, зоригтойхон байх юм бол шилдэг гол хүчээ бидний өөдөөс өөрөө оруулж өгөөд бут цохиулах байдлыг дайсан өөрөө хийж байна. Маргаашийн бидний зорилт бол дайралтыг зөвхөн няцаах биш, харин Донын армийн гол хүчийг бут цохих хэрэгтэй байна гэж цэргийн зөвлөлийн гишүүн хэлэв. 

	Их бууны дарга сайхан инээмсэглэж, суугуут өвдгөө алгадаж: 

	— Зоригтой л юм байна даа! Татгалзах юм алга. Би тэр золигуудыг ухаан мэдрэлээ алдаад Донд тултал нь хуйхалъя гэв. 

	Цэргийн зөвлөлийн тэргүүлэгчийг лаагаа гурван модны зурагт ойртуулахад нь их буугаа хаана яаж, голыг нь шүргүүлэн хэдэн давхар байрлуулахаа их бууны дарга тайлбарлаж өгөв. 

	Их буугаа газар ухаж бүү далдал, төвгөрүүдийн ар талд ил байрлуул, явган цэргүүдийг бүр батарейн дэргэд тулгаж байрлуулна. Одоо явж, дарга нартаа тушаал өг гэж армийн жанжин хэллээ. Хэдхэн минутын дараагаар бүх дөчин километрийн фронт дээр чимээ аниргүй, яаруу сандруу хөл үймээн эхлэв. Зөвхөн тэнгэрийн зааг харанхуй тэнгэр л сүүмэлзэн харагдагч намрын тэр нэгэн ховор тохиолддог шөнө цагт харанхуй тал дээгүүр их буу, гаубицын хөллөгөө морьд давхиж, найм найман морь хөллөсөн хүнд их буунууд чүү чай хөдөлж ядан, хасаг тэргүүд тачигнана. Явган цэргийн ангиудыг сэмхэн гэдрэг татаж хориглолтын хагас тойрогт чигжиж байв. 

	Мөнгөн хяруу унаж бүрхсэн тал дээр ямаан бүрээ тас хийж хасаг цэргийн ангиудыг байлдаанд, орох дохио өгөхөд алсаас их буу нүргэж, пулемёт тачигнав. Нарны эсрэг харахад нил сүүдэр дотор харлаж байгаа улаантны фронт чив чимээгүй байв. 

	Ганзат сумаар өндөрт дөрөв буудаж дохио өгөхийг хүлээ гэж бүх батарейд урьдаас хэлжээ. Цагаантнууд тэртэй тэнгэрийн хаяанаас шуурга мэт галлаж дайралтаа эхлэв. Амьд бүхэн газарт наалдаж, амьсгаагаа хурааж, дов сондуул, хонхор гүдгэр бүхний цаана нуугдаж байв. Сум дэлбэрэх нүргээн дундуур заримдаа хүн муухай орилох сонстож оволзон босож байгаа шорооны дунд их бууны хүнд дугуй цэрэг шинелийн тасархай хөөрч байх нь харагдана. Дөчин минутын турш их буугаар галлаж, хүмүүс сая л толгой өргөх бололцоотой болоход өмнөх талд нь гүйлдэж яваа цэргүүд нэгэнт оволзож байжээ. Жадаа ярайлган хэд хэдэн эгнээгээр ирж байв. Офицерууд зээглэн яарч сандрахгүй хэвтэж босохгүй ирэхэд араас нь яг баярын жагсаалд явдаг шиг зай завсраа тааруулж, офицеруудын батальон арван хоёр цуваагаар айсуй. Хорооны хоёр тугийг маш өндөр өргөж яваа харагдана. Хэнгэрэг пижигнэж, хөндлөн лимбэ исгэрэх мэт дуугарна. Явган цэргийнхээ араас нь хасаг цэргийн тоо томшгүй зуут багшран харлаж айсуй... 

	— Иван Ильич ээ, энэ чинь ёстой ангийн дайснууд байна даа! Ёстой нэг дайчид байна даа!

	— Хувцас хунартай, мах шөл идсэн амьтад шив дээ... 

	Ийм сайхан хувцсыг яаж ч сийчих юм билээ, харамсалтайяа... 

	— Нөхөд өө, дэмий юм бүү ярь, анхааралтайхан бай. 

	— Нөхөр Телегин минь, бид айсандаа ярьж байна... 

	... Түрүүчийн эгнээ нь алхаагаа хурдасгаж таван зуугаад алхам ойртоход нүүр царайг нь харж болох болов... Хорсол нь оволзсондоо нүд нь гялтганаж, амаа ангайж “Ура” бархирахын өмнө шазуураа тас зуусан ийм муухай царайтай амьтад энэ насанд дахин бүү харагдаг.

	Их бууны дарга ус түгээх цамхгийн цоорхойгоор бүсэлхийгээ тултал цухуйж, ганзат сумаар дөрвөн удаа бууд! гэсэн дохиогоо өгөх гэж гараа ар талдаа үүрч зогсоно. Хэнгэрэг, хөндлөн лимбэний аялгуугаар жигд намалзаж яваа зээглэсэн офицерууд тойрог төмөр зам гарахыг түр хүлээх хэрэгтэй байв. Ганц мөч азная... Мондиуд битгий л гүйгээсэй... 

	— Нөхөр сумангийн дарга аа. Тэсэхээ байлаа. Бурхан минь тэсэхээ байлаа... 

	— Чамайг даа, буцаж окоптоо ор... 

	— Дотор аягүйтнэ... Би жаалхан зайлъя... 

	— Чамайг даа ална шүү... 

	— Нөхөр Иван Гора минь битгий алаач!

	— Винтовоо ав!

	—Түрүүчийнх нь тэр мод хүрэг гэж их бууны дарга дотроо бодно... Түрүүчийн эгнээ нь оволзон бөхийж, хүмүүс эцэж цуцсан янзтай хөл нь солбиж байв... Өргөстэй төмөр утсан торны тасархай унжиж байгаа тэр бөхийсөн модыг их бууны дарга нүдээ анивалзуулан бүр тод харж байв... Тэр мод л өнөөдрийн дайралтын хувь заяаг, өнөөдрийн хувь заяаг, Царицыны хувь заяаг, хувьсгалын хувь заяаг шийдэх гэж байгаа юм даа, мөн ч золиг доо!.. За тэр нэг шар савхин гуталтай нөхөр л хамгаас түрүүнд өнөөх модны дэргэдүүр өнгөрлөө... Их бууны дарга сарвуугаа задалж, хуруунуудаа арзайлган, цоорхойгоор цухуйлган гаргаад: “Дохио өг!” гэж хашхирав. 

	Айсуй цувааны дээр цэлмэг тэнгэрт дөрвөн ганзат сум хөвөн мэт утаа тургиулан дэлбэрэв. Урьд өмнө нь хэний ч чихэнд дуулдаж байгаагүй их нүргээн гарлаа. Холбоочин харилцуураа алдаж, чихээ дарна. Их бууны дарга бүжиглэн байгаа юм шиг дороо дэвхцэн, гар нь хөгжим дохиж байгаа юм шиг сарваганана. 

	Саяхан зэгэл ногоон өнгөтэй батальонууд сүртэй жигд хөдөлж байсан тэгш тал нь галт уулын утаа савсан нэрж байгаа юм шиг болчхов. Давшиж байсан эгнээнүүд гайхаш нь барагдан дороо хэвтэж, ар эгнээнүүд дээрээс нь ирж хутгалдаж байгааг утаа тоосны дундуур харж болохуйц байв. 

	Тойрог замын эзлэгдээгүй үлдсэн хэсгээр нь хөнгөн хуягт галт тэрэг давхиулж цагаантны ар талд оров. Окопоос улаантны сумангууд босон харайж сөрөх давшилтад оров. Их бууны, дарга холбоочноос харилцуурыг нь авч: “Галаа гүн тийш нь шилжүүл!..” гэж тушаалаа. Тэгээд давлагаа мэт галаар цагаантны ухрах замыг хаамагц, пулемёт зоосон ачааны машинууд тэдний дунд шуугин орж сөнөөж эхлэв. 

	
VIII

	Даша “эмийн зүйлс” гэж бичсэн хайрцаг сандайлан, хашааны дотор сууж, хүйтэн усаар угааж улайсан гараа өвдөг дээрээ тавиад нүдээ аньж нүүрээ аравдугаар сарын шаргал наранд ээнэ. Дээврийн сүүдэр тусаагүй нүцгэн хуайс модны мөчир дээр түнхийтлээ цатгалан бор шувуунууд өмнө өмнөөсөө харж суугаад, өдөө пэмбийлгэн цэвэрлэж нэг нэгэндээ гайхуулж харагдана. Тэр бор шувуунууд нь ганц дан цагаан байшингийн өмнө овьёос морины хомоол хэчнээн бол хэчнээн асгасан тэр гудамжнаас дөнгөж саяхан энд ирсэн ажээ. Морь тэрэг ойртож ирэхэд тэр бор шувуунууд айж үргээд хус модны орой дээр очиж буулаа. Богширгын шуугиан нь юу ч болов, амьд л явна гэсэн сэдэвтэй хөгжим уянгалах мэт санагдана. 

	Даша цусанд будагдсан цагаан халаад өмсөж, толгойгоо хөмсгөндөө тултал алчуураар чанга боожээ. Одоо энэ хотонд их бууны нүргээнд цонхны шил доргиж, аэропланы бөмбөг лүсхийтэл дэлбэрэхээ больжээ. Өнгөрсөн хоёр өдрийн турш айж эмээж байсан нь одоо болжморын шагшрах дуугаар солигдож харин гэдсээ түнхийтэл идэцгээсэн эдгээр нисмээр аягладаг амьтад нь хүний айж зовохыг үл тоомсорлож байгааг эргэцүүлэн бодвол бүр ч гомдмоор билээ. Болжмор ч яах вэ, хомоолоор гарсан овьёос тоншиж чир, чир дуугаран мөчир дамжин бие бие дээгүүрээ үсчиж байгаад, нар жаргахад баахан дуу шуу болж байснаа өглөөний нар тустал унтаж насаа өнгөрөөдөг амьтан даа... гэж бодогдоно. 

	Хаалганы цаана морь тэргүүд ирж зогсохыг Даша харав... Бас л шархдагсдыг авчирч, байшинд оруулж байв. Даша ядарсандаа ягаан туяа тусч байгаа наалдсан зовхио нээж ч чадсангүй. Хэрэгтэй бол доктор дуудна биз... Доктор маань эелдэг сайхан хүн, баахан ширүүн хашхиравч, аятайхан хардаг хүн... “Одоохон гадаа хашаан дотор гар Даръя Дмитриевна, та бүр больжээ. Тэнд нэг эвтэйхэн газар сууна биз. Хэрэгтэй болбол дуудна..” гэж доктор нь хэлсэн ажээ. Энэ дэлхий дээр сайхан хүн бас олноо. Хэрэв доктор тамхиа татах гэж гарч ирвэл өөрт нь маш утга гүнзгий мэт санагдсан тэр болжморуудыг ажигласнаа заавал ярина даа гэж Даша бодож байв. 

	Даша тэр докторт таалагдлаа гэхэд муу юм юу байх билээ дээ?... Даша ингэж бодоод санаа алдсанаа, дахин бүр ч гүнзгийгээр санаа алдав... Хэрэв өөдөөс минь эелдэг зөөлөн харж байвал бүр санаанд оромгүй юмыг ч тэвчин тэсвэрлэж болно... Тийм харц хальт ч гэсэн хараад өнгөрөхөд хүний сэтгэл санаа сэргэж дотор аятайхан оргиод, хүн дахин сэргэлэн цовоолог болчихдог юм. Ээ энэ болжморууд ч үүнийг ойлгохгүй дээ!.. гэж санагдана. 

	Гал зуух байдаг доод зоориноос докторыг дагалдан мэдрэл нь муу бол уу гэмээр шарлангуй царайтай, гунигтай харцтай нэг хүн гарч ирэв. Тэр хүн ардын гэгээрлийн яамны ажилтны формын хийцтэй пальто өмссөн бөгөөд харин энэ удаад олс бүсэлсэнгүй. Туйпуун шатны хэд хэдэн гишгүүр алхаж гарснаа өндөр хүзүүгээ сунгаж юм чагнахад, зөвхөн болжморууд жиргэнэ. 

	— Яасан ч аймаар хачин юм бэ? Дэмийрч байна!

	Тэр хүн гараараа чихээ тагласнаа, дорхноо болив. Хажуугаас нь тусч байгаа жаргах нарны гэрэл тэр хүний нимгэн хурц, мөгөөрслөг хамар, булцайж хавдсан уруултай нүүрийг нь гэрэлтүүлнэ. 

	Ээ бурхан минь энэ ч дуусахгүй байх! Та хэзээ нэгэн цагт дуу чимээний солиорол гэдгийг үзсэн үү? гэж гэнэт Дашагаас асуув. Уучлаарай бид бие биеэ танихгүй гэвч би таныг мэднэ... Дайны өмнө, Петрбургт би таныг “гүн ухааны үдэшлэг” дээр харж байсан юм... Та тэгэхэд залуу байсан боловч одоо гойд царайлаг болжээ. Дуу чимээний солиорол гэдэг чинь маш холоос эхлээд, дорхноо л нижигнээд явчих өвчин юм. Байгальд огт байдаггүй янз бүрийн чимээ нүжигнэж улам бүр нэмэгддэг юм. Тэр дуу чимээ нь уураг, тархи, чихийг дөжрүүлэх юм. Үнэндээ тийм чимээ байхгүй гэж өөрөө мэдэж байвч ямагт тийм дуу чимээ дуулдаж байдаг юм байна. Жаалхан азнавал энэ хачин бүрээ бишгүүрийн дууг тэвчихгүй байх гэмээр бүх бие чинэрэх юм... Тэгээд ухаан алдвал аврагдана... Хэзээ дуусгах юм бэ? гэж би асууж байна... 

	Тэр хүн Дашагийн өмнө наран сөрөг зогсож туяхан хуруунуудаа тачигнуулан дуугаргана. 

	— Би нэг газраас шавар олоод түүнийгээ зуурч пийшингээ наах гэсэн юм. Яагаад гэвэл биднийг чинь хөдөлмөрлөдөггүй этгээдүүд гэж үзээд зоорь дотор оруулчихлаа... Миний эцэг бүх насаараа гимнази сургуулийн захирлаар ажиллаж байгаад өөрийнхөө хуримтлуулсан жаалхан мөнгөөр энэ байшинг барьсан юм... Та энэ улсуудад үүнийг хэлж өгнө үү... Зоорь дотор шатсан туйпуунууд хэвтэж байна. Хоёр цонх гудамжны явган хүний зам руу гарсан нь маш их тоосонд дарагдсан болохоор гэрэл нэвтрэхгүй байна. Миний номуудыг нэг буланд овоолжээ... Миний ээж хуучтай бие нь муу, тавин тавтай хүн. Дүү бүсгүй маань хумх өвчнөөр өвдөөд хөлийн саа туссан. Өвөл ойртлоо... Ээ бурхан минь яана даа!

	Энэ хүн уран сайхны театрын “Цэнхэр шувуу” гэдэг жүжигт гардаг Сахар шиг бүх арван хуруугаа булгалах байх даа гэж Даша бодов. 

	— Хэн эс ажиллавал, үл иднэ!.. Түүхийн анги төгсгөж, бараг эрдмийн цол хамгаалах шахсан... Дараа нь ээж, дүү хоёрынхоо өвчинд баригдаж энэ гайтай хотод ямар ч найдваргүй энэ нүхэнд эмэгтэйчүүдийн сургуульд гурван жил багшиллаа. За тэгээд эцсийн бүлэгт хэн эс ажиллавал, үл иднэ! гэдгээр шувтарч байна. Миний гарт хүрз атгуулаад хувьсгалын өмнө сөгдөн бууж өг гээд албадан окоп малтуулж байна. Эрх чөлөөг хүчирхэн дарж, гартаа эвэр ургуулах ёстой гэнэ!.. Шинжлэх ухааныг доромжлон дооглож байна! Би бол тайж биш, хөрөнгөтөн биш хар зуутан ч биш. Оюутны сүрт жагсаалын үеэр чулуунд цохиулсан сорвитой хүн... Гэвч намайг зоорь дотор хөөж оруулсан хувьсгалд би мөргөн сөгдөхгүй... Би ялагчийн хөл нь гудамжны явган хүний замаар пажигнаж байгааг зоорины тоостой цонхоор харж байх гэж тархи толгойгоо зовоож юм сурсан юм биш шүү... Би ч гэсэн хүчээр амиа хорлох эрхтэй хүн, гэвч ээж дүү хоёр л байна... Тэр ч байтугай элдвийг бодож сэтгэлээ тайтгаруулах бололцоо алга... “Мөнх зулыг нь аваад явчих юм сан!.. Гэтэл түүнийг аваачих газар огт алга. Энэ дэлхийд нэг ч эзгүй агуй алга болжээ... гэв. 

	Тэр хүн энэ бүгдийг маш хурдан хэлж, нүд нь гөлтгөнөнө. Даша тэр хүний яриаг сонсож суухдаа зоорь дотор байгаа гал зуухнаас гарч ирсэн тэр мэдрэл султай хүн бол энэ хэдэн өдөр их буу нүргэж, гал түймэр ноцож шархадсан улсууд орилж байснаас тийм болоо биз гэж бодоод огт гайхахгүй, хөөрхий гэж өрөвдөх ч үгүй байв. 

	Гэнэт тэр хүн энгийн үглээдүү дуугаар: Та чинь яагаад эднүүдтэй нийлдэг бил ээ? Учир утгыг нь ойлгосонгүй юү? Айж ичив үү? Өлсөж цангаа юу? гэж асуув. 

	— Энэ хоёр өдөр би таныг ажиглаж байлаа. Петербургт “Гүн ухааны үдэшлэг” дээр таныг хараад ойртож танилцаж чадахгүй, хий дэмий л танд дурлаж байснаа саналаа. Та чинь бараг л Блокийн зохиолд гардаг үл танигдах бүсгүй шиг байна... Даша тэр даруй: “Яагаад бараг бил ээ?” гэж бодов. Алтан угалз хатгаж байсан хааны авхайтан гар улаан болчихсон заваан халаад нөмрөөд шархадсан хүмүүсийг зөөж байдаг бий... Аймаар юм даа! Хувьсгалын нүүр царай ийм л байгаа юм... 

	Даша гэнэт маш их уурлаж, уруулаа зууж, тэр шарлангуй царайтай мэдрэл сул хүнд нэг ч үг хариулалгүй босож, байшинд ороход гадаа гарч сэргэж ирсэн хүний өөдөөс иодоформын үнэр зовон шаналж байгаа хүмүүсийн биеийн үнэр ханхийнэ. 

	Харуулдаагүй банзаар хийж шигүү тавьсан орнууд дээр өрөө бүрд шархадсан хүмүүс хэвтэж байв. Гэрийн эзнийг шилжүүлэн нүүлгэхээс өмнө, эмэгтэйчүүдийн гимнази сургуулийн багш эрдмийн цолоо бичиж байсан, одоо мэс заслын өрөө болчхоод байгаа тэр тасалгаанд Даша доктортой уулзав. Эмч тохойгоо хүртэл шамласан үстэй гараа алчуураар арчиж, Дашагийн зүг хар нүдээрээ ирмэн: 

	— За ямаршуу байна, жаахан дуг хийж амжив уу? Би нэг сонин мэс засал хийлээ. Нэг залуугийн өлөн гэдэснээс таван алд орчмыг тайрлаа, сарын дараа түүнтэй нэг ширээ дээр сууж архи ууна даа... Бас нэг даргыг авчирсан, тун ч сүрхий муужирсан хүн байна... Сэргээх гавар нэг тарьсан, зүрх нь цохиж байвч өөрөө ухаангүй байна. Судсыг нь ажиж бай, хэрэв буурвал бас нэг тариарай... гэв. 

	Доктор алчуураа мөрөн дээгүүрээ тохоод Дашаг модон орны дэргэд аваачив. Түүн дээр Иван Ильич Телегин түрүүлгээ хараад хэвтэж байжээ. Гялбаж хурц гэрэл тусч байгаа юм шиг нүд нь жартайж, уруулаа жимийсэн байв. Түүний цээжин дээрээ тавьсан зүүн гарыг доктор барьж судсыг нь үзээд, зөөлөн сэгсрэв. 

	— Хараач таталдаж байгаа юм шиг гараа тас атгасан байгааг нь... Муужрахад заримдаа тун сонин юм болдог юм... Үүнийг олигтой судлаагүй зүйл.. : Энэ чинь төрөлхийн мэнгэ шиг зүйл... Гэнэтийн дайралтыг мэдрэлийн төв систем эсэргүүцэж амжихгүй ялагдаж байгаа юм даа... 

	Доктор үгээ гэнэт тасалж, өөрийн нь дотор ч түр муужрах шиг болов... Даръя Дмитриевна орны өмнө намсхийн зөөлөн сөгдөж, докторын тарьсан тэр хүний гарт нүүрээ наалдуулав. 

	
IX

	Богинохон орон дээр нимгэн хөнжил нөмөрч, зочид буудлын шарласан сониноор хөшиг татсан, заваан цонхтой тохьгүй өрөөнд унтсан Вадим Петрович Рощин их орой сэржээ. Галт тэрэг үдэш орой явах байсан болохоор нэг өдрийг хоосон өнгөрүүлэх болов. Тамхины нь хайрцаг дотор нэг ширхэг папирос үлджээ. Рощин түүнийг имэрч зөөллөөд татаж байхдаа галууны сарьс шиг арьстай судас нь гүрийсэн гараа харна. Катягаа эрээд юм ч болсонгүй олсон ч үгүй. Чөлөө нь дууссан болохоор Кубаньд байрлаж байгаа хороондоо буцаж очих болов. 

	Хоёр хоногийн дараа вагоноос гараад, хөнгөн морь тэрэг дээр сууж тал дундуур давхихдаа дорд тушаалын харц хүнтэй ярих ёсгүй болохоор дув дуугүй явлаа. Хасаг сууринд очиход арван нэгдүгээр сарын ямар ч үр ашиггүй борооны шаварт тэрэгний дугуй нь голоо хүртэл шигдэх биз. Тэгэхэд нь Рощин шууд шавар дотор бууж, чемоданаа гэрт оруул гэж тушаагаад суурины захиргаа байсан одоогоор штаб байрлаж байгаа байшин руу алхалж, хорооны дарга генерал майор2 Шведед очиж мэдэгдэнэ. 

	Тэр танхил тэнэг генерал зөн билигт зохиолчдын тухайлбал Сологубин “Галт цагариг” буюу Гумилевын “Сувд эрдэнэ” гэдэг зохиол уншиж байх биз. Ирснээ мэдэгдсэний дараа Вадим Петровичид салаа аягүйтвэл суман ч өгч магадгүй. Тэгээд бахь байдаг хөл гарын сургууль хийж эсвэл охид буюу архи дарсны тухай байцааж шаналгадаг эсвэл түүнийг эцэнхий байна, үс нь бууралтаж байна, зүс царай нь баргар байна гэж хор шарыг нь маажиж зовоодог офицеруудын наргианд оролцох болно. 

	Үдэш болоход өөрийнхөө өрөө тасалгаа дотор нааш цаашаа л дэмий сэлгүүцэж байтал, үдшийн арван цагт хөтөч нь орж ирээд гутлыг нь цэвэрлэхээр аваачна... Байлдаангүй бол иймэрхүү байдаг, харин хороо нь фронт дээр буюу байлдаанд байгаа бол... Умраас цуван нүүсэн үүлс бүрхэж, түймрийн дундаас пийшингийн яндан торойн гозойж, шархдагсдыг ачсан морь тэргүүд шаварт зоогдож, үхсэн морь хэвтэж, тэртэй хаяанд нь баас шээс цус нөж болсон даавуу шаавууны дунд окоп дотор хөндлөн гулд унасан хүмүүс байдаг тал газар Рощины сэтгэлд бодогдоно... Рощин одоогоор сэтгэлд нь байхгүй, ер нь аль эрт арилсан үзэн ядах явдлыг үлгэрчлэн харуулагч хачин гутардаггүй сэтгэлтэй, хувь заяандаа л итгэдэг хүн гэж өөрийгөө бодно. Рощин, хүний тухай бодохдоо ой нь гутаж, сэжиглэхээс өөр яадаг ч үгүй болжээ. Рощин цамцныхаа товчийг товчлох санаатай өндийснөө, тамхи эрж шалан дээр унасан өмднийхөө хойноос сарвайснаа, дахин гараа дэрлэн хэвтэв. 

	“Ер нь иймэрхүү санаа сэтгэлтэй байж болохгүй” гэж аяархан хэлтэл, жигшүүр нь оволзож дуу нь ч хүнийх шиг санагдана, “Яагаад болдоггүй бил ээ? Ер нь болохгүй гэдэг чинь юу бил ээ? Цөм болох ёстой. Суран бүснийхээ нэг үзүүрийг хаалганы бариулаас, нөгөө үзүүрийг нь хүзүүндээ ч углаж болно... Алив Рощин минь үнэнч шүү байя... Чи чинь яасан ариун үнэнч хүн бэ... Хэн бүхний адил тийм өөдгүй амьтан шүү дээ” гэж боджээ.

	Энэ Екатеринославт байх зуураа мянга түмэн хачин амьтадтай уулзсанаа дурсан бодов... Урьд өмнийн танхил хээнцэр заншлаас нь яльгүй юм үлдсэн, дүрвэж сандарсан байдал нүүр царайнд нь илхэн харагдагч хүүхнүүд хайртай “Дурсгалынхаа” элдэв юмыг худалдах гэж зочид буудлаар сэлгүүцэн холхино, төмөр замын падааныг сангийн эд таваараар өгч авахдаа гарамгай, бас тэгээд дал мөрөн дээр алгадаж элдэв шалдваар авгайлж байдаг тарган цатгалан, сахал самбайгаа мөлчийтөл хуссан генералууд, эдлэнгээсээ айж, амь зулбан зугтсан паргиа дуутай газрын эзэд, энэ тэр учир мэддэггүй уймраа эхнэрүүд хийгээд доожоогүй, сэвхэнд баригдсан охидоо дагуулан зочид буудалд чихэлдэн, мөнгөөр зодож, ресторанд лухайтлаа идэж, тэндхийн тогооч нарыг үзэж хараагүй хоол хийж сургах зэргээр аашилж. хувьсгалыг холион бантан гэж нэрлээд нэг үгээр хэлбэл хамгийн хүнд бэрх үе тулгараад байхад ч оросын тайж нарын сэтгэлээс гардаггүй сайхан горьдлоор язгууртнууд цаг нөхцөөж байв. Ер нь зочид буудлын үүдний өрөөнд дайралдсан янз бүрийн хүнийг Рощин дурсан бодно. Тэр хүмүүс нь даанч хурдан хугацаанд нийгмийнхээ тэнцвэр тогтворыг алджээ. 

	Нэг ичгүүр сонжуургүй, шал хүүхдээрээ байгаа дамлагчийг барьж аваад эвдэрхий цагаа өгчих гэж байгаа хүнийг зөвхөн сүлдтэй товч малгай хоёроор нь л энэ чинь прокурор байна шүү гэж танина, хувь нийлүүлэгсдийн татвар эрхлэх газрын дарга, таяг тулсан, ханиалгаж байгаа буурал үстэй хүн бол өөрийнхөө үнэт зүйлийг арай эрт барчхаад одоо болохоор том наймаа хийж, мөнгө атгаж байгаа хүмүүсийг хараад атаархаж байна. … … …

	Ганган сайхан костюм өмссөн шуурхай шаламгай дамынхан зочид буудлын гол хаалгаар дүүлэх мэт орж ирснээ бөөгнөрөн хошуурч, гөлгөнөн шивнэлдэж байснаа олз омог, худалдаа арилжааны бурхан жигүүрт Гермес шиг төдхөн гадаа гудамжинд гарч одно. Зочид буудлын үүдний өрөөнд байгаад байх юм бол албаны ачаа бараа хаагуур явж байгааг, машины тостой цистерн хаана суусныг мэдэхэд тун нарийн төвөгтэй боловч өрнөд фронт дээр франц, герман хоёрын сөрөг аттакаас шууд шалтгаалан ханш нь өдөртөө хэд дахин унаж, дээшилж байдаг долларын ханшийг мэдэж болох байв... Үүдний өрөөнд байгаа шолдор дамынхан ярагдаж өгөөд гайхаж соотгоносон нүд нь “их” хүмүүс рүү ширтэн мэлэрнэ. 

	Тэр том хүн нь хөл тушсан маш урт пальтотой байх бөгөөд саравчтай, малгайтай эсвэл хилэн бүрх малгайгаа ар дагзан дээрээ тавьж, шүхэр барьж яаралгүй, ихэмсэг байдалтай орж ирнэ, түүний сахал нь эрүүнээсээ эхлээд хүзүү рүүгээ налж гялтганах бөгөөд тэр халдашгүй дархан сахлаас оюун ухааны ажил хийхдээ л ганц ширхгийг салгаж имэрдэг биз. Өөрөө нэгэнт бясалган сэтгэгч хүн болохоор харц нь их оюун ухааны л бодлогоширсон төлөвтэй ажээ. 

	Тэр хүн дэлхийн хүчин чадлын гол судал болох мөнгөний ханш дээшилж, доошилж байгаагийн цаад учрыг бодож зэрэгцүүлдэг олж хардаг билээ. 

	Зочид буудлын үүдний өрөө болон ойр хавийн гудамжинд гетманыхны захиргаа болон германы эзэмшлийн захиргаанаас албан ёсны хувьд хориглосон арилжаа наймааг энд хийдэг юм. Арилжигчид нь зочид буудлын хаалганаас эхлээд ойролцоох гудамжны уулзвар хүртэл шувт холхин сэлгүүцнэ. Сурмаг хурц хурууны хөдөлгөөн, тоотой хэдхэн үгээр өгч авалцана. Тэдний хэнд нь ч гадаадын баттай мөнгө байхгүй маш нууц хадгалах бөгөөд ер нь энэ хотонд тийм мөнгө хэчнээн байгааг хэн ч мэдэхгүй ажээ. Тийм мөнгөний ханшийн зөрөөг бодож, гетманы цаасан мөнгөөр солилцоно. Нэг мөчийн дотор баян чинээлэг болж, ганц мөч өнгөрөхөд байдаг хөрөнгөө шавхаж гуйлгачин болно. Хожсон азтай нэг нь аялдан дагаж хишиг хүртэгчдээ дагуулан зуушны газар очиж нарийн боов идэж, шошгойны кофе цай уухаар явна, хожигдсон азгүй нэг нь цаасны тасархай, модны навч хийсгэж байгаа арван нэгдүгээр сарын салхинд урт хормойгоо сэвэлзүүлэн гудамжны цэцэрлэг дотуур цөхөртлөө дэмий тэнэнэ. 

	Энэ зочид буудалд үүрлэн хоргодож, гудамж талбай, тамхины мухлаг, шарсан мах, цай цүйний газраар бөөгнөрөн чихэлдэж өөр хоорондоо арилжаа наймаа хийж, бие биеэ шулж байгаа хүмүүс бол идэш ууш бөөгнөрөн чихэлдэж, панзлан луйвардахад нь саад хийхгүй байгаа хувьсгалаас булааж авсан хот бүхэнд улин хуцаж, мөөрөн янцгааж байгаа идэмхий сүргийн нэг хэсэг нь байжээ... Энэ сүргийг жад, их буугаар хамгаалж, шинэ шинэ хотыг тэднүүдэд зориулан булааж, тэднүүдэд зориулан заваан большевикуудаас чөлөөлж нэгдмэл, үл хуваагдах их Орос орныг дахин сэргээж өгөх ёстой байжээ... 

	— Шал хуурамч, өөдгүй юм! гэж Вадим Петрович чанга хэлээд, — Ер нь орговол яадаг юм бэ? гэж бодно. 

	Вадим Петрович энэ тухай бодож, ёс суртахууныхаа жолоог насандаа анх удаа сул орхиж өөдгүй жудаггүй зүйлийг сонирхон мөрөөдөж үзэв... Бүр гайхаш нь барагдахдаа шазуур зуусан мөртөө инээмсэглэнэ... Энэ бодол нь гэнэт төрсөн их санаа ч юм шиг анхны нүгэл ч юм шиг санагдана... 

	“Ээ хонгор минь ямар элэнцгийнхээ эрхэм ариун зүйлийн төлөө чи чинь ингэж жолоо цулбуураа татаж явав даа? Өөрийгөө учир мэдэх хүн гэж, учир мэдэх нийгмийн хүн гэж үзээд оюун ухааныхаа мэдлэгийг нэмэгдүүлэх гэж цэргийн хороог орхиж, их сургуульд ч сурч байж билээ... Идэр залуудаа өөрийгөө Андрей Болконскийтай адил мэт үздэг байсан биз. Зан суртахууны нөлөө чамайг бүрнээ цатгаж, чи өөрийгөө ариун шударга гэж үздэг байсан биш бил үү. Чи угаадасны нүхнээс сэжиглэж байгаа юм шиг аливаа эргэлзээтэй, ариун шударга бус зүйлээс хамраа буруулж явдаг байгаагүй гэж үү. Чи бүх насандаа эрд гарсан хүүхнүүдтэй зөвхөн гурван удаа нэр холбогдож, харин сэтгэл догдлуулсан халуун дурлал ид л эхэлж уруул амаа сорон шимж эхлэхээр нь тэр бүсгүйчүүлээс хөндийрч байсан биз дээ... За тэгээд дүгнэж үзэхэд тэргүүнээ ямагт өргөж, өө сэвгүй амьдарч байсан чинь юунд хүргэв дээ? Гал түймэрт хүргэлээ! Ганц л пийшингийн ёрдгор яндан хүний эдэлж байсан юмнаас үлдэх нь энэ дээ!»

	Вадим Петрович ингэж дүгнээд оргож болохыг онолын талаас нь эргэцүүлэн бодно. Гадаадад дүрвэн гарах уу? Дэлхий дахинд дайн болж байгаа шүү дээ. Хардмаар гадаадын хүмүүсийг хаанахын ч нууц цагдаа нар ирж шоронд хийгээд, тэнд нь дүүжилж байгаа... Дэлхий дахинд эрэмгий чийрэг эрчүүлийг ачаа хөсөгт суулган тээж байна. Тэр залуус нь “Тру-ля-ля, гахай германчуудыг хурдхан шүү зад цохичхоод хөгжилтэй үе л охиддоо эргэж ирмэгц...” гэж хашхиралдана. Гэтэл тэднийг далайд аялж явах зуур торпед хэмээх асар том бөмбөг дайралдаж, хөгжилтэй залуус маань далайн мөс мэт хүйтэн усанд хахаж цацлан тосон толбоны дунд живж үрэгдэнэ. 

	Европт бол үхсэн хүнд нөмөргөдөг шиг зэвхий ногоон хувцастай залуус өмнө хойноосоо галуун пулемёт, миномёт, бөмбөг харвагч, гал харвагчийн өөдөөс эгнээ эгнээгээрээ дуулгавартай орж, ямар ч итгэлгүй мөртөө эр зориг гаргаж байв... Тэгэхээр гадаадад явна гэдэг маань шал дэмий боллоо. Одесст очиж, хуурамч паспорт аваад мах шорлож шардаг буюу плов хийдэг гуанзанд орж болох юм. Гэтэл нэг хүн таниад “Ээ байз, энэ чинь Рощин биш биз, та чинь яаж байгаа нь энэ бил ээ?” гэвэл яана. Аар саар юм панзалж, аягүйдвэл хулгай хийж үзэх үү? Маш их хөгжил наргиантай байх ёстой болно. Эр банзал болох уу? Хөгширчээ... “За яах вэ, тууштай ялах цаг хүртэл ямар нэгэн аргаар амьдаръя” гэж бодъё. Тэгээд социалистуудыг толгой дараалан дүүжилж, тариачин эрчүүлийг шалба ороолгон номхруулаад, англичууд биднийг өршөөхөд, дахин буруугаа хүлээсэн царай гаргаж, Ижил мөрний цаанаас цэрэг цуглуулж германчуудыг цохих болно. За тэгээд зэвсэг зэр тарааж өгөөд нэг тусгүй өдөр ноёд офицерууд буюу мөсөн аяллын баатрууд муусайн цэргүүдийг жанчин зодож, дахиад бахь байдаг л болно биз. Тэгэхэд хөөрхий Катягаа олж чадахгүй болж, цөмөрхий цонхтой буудалд унтаж, дэмийрч, үхэж хатаж байгаа хүмүүсийн дундаас тэр минь намайг хараад сүүлчийнхээ удаа: “Вадим Вадим...” гэж хашхирах биз. Бас нэг бололцоо байна. “Даруйхан боож үхье... Аймшигтай биз. Огтхон ч айхгүй өөрийгөө ингэж зовоох нь даанч муухай...”

	Рощины гар нь мөс шиг хүйтэн болсон тул дагз нь хүйт даана. Ямар ч юм шийдсэнгүй. Ялаа мэт жижигхэн хүмүүс бие дээгүүр нь гүйлдэж түүний зориг, зүрхийг үрэлгэн зөөх мэт болно. Тэгээд бүрэнхий болоход өндийж өмд гутлаа өмсөөд галт тэрэгний буудал руу явган очиж, замдаа татах папиросоо ч худалдан авах биз... Амьдрах л болно. Ийм хүнийг сэлэм ч хөндөхгүй, сум ч онохгүй бижрүүт балнадын бөөс ч хазахгүй... 

	Рощины ар талд байгаа дарж тагласан хаалганы цаана ууртай хоёр эр аль эртнээс хэрэлдэж эхэлжээ... Нэг нь ямагт: “Ноён Патрикаки минь, миний хэлэхийг сонсооч дээ, хэрэв би бурхан сан бол...” гэж үгээ эхэлнэ. Гэтэл нөгөө нь түүнийг гүйцэд хэлүүлэхгүй замаас нь тасалж: “Габель чи миний яриаг сонс, та чинь бурхан биш, өөдгүй новш! Ер нь солиорчихмоор байна, өнөөдрийн сониныг гарахаас хагас цагийн өмнө Крупп Штальеркийн хувь нийлүүлсэн нийгэмлэгийн мөнгөн барьцааны цаасыг худалдаж авах хэрэгтэй...” гэнэ. “Та сонсооч, би бурхан биш шүү дээ!” “Габель та сонсооч, миний алдагдлыг нөхчих зүрх танд алга, та чинь ёстой хүүр байна...” Энэ яриа Вадим Петровичийн чихэнд албаар дуулдахад “Оо золиг, хаалга руу нь буудвал мөн сайхнаа...” гэж бодов. Дараа нь зочид буудлын хонгил руу ордог өөр хаалганы цаана хүмүүс гүйлдэж, сандарсан дуугаар “Доктор хэрэгтэй...” гэж ярилцана. “Доктороор яах нь вэ, тэр чинь бүр хөмчсөн байна...” — “Ер нь яагаад тийм болчхов доо?” гэж “Яагаад тийм болсон нь танд падгүй хэрэг...” гэлцэнэ. 

	Дуу чимээ намжиж давируулын дуу гарлаа. Ноён дарга аа, уучлаарай тэр чинь австрийн эзэн хааны зээ гэж үнэн үү?

	— Үнэн, цөм үнэн... Алив ноёд оо хонгилоос зайлцгаа. Гэтэл бүр хаалганы цаахна хоёр хүн сэм ярилцаж эхлэв. 

	— Энэ ч амиа хорлосон хэрэг биш, түүнийг буудчихсан байна. Хиа нь большевик хүн байсан юм. 

	— За яагаад австрийн офицер чинь большевик байдаг бил ээ?

	— Ээ та бодож үзээч! Большевикууд чинь газар сайгүй байна. Вена байтугай Берлин хүртэл өчигдрөөс эхлээд большевикуудын гарт орсон байна шүү дээ... 

	— Ээ бурхан минь, ээ бурхан минь, би ийм юмыг ойлгохгүй, миний тархинд багтамгүй юм байна... 

	— Тийм ээ, зугтах хэрэгтэй... 

	— Хаашаагаа зугтаах бил ээ?

	— Чөтгөр бүү мэд, ямар нэгэн зэлүүд арал руу л... 

	— Зөв дөө, Голландын Индонезид тариа ургадаг модтой арал байдаг гэж өчигдөр ярьж байна билээ. Ямар ч хувцас хэрэггүй гэнэ. Харин тэнд яасхийж очдог бол?

	Тэгж байтал зочид буудлын гутал тосолдог, дөрвөлжин хамартай, хоёр чихэндээ тулсан дарвагар амтай хүүхэд хаалга тоншилгүй гүйн орж ирээд... 

	— Яаралтай гарсан сонин, Германд хувьсгал гарчээ... Аяны хүн та гурван төгрөг өг л дөө... гэв. 

	Тэгээд Рощины цээж дээр сониноо шидэхдээ Рощины аймаар нүдийг ч үхээнц царайг нь эс ажиглав... 

	Мөнгөө цонхон дээр тавьчхаарай. Та сонин унш... гээд гүйж гарав. Вадим Петровичийн зүрх нь шимшрэн лугшиж, бүдэгдүү хэвлэсэн сониныг дэлгэхгүй цээжин дээрээ нэлээд байлгав... Германд хувьсгал гарчээ! Цэргүүд вагоны дээвэр дээр чихэлдэж, галт тэрэгний буудлуудын цонхыг яйчиж, хөшөөний суурь дээр зогсож, зангидсан гараараа хий агаар цохиж, хоолойгоо сөөтөл эрх чөлөө, эрх чөлөө! гэж илтгэгчид хашхиралдаж байгаа биз. Эрх чөлөө нь тэдэнд талх тариа, эх орон, эрхэм зорилго, үеийн үед жигдрэн тогтсон түр засгийн нам тайван байдлыг солих юм биш дээ... Хувьсгал гэдэг бол хор новшиндоо дарагдсан хот, цэцэрлэг дотор үнгэлэгдсэн охид юм... Нууц зүйлгүй болчихсон хотын будаг нь гандсан дээврийг цонхоор ширтэж байгаа хүний уйтгар бол бас хувьсгал мөн... Тэр ч атугай нар ч хуучнаасаа нэн өндөр мэт... Өөрийгөө ч өөрийнхөө биеэ даасан байдлыг өөрийн бахдал, уйтгар зовлонгоо насандаа үзэх гэж бодсон хүний уйтгар бол бас хувьсгал юм. 

	Харин ганцаараа ингэж чанга ярьж байгаагаа Вадим Петрович сая мэдлээ. Энэ нь нүдээ хараад дэмийрч байгаатай адил санагдана. Сонин дэлгэж үзэхэд Германд эхэлсэн хувьсгалын тухай мэдээг бүхэл үе дүүрэн том үсгээр бичсэн байв. Их бууны мухар замд зогсож байсан генерал Вейганын галт тэрэг дотор Германы төлөөлөгчид орж ирээд Компьенскийн ой дотор найрамдлын хэлэлцээр хийх үед тэр хувьсгал эхэлжээ. 

	Францын санал ямаршуу байна? гэж Германы төлөөлөгчид асуужээ. Генерал тэднийг суу гэж ч хэлэхгүй, гараа өгч мэндлэх ч үгүй өшөөрхөг янзтай хүйтнээр ийн хариулжээ: “Надад ямар ч санал алга. Германыг хөсөр сөгдүүлэх ёстой” гэжээ. 

	Германы шившгийг тарьсан эрх баригчдыг тэр өдөрт нь түлхэн унагажээ. Берлинд ажилчин цэргүүдийн Зөвлөл байгуулагдав. Эзэн хаан Вильгельм Спа дахь өргөөгөө сэм орхиж Голланд руу зугтахдаа хил дээр байгаа Голландын цэргийн нэгэн ахлах дэслэгчид сэлмээ дурсган өгчээ. 

	Хэдэн мөч өнгөрөхөд Вадим Петрович, шинелиэ өмсөөд, суран бүсээ чанга бүсэлж, саравчтай малгайгаа өмсөөд цонхны дэргэд зогсож байхдаа нөгөө сониноо дахин нэг уншиж үзэв. 

	Саяхан маш гүнзгий усанд орж ирээд битүү малгайгаа тайлчхаад зогсож байгаа юм шиг баргар царайтай, бүлтгэнэсэн нүдтэй, тарган хүн зочид буудлын дэргэдүүр явж харагдана. Тэр нь омголтсон зузаан уруулаа хөдөлгөж: “Крупп Штальверке худалдана, худалдана шүү...” гэж ахин дахин хашхирна. Тэр нь өөрөөсөө илүү тэнэг хүн олох гэж хачин их итгэсэн янзтай зөрсөн хүмүүсийг ширтэн гөлөрнө. Бөөнөөрөө жагсаалгүй, винтовынхоо амыг доош нь харуулж мөрөндөө өлгөсөн австрийн цэргүүд тэр хүнийг түрж хана руу шахна. Энэ бол хувьсгалын нэг шинж тэмдэг мөн бөгөөд хувьсгалын эхний өдрөөс эхлээд хүн алах явдлаас татгалзаж байгаа нь энэ... Тэр бөөн хүмүүсийн хажуугаар залуухан хүний мяндсан зөөлөн сахалтай турьхан офицер гудамжны довжоон дээгүүр алхалж яваа харагдана, зовсон шинжтэй сайхан царай нь ихэмсэгдүү байдал илтгэж, зүүн талын погон дээрээ улаан тууз цэцэг маягтай зангиджээ. Дайны үед цэргийн хороонд албаар оруулсан, энэ хүүхдээрээ байгаа офицер нь хачин амарлингуй хүүхнүүдтэй хөгжилтэй Вена хотын гудамжаар сэлмийнхээ төмөр хуйг чирч, шинэ хувцастай холхин сэлгүүцэж чадаагүй бололтой. Нас залуу, сайхан санаатай хүн болохоор нь түүнийг цэргүүдийн зөвлөлд сонгосон тул одоо сумангаа дагуулан эргэж буцахаар явж байхад нь зорчигчид нүд үзүүрлэн ширвэж зөрнө. Харин Вена хотонд эмх журамгүй, өлсгөлөн болж, ажилчид гудамжинд хаалт барьж тулалдана. 

	Энэ бардан зантай европчуудын хойноос Рощин удаан ширтэнэ. Рощины ч уур хорсол нь хүрч: “Украинд түр зочилж, галуу, гахайн өөх идэж аваа биз... Брестэд бөөрөө цоолуулчихсан шиг байна...” Рощин дахин хөмсгөө зангидаж: “Ер нь чамд ямар хамаа байна даа?... Москвад бас л хоосон сууж байна. Харин чи өмхий окоптоо орж, хувьсгалын эсэргүүчүүддээ очвол таарна” Рощин энэ үгийг насандаа анх удаа маш тайван, ичгүүргүй чанга хэлсэндээ бүр ч хөмсгөө улам тас зангидна... Чухам энэ үг л түүний сэтгэл санааг ингэж үймүүлж байжээ. Ростовт тэр хоёрыг ухаан жолоогүй хэрэлдэж байхад: “Хэрэв чи өөрийнхөө зорьсон хэргийг үнэн голоосоо шударга гэж итгэж байгаа юм бол яваад алаад бай” гэж Катя хэлэхдээ юмыг Рощинаас илүү хардаг байжээ. Өөрөө өөртөө итгэдэг, шударга сэхээтэн бүрд хувьсгалын эсэргүү гэдэг үг бол өөдгүй амьтан гэсэн үг байдаг заншилтай юм. За ийм нэр зүүгээд үз л дээ... 

	Рощин гараа шинелийнхээ кармаанд хийчхээд Екатеринославын цэцэрлэгт өргөн гудамжийг өгсөн явахад түүний алхаа гишгээ нь самбаганан сүржигнэсэн ёстой өөдгүй амьтных шиг байв. Үсчний хажуугаар өнгөрөхдөө хаалганы хажууд байгаа нарийхан толинд өөрийгөө харахад: өөдөөс нь түүний үхээрийн зэвхий царай нь инээмсэглэн харагдана. Рощин тэнд орж, шинелиэ тайлалгүй үсчний түшлэгтэй сандал дээр суугаад “Сахал хусна” гэв. Үүнд бас л бүх юм түүний ойг гутаана. Хананаасаа ховхорсон хямд эрээн цаасаар наасан бүлээхэн намхан байшин нь ч, нил хаг болчихсон үстэй сам барьсан үсчин өөрөө ч түүний эвгүй хачин үнэртэй, зөөлөн гар нь ч ой гутам ажээ. 

	— Өөрснөө гуйж байгаад суусан эхнэрүүдэд зовох юу байх вэ... Дөрвөн жил байлдсан чинь бас өөрийнд нь хувьсгал гарчээ... Тэр золигууд юугаа бодоов, надаас асуухгүй яагаа вэ?

	Үсчин тонгоргоо нээгээд түүнийгээ шамдуу нийлж эхлэв. 

	— Маш том бодлого, бидний яльгүй тайван ажил хоёрын хоорондох ялгааг мэддэг байгаасай. 

	Тэгээд Вадим Петровичийн хацрыг халуун хөөсөөр савандаж эхлэв

	— Та өнөөдөр хамгийн түрүүнд манайд орж ирлээ. Хүмүүс солиорч байна. Эзэн хаан Вильгельмийг Голланд руу зугтлаа гээд манай хотынхон сахлаа хусуулахгүй болжээ! Яагаад тэгсний нь би танд хэлж өгье. Тэд чинь большевикуудаас ч махночуудаас ч цөмөөс нь айдаг юм. Тэгээд пролетари нартай адил болох гэж сахлаа ургуулж байгаа юм. 

	Хацрыг нь тонгоргийн ирээр шаржигнатал хусав. 

	— Уучлаарай, та хамрын үзүүрээс барьж хусахад дургүй биз? Зарим хүн тэгж өгөөч гэж гуйдаг юм. Би Крускт үс засаж сурсан хүн манай мастер маань хуучин аргаар ажилладаг хүн болохоор үсээ засуулж байгаа хүний аманд хуруугаа дүрдэг, харин гарал сайнтай хүмүүсийн аманд хийх гэж өргөст хэмх бэлддэг байсан юм. Аманд нь хуруугаа хийвэл арван рубль, өргөст хэмх хийвэл арван хоёр рубль авдаг. Овоо мөнгө олдог байж билээ. Таны сахлыг дахиж нэг хусна. Цаг байна. Таны өмнөхөн нэг солиотой амьтан орж ирсэн. Та Пайрикакийг таних биз? Манай томоохон мөнгөтэй хүн байгаа юм. Түүний мэдрэл сулдаж, сахлыг нь хусах аргагүй болсон юм... Хацар дээр нь юм туурчихсан болохоор багсаар ч хүрэх аргагүй өвддөг юм. Өнөөдөр түүний бүх биеэр нь туурчээ. Болж дээ. Тэгээд надад сайрхаж хэлэхдээ: Германчууд Украинаас буцахыг завдаж байна. Большевикууд Белогродын дэргэд нэгэнт давшиж эхэлсэн. Белая Церковьт Украины шинэ засгийн газар болох Захиргаа гэдэг бай-гуулагдсан гэнэ. Рада гэж байсан, Зөвлөлүүд гэж байсан, гетман байсан, харин Захиргаа гэж байгаагүй юм. Петлюра, Винниченко хоёр толгойлж байгаа юм. Хоёулаа арван зургаан онд Киевт надаар үсээ засуулдаг байсан улс даа. Петлюра бол нягтлан бодогч, орон нутгийн захиргааны эвлэлд алба хааж байсан хүн. Винниченко нь зохиолч хүн бид түүний жүжгийг үздэг байсан, онц юмгүй: нэг хүүхэн, нэг уран зурагчийг мэхэлдэг юм. Уран зурагч нь тэр хүүхэнтэй их сүрхий юм ярьдаг, гэтэл өнөөх хүүхний дуртай хүн нь ирэхэд, тэр хүүхэн зэргэлдээ тасалгаанд байр засаж суудаг юм. Уран зурагч маань тэр хоёрыг үргээж, тэр өөдгүй хүүхнийг зайлуулчих вий гэж айсандаа тэр хоёр дээр орж чаддаггүй юм. Тэгээд өнөөх уран зурагч маань тэр хүүхнийг хорлох гэж өөрийнхөө гарын шөрмөсийг тас мэрж тахир дутуу болох гэж оролддог юм. Би Винниченкогийн сахлыг хусдаг байсан, нүүр нь барзгар үрчгэр юм билээ... Захиргаанаас заавар бичиг гаргаад гетман Скоропадскийг түлхэн унагаа гэж тариачдад уриалсан гэж Пайрикаки ярьж байна. Тийм дээд гетманд сэтгэл зовох юу ч байх билээ!... 

	Тэр үсчин Вадим Петровичийн сахлыг хоёр дахь удаа хусаад, түүний урт ургасан буурал үсийг дургүйхэн харснаа хэрэв та зөвшөөрөх сөн бол таны үсийг ганган маягаар засаж өгье, надад хар хэрээний өд гэдэг гадаад будаг жаалхан үлдсэн. Ер нь ийм буурал туужуур шиг үсээр ч яах билээ. “Толгойг минь хусаарай!” гэж Рощин муухан дуугарав. Ёсоор гүйцэтгэе... Тэгээд хурдаа шалгаж байгаа юм шиг чихнийхээ хажууд хайчаа тачигнуулна. Ноён ахмадаа би ганц л юм мөрөөддөг юм: Энэ дэлхий дээр хамгийн зэлүүддээ ч хамаагүй, гудамжиндаа керосин дэнлүү асаадаг нэг тайван жижиг хот байдаг бол уу? Их юмаар яах вэ. Үс засуулах арван хүн байвал л боллоо. Ажлаа дуусахлаар гаансаа сороод хаалган дээрээ сууж байх юм сан. Чимээ аниргүй, тайван байж. номхон дөлгөөн хөгшдийг хажуугаар өнгөрөхөд нь босож мэхэлзэн ёслоход, тэд урдаас минь бас мэхэлзэн ёсолно. Ээ ноён ахмад минь одоо бид мэтийн жижиг хүмүүсийн тухай хэн ч сэтгэл зовохоо больж, гаргуунд нь гаргажээ. Гэтэл биднийг байхгүй бол таны үс чинь туужуур шиг ургаж байна шүү дээ. Та хараач ямаршуу орж ирлээ, одоо ямар болоод байна: ёстой зургийн хуар болжээ. 

	Рощин өөрийгөө толинд харлаа. Халзан дух нь эрхэм дээдсийн эгэл биш юм бодоход зохицсон янзтай арвин их багтаамжтай сайхан хэв хэлбэртэй харагдана. Нүүр нь гонзгой эрүү рүүгээ үл мэдэг цүлхийхдээ их тод бус боловч нэг л эвтэйхэн янзтай. Хамрынхаа чанх дээр нь тулж овоорсон хар хөмсөг нь хоёр шанаа руугаа нэг л эгдүү хүрэм торж, цөцгий нь том болохоор тас хар мэт харагдаж байгаа ухаалаг хоёр жижиг нүдний харцыг зөөлрүүлж өгнө. Ийм нүүрийг ичиж, гараараа таглах хэрэггүй юм. Харин ганц ам нь бүхнийг хөөджээ. Хүний нүд хуурамч бөгөөд далдалж болдог зүйл, харин амыг яаж ч нуух аргагүй байдаг... Хараач, ам маань ямар ч хэв хэлбэргүй, салиа шиг шувт хөдөлж байхыг нь... За чөтгөр бүү мэд! Вадим Петрович гуай арай л фаустад хүрсэнгүй дээ... Рощин босоод аян дайнд өмсөж, цоо буудуулсан хиртэй малгайгаа хажуулдуулсхийж өмсөөд үсчинд хөлсийг нь ахиу төлж, гадагш гарлаа... Тэр нь хараахан ямар нэг юм шийдээгүй хэвээр байжээ... Гэвч одоо түүний хөлд хог новш дайралдахгүй гутлынхаа хоншоороор гудамжны сайран шал мөргөхгүй болжээ. Үсчинд орно гэдэг чинь ийм л байдаг юм даа! Сэтгэл санаа нь бачимдан уймарч явахад яльгүй боловч биеэ өрөвдөн хайрлах сэтгэл төржээ. 

	Үдэш болж байшингуудын цонхонд гэрэл аслаа. Үзүүр нь үдшийн бүрэнхийд замхарч байгаа нүцгэн улиас моднууд салхинд исгэрэх мэт. Тэр улиаснуудын голын завсраар гудамжны нөгөө талд “Би-Ба-Бо” гэдэг рестораны халтартуулчихсан хаалган дээр хурц чийдэн бүр нэг эзтэй аслаа. Энэ гуанз нь мах амттай шорлож шардгаараа алдаршсан юм. Идэх юм бодогдмогц Рощины ходоод нь умалзах шиг болж, өчигдрөөс хойш юм идээгүй юм чинь хэр биз ээ. Ингэж өлссөний учраас даруй бүхнийг мартаж Рощин гэрэлтүүлсэн хаалганы зүг эрс эргэв. Нэг цагаан банзалтай хүүхэн шүү юм замыг нь хаах санаатай хаалганы цаанаас булталзаж эс чадахдаа хойноос нь: 

	“Офицер аа би таны хүслийг хангана шүү...” гэж гуйж гувших нь сонстов. 

	Энэ бол Петроградаас дүрвэн зайлсан зүүний үзэлтэй алдарт зурагчин Валет гэгч хүнээр саяхан урлан будуулсан намхан, урт байшин байв. “Би-Ба-Богийн тааз нь тас хар бөгөөд мөнгөн цаасаар том том таван хошуу сацрагтай одод хайчилж наасан байв. Хар хана дээр нь салхи шуурганд хөөгдөж яваа юм шиг шар хүрэн, ягаан зүсний гар хөлөө сарвайсан хий юмны дүрсүүдийг зурсныг харахад эр эм бололтой хүмүүс маш эвгүй муухай инээмсэглэж байгаа янзтай. Жирийн нэгэн гуанзанд хананы энэ урлаг арай хэтэрсэн болохоор нүцгэн амьтад нь сэтгэл санаанд нь үл нийцэж, харин айлгамаар мэт болжээ. Энэхүү гуанзанд хөрөнгө мөнгө нийлүүлсэн хүн бол бас л өнөөх Пайрикаки мөн бөгөөд: Энэ сараачсан юмыг би ойлгодог бол миний хөлийг их биеэс минь тас татсан ч яах вэ. Харахад миний бөөлжис хүрч байхад хүмүүст сайхан санагддаг гэнэ...” гэж ч Пайрикаки ярьдаг байжээ. 

	Рощин хоол идэж аваад, дарс ууж сууна. Галт тэрэг өглөөний дөрвөн цагт явах учраас юу ч болов эндээ гурав хүргээд, цаашдаа яах нь мэдэгдэнэ биз гэж бодно... Бие нь бүлээсэж толгой нь мансуурч эхлэв. Хоол зөөгч татар хүн одоо эргэж очих нь өнгөрсөн Москвагийн “Яра” гэдэг ресторанд ажиллаж байсан хуучны танил болохоор байн байн хажууд нь ирж мөстэй хувин дотроос шилтэй архи сугалж гаргаад хундагалангуут бөхийж: 

	— Вадим Петрович гуай уучлаарай, би танд наалдаад л байна шүү... Москвад байснаа санаж байна уу... Ээ дээ энд ямаршуу байгааг хараа биз дээ. Чухам ийм юмыг зүүдэнд ч үзэхэд хачин юм... гэв. 

	Хотын захад, харанхуйд буун дуу ганц нэг гарч, гетманы морин цагдаа нар губернийн захирагчийн ордонд очихоор өгсөж явахдаа буун дууг сонсоогүй мэт болж, өнөөдөр дамынхан хэчнээн мэгдэж сандарсан боловч ресторанд хүн дүүрэн байв. Гуанзны жүжиг эхлэх арай болоогүй учраас жижигхэн тайз дээр төгөлдөр хуурын дэргэд өндөр чацтай гулбигар залуу сууж дуурь жүжгийн ая дарж байв. Түүний хүзүү нь урт нарийхан негр маягийн бужгархан хар үс нь өрвийж, шилэн хүзүү рүүгээ нэвсийжээ. 

	Рощины зэргэлдээ ширээнүүд дээр хүмүүс согтож, их л бужигнана. Хэдэн баячууд зочид буудлын тасалгаанд уйдаж цөхөрсөн охидтойгоо сууж, арга барагдахдаа энд ирж архи ууж сэтгэлээ сэргээж байв... 

	Тэдний дотроос цулцгар хацартай нэг газрын эзэн Германчууд одоо дууссан, танд би бүр батална гэж хашхирав. Шинэ жилийн үеэр Английн залхаан цээрлүүлэх цэргийн анги Москвад орж ирнэ дээ. Хатуу англи архи ууна даа. Сайн муу юманд заавал ч үгүй сайн тал байх юм гэж тэр сайхан шүдтэй хээгүй эр амаа ангайлган инээгээд Германд хувьсгал гарсан нь сайн боллоо шүү дээ ура гэж хашхирах болж байх шив дээ гэв. 

	Нөгөө, хачин гэгчийн туранхай, сүүдэр татсан харанхуй ухархайн дотроос инээд хүрэм голтгоносон нүдтэй хүн, намайг анхаараач гэсэн янзтай гараа өргөж: 

	— Английн тэргүүн сайд нь дээд хурлынхаа танхимд ноостой жинтүү дээр залардаг гэдэг. Гэтэл оросын угсаа залгамжилсан тайж ноёдод үеийн үед тусгүй юм учрахгүй гэсэн билэг тэмдэг болгон хашааныхаа дотор гантиг чулуун багана зоосондоо тайж нар бахархаж байдаг байв... Тийм ч учраас навчны сүүдэрт амгалан тайван зүүрмэглэсээр иржээ... Оросын тайж нарын түүх дуусаж, ноостой жинтүү бидэнд дутжээ. Ноёд минь, эх болсон оросын түүх ч бас дуусжээ... Глупов хотын тухай туужийг уншиж дуусаад номын нь булан руу шидэж орхижээ. Харин энэ бүгд нь нэг ухаантай хүний хэлснээр хатуу ширүүн явдлаар ийм болсонгүй, харин ердийн нэгэн даваа гаригт ийм болж, бурхан хилэгнэн нулимж, орос зулыг бөхөөв... Бүр арван дөрвөн онд би газраа худалдаж орхиод тэр үеэс хойш орчлон дээгүүр хэсүүчлэн чөлөөтэй иргэн боллоо. Тэгсэн маань ч зөв... гэв. 

	— Та ч яах вэ Оксфордын их сургууль төгссөн хүнд гэм хал алга, харин би гурван охиноо дагуулаад хаашаа очдог бил ээ? Яадаг бил ээ? гээд улаан хацартай гүндүүгүй эр маань шуухинан, шилэн савтай архи руу сарвалзана. 

	— Харин Орос дууслаа гэдгийг чинь зөвшөөрөхгүй, энэ чинь таны англи маягийн хоцрогдсон бодол байх... Айлын ажил төрөл зохиогч болно, гэрээдэн нийлүүлэгч болно. Өөрөө гурван десятин газар хагалсан ч хамаагүй, харин Орос орондоо л итгэнэ, гээд архи хундагалж аваад нүсэр хөдлөн ярилцаж суугаа гурав дахь хүн рүү хандаж, 

	— Би тэр гурвыг яах вэ? Гунхсан өндөр нуруутай гурван уулинхай, хөх дэлэнгүй, сэвхэнд баригдсан амьтад байна. Тургеневын зохиолд ордог авгайнууд л гэсэн үг, манай энэ үед шүү. Эх нь ийм болгосон юм, бас миний ч буруу байгаа юм. Эгч нь Бестужевын курст сурах гэсний нь аргацааж болиулсан. Тэгээд ч залхуу юм даг... Бага нь театрт дуртай байсан, ёстой тэргүүн зэргийн жүжигчин болох байсан юм даа... Бүр элдвээр гуйж, заримдаа занаж зүхэж байгаад болиулсан... Нэг үгээр хэлэхэд эцэг эхийн захиргаа... Ямагт хальт дутуу бодсоор ийм болгочихсон юм... Англичууд ноостой жинтүү дээр сууж байгаад гурван жилийн цаадхыг боддог гэдэг үнэн... Харин бид бол жилийн дөрвөн улирал ээлжлэхийг алмайран бодож суужээ гээд хацраа цүлхэлзүүлэн архиа ууж: — Гэвч болно доо гэж огт санамсаргүй тайтгарч дуугарав. 

	Гурав дахь ширээн дээрх ваартай жижигхэн гол гэсэрт цэцгээс зулгааж идтэлээ согтсон байлаа. Тэр хүн яриа дуулахтай мантай, харин хажуугийн ширээ дээр суугаа зэгэл үсээ хөвсийтөл сулхан ороож шуусан маш хөөрхөн бүсгүй, цэрэг маягийн өмд цамцтай, том биетэй залуу хоёроос нүд салгалгүй ширтэнэ. Энд ханан дээр зурсан хий юмнаас өөр үнэхээр хэн ч байхгүй юм шиг тэр залуу ер ажигч үгүй эрүүгээ тулж чимээгүй уйлж сууна. Бүсгүй нь цэнхэр нүдтэй төгрөг нүүрээ гоморхог ярвайж залуугийн гарыг илбэн атгаж, үнсэн таалж, бөхийж сандарсан янзтай, юм шивнэнэ. Тэр залуу төгрөг нүүрээ аяархан сэгсэрч, зүүдэн дундаа л бүвтнэдэг шиг бүдэг, үхээнц дуугаар: 

	— Боль л доо Зина, намайг бүү зовоо... Надад одоо чи ч би өөрөө ч хэрэггүй боллоо... гэж хэлэх нь Рощинд дуулдав. 

	Энэ шөнө тэр залуу яах нь лавтай мэдэгдэж байсан болохоор тэр залуу цааш нь яриагүйдээ ч уг байдал тодорхой байв. Харин тэр бүсгүйд Катятай нэг л төстэй зүйл байсан нь түүний нүүр царай нь биш, харин уян зөөлөн хөдөлгөөн нь ажээ. Нэг зангилгаа станц дээр бижрүүт өвдөгсдийн дотор бас л амиа хорлох юм байгаа биз... Суларсан ширээг яаралтай эзэлж суусан хоёр хүүхэд тэр хоёрыг харанхуйлчхав. Тэр хоёр хүүхэд хоёулаа үсээ хөмсгөө хүртэл хяргуулж, шүд нь хөгцрөн шарлаж, заваан хуруундаа очир алмас шигтгэсэн бөлзөг зүүжээ... Би Машкаг төмрөөр яаж өгчилгөсөн гээч, дээр нь дэвсэлж байхад муу новшны яс нь шажигнаж байсан гэж нэг нь өөрийгөө магтаж ярина. 

	— Ноён ахмад аа таны ширээний өрөөсөн талд сууж болох сон бол уу?

	Рощин үг ч дуугаралгүй, толгой дохив. Түүний хажууд цайртсан хүрээтэй нүдний шилтэй хүн ирж, том хөлөө ширээний доогуур хумьсхийж суув. Тэр хүн герман цэргийн цээжиндээ бариу ногоон саарал хувцастай байв. 

	Орос үгээр ээдэрч түгдчиж байж хоол зөөгчид ийн хэлэв. 

	— Жаалхан идэх юм өгөөч, би бүр эрт хоол идээгүй, бас пиво, пиво л өгөөрэй! гэв. 

	Тэр хүн пивоо яаж уухыг харуулан туранхай хацраа цүлхэлзүүлэн инээснээ дараа нь турлиахынх шиг гэмгүй, цэнхэр нүдээрээ дүнсгэрдүү Рощиныг баахан гайхсан янзтай хараад: 

	— Ноён ахмад герман хэлээр ярьдаг уу? гэвэл

	— Ярина гэлээ. 

	— Хэрэв би танд саад хийж байвал өөр ширээ эрэхэд бэлэн байна. 

	— Та надад саад болохгүй гэж Рощин баахан зөөлөндүү хариулав. 

	Жижигхэн жимбэгэр амтай энэ цэргийнх шиг герман маягийн ийм гонзгойвтор царай бүр хөгширтлөө хүүхдэрхүү байртай хэвээр улаа өнгө алддаггүй билээ. Хүн бүхэнд сайн санаж явдаг бол уу гэмээр шантгардуу хамартай цагаан цайлган харагдах хүн ажээ. 

	— Манай цэргүүдийг зуушны том газар орохыг зөвшөөрдөггүй байсан, харин өчигдрөөс эхлээд германы сахилга бат нэлээд ухамсартай боллоо гэж хэлэв. 

	Рощин хүйтэвтэр инээмсэглэхэд германы цэргийн хүн хэлсэн үгээ тайлбарлахыг яарч, хатуу хумстай хуруугаа багш хүн шиг өргөж: 

	— Сахилга бат бол ухамсартай байх ёстой. Тэгвэл тэр нь нийгмийн дэглэмийн нэг хэлбэр, хөгжлийн чухал нөхцөл болж өгнө шүү. Тийм ухамсартай сахилга бат нийгмийн гүн гүнзгий хөдөлгөөнөөс төрж гардаг юм даа. Хэрэв сахилга бат тийм биш байвал тэр нь зөвхөн албадах нэг зэвсэг болж байвал, бид түүнийг сахилга бат гэж нэрлэхгүй... гэв. 

	Герман цэрэг энэ нэлээд бүрхэг санаагаа хэлж дуусаад хөгжилтэйхөн толгойгоо дохив. 

	Германдаа буцах нь уу? гэж Рощин асуув. 

	— Тийм ээ, манай цэргийн анги зөвлөл сонгосон, аз болоход хэдийгээр их тэмцэлтэй байсан боловч, аргагүй л зарчмын дагуу шийдвэр гаргасан. 

	— Яая ч гэх вэ, оросоор зам чинь шулууджээ гэж хэлдэг юм даа. 

	— Би орос хэлийг тийм ч муугүй судалсан. “зам чинь шулууджээ” гэдэг чинь “хандсан зүгтээ тонил” гэсэн үг гэж би мэднэ... 

	— Тийм ч байг... Та ухаантай хүн шиг санагдаж байна. Та бид хоёр баашлаад яах вэ. Дайсан хэвээрээ л саллаа шүү дээ... гэхэд герман цэрэг тийм тийм, гэж толгойгоо сэгсчин бодолхийлж байснаа таны энэ санааг би няцаах гэвэл шал дэмий, ер нь бүр утга учиргүй болох биз гэв. 

	Герман цэрэг энэ яриагаа дуусгаад бас л нимгэн уруул нь жуумалзан инээмсэглэв. Түүнд хоол, пиво авчирч өглөө. Тэр юу ч үлдээлгүй цөмийг идээд нунтаг талхаар тавгаа арчиж түүнийгээ ч бас л амандаа хийчихлээ. Зовхио дутуу аньсхийж том аягатай пивыг сэнгэнэтэл залгилж эхлэв. 

	— Германчууд хоолыг маш ноцтой, хүндэтгэж үздэг улс байгаа юм. Германчууд олон удаа өлсөж үзсэн, хойшоо ч хоол ундны асуудлыг бүрэн шийдэх цаг хүртэл бас л олон удаа өлсөнө дөө гэв. 

	Бас л урт хуруугаа ёрдойтол өргөж: 

	— Түүхийг нялхаараа байх үед хүн төрөлхтөн байгалийн хишгийг цуглуулж хүртдэг эртний балар цагаас байгалийг хүчээр довтлон орох үед шилжмэгц хоол унд нь олж авахад бэрхтэй хөдөлмөр ордог аюултай зүйл болжээ. Хоол унд нь ариун дархан зүйл боллоо. Хоол иднэ гэдэг чинь бусдын хүчийг, бусдын амьдралыг эзэмшинэ гэсэн үг боллоо. Үүний улмаас байгалийг бишрэх, ид шид байж болох тухай бодол санаа үүссэн юм... Хоол ундыг ид шидтэй мэт бодож мөргөж бишрэх болсон нь далдын хүчинд бишрэхийн үндэс болжээ. Хуймаг хэрхэн үүссэн тухай нэг орос эрдэмтэнтэй ярилцсан нэг сонин яриаг би тэмдэглэж авсан юм. Шар тосны дүйчин өдөр бол нарыг идэх дүйчин юм гэнэ. Хоолой нийлүүлэн дуулж, аяар нь бүжиглэж нарыг тарнидаад дараа нарны дүрстэй хуймаг хийж иддэг гэнэ. Ингэхлээр славянуудын дэлхийг үзэх үзэл нь ямагт өндөр байна шүү... 

	Герман цэрэг инээж, мундирийнхээ төмөр товчийг тайлж, хоёр сарын өмнө Рощины Катяд Аммиана Марпешнагаас нэг газраас нь иш татсан зүйлээ уншиж өгөх гээд гаргаж байсан нөгөө хуучирчихсан бамбагар савхин хавтастай дэвтрээ гаргаж, ширээн дээр тавиад тэмдэглэл, хуулбар хаягуудыг жижиг үсгээр жирийтэл бичсэн хуудсыг болгоомжтой эргүүлж эхлэв. 

	— За энэ байна гэж хуруугаа нэг хуудас дээр тавилаа. Гэтэл Рощин түүний нь харсангүй харин Катягийн гараар: “Екатеринослав хот, Рощина Екартерина Дмитриевна гэж бичээстэй байгааг нүд салгалгүй харна. 

	— Энэ юм яагаад таны дэвтэр дээр байдаг бил ээ? гэж Рощин бөглөрсөн дуугаар асуув. Түүний царайд цус улсхийн тунаж нэг гар нь цамцныхаа зах руу явлаа. Эр цэргийн догшин ширүүн ааш зантай байсан болохоор тэр орос офицер нэг гараараа гар буугаа гаргах байхдаа гэж герман цэрэгт санагдлаа. Гэвч офицерын аймаар нүдэнд зөвхөн зовон шаналж, гуйн гувшиж байгаа дүр илэрнэ. Герман цэрэг аль болох эелдэг зөөлнөөр: 

	— Энэ хатагтайг та сайн мэдэх бололтой, тэгвэл түүний тухай би аар саар юм танд ярьж болно гэв. 

	— Танина... 

	— Ээ харлаа, энэ чинь гунигтай хачин явдал байгаа юм. 

	— Яагаад гунигтай, байдаг бил ээ? Тэр хатагтай үхчихсэн үү?

	— Лавтай гэж хэлж чадахгүй... Гайгүй өнгөрсөн байгаасай гэж би хүсэж байна... Хүнийг шархдуулахад тун ч амархан, хүн өөрөө өвдөхийг тун ч анддаггүй амьтан боловч хэтэрхий амь бөхтэй гэдгийг би дайны жилүүдэд үзлээ... Яагаад гэвэл: 

	Герман цэрэг бас л хуруугаа өргөв. Рощины хамаг зүс царай нь хувьсан ярвайж: 

	— та тэр хүүхнийг хаана үзсэн, юу болсны нь хурдан яриач?

	— Бид хоёр вагон дотор танилцсан юм. Екатерина Дмитриевна өөрийнхөө халуун хайрт ханиа дөнгөж л алдчихаад явж байсан даа... 

	— Тэр чинь худал яриа байхгүй юу. Хараач би амьд байна... 

	Герман цэрэг гэдрэг налж, жижиг ам нь цорвойж турлиахын нүд шиг нүд нь дув дугуй болж, ширээ алгадан: 

	— Би урьд өмнө нь огт орж байгаагүй энэ гуанзанд орж чухам энэ ширээний ард сууж, тэмдэглэлийнхээ дэвтрийг гаргахад үхсэн хүн эргэж амилдаг байх гэж! Та тэр хатагтайн нөхөр үү? Тэр хатагтай надад таны тухай ярьсан, тэгээд би таныг нээрэн ийм л хүн байх ёстой гэж бодож байсан даа. Ээ эрхэм Рощин та, та чинь битгий... 

	Герман цэрэг түгдэрч, жижиг амаа жимийж, нүдэнд нь нулимс цэлэлзтэл бүрхсэн Рощиныг нүднийхээ шилний дээгүүр айсан мөртөө бас ширүүвтэр харна. 

	— Герман цэргийн эвтэйхэн шантгар хамрын нь үзүүрт хөлс бурзайж: 

	— Би Екатеринославаас наана буусан, харин таны эхнэр надад хаягаа бичиж үлдээсэн. Би түүнээс шаардаж байгаад бичүүлсэн юм. Ер нь тэр хатагтайг нисэн өнгөрөх шувуу шиг ор мөргүй алдчихгүй юм сан гэж би бодсон юм даа. Зам зууртаа би тэр хатагтайн сэтгэлийг баахан чангалж, зүрх оруулсан байх. Тун ухаантай хүн. Түүний хурц саруул мөртөө яльгүй хөгжсөн бодол санаанд нь сайн сайхан дээд эрмэлзэл тодорч байсан. “Манай үед сая живаа эмэгтэйчүүд гашуун зовлон амсах учралтай болжээ. Гашуун зовлон, аюул заналыг нийгмийн хүч болгох ёстой. Амссан гашуун зовлон чинь таныг хатуужилтай болгог” гэж түүнд хэлсэн. “Цаашдаа амьд явахыг би хүсэхгүй байхад тэр хатуужлаар чинь би юу хийх вэ? гэж тэр хатагтай надад хэлсэн. “Үгүй, та амьд явахыг хүсэж байна. Амьд явахыг эрмэлзэхээс илүү их юм гэж байдаггүй юм. Бидний эргэн тойронд нэл үхэл зовлон харагдаж байгаа нь гагцхүү бидний өөрсдийн буруу. Бид өнөө болтол үүний шалтгааныг арилгахгүй энэ ертөнцийг хүн шиг ийм гайхамшигт амьтан оршин суух энх амгалантай жаргалт орон болгосонгүй. Эрт урьд ч, одоо ч шувт амаа үдүүлчихсэн юм шиг дуугүй байжээ. 

	Тэгэхлээр яльгүй хугацааг аз жаргалтай амьдарч, тэр аз жаргалаараа шувт дуугүй байсан тэр асар их хугацааг дүүргэх ёстой...” гэж би түүнд хэлж өгсөн. Би түүнийг тайтгаруулахын тулд тэгж хэлсэн... За тэгээд би бууж, ангидаа очсон. Таны эхнэрийн сууж явсан галт тэргийг муу хулгай Махногийнхон зогсоож тоноод, бүх суудлын хүмүүсийг хааш нь тууж аваачсан нь мэдэгдсэнгүй гэсэн утсыг тэр шөнөдөө бид авсан. Эрхэм Рощин гуай миний мэдэх юм энэ л байна… гэв.

	Тайзан дээр үзэгдэл гарч эхэллээ. Төгөлдөр хуур болон дэргэд нь сууж байсан урт сэвсгэр үстэй хөгжимчнийг хөшиг далдлав. Москвагийн алдарт алиа жүжигчин Лиминдо гэдэг аятайхан царайтай, жархай нүдтэй хүн, торгон захтай хар цэмбэн пиджак өмсөж, хатуу сийрсэн малгайгаа духдуулсхийн тавиад гарч ирлээ. 

	— Ноёд оо Германы хувьсгалыг тохиолдуулан та бүхэнд баяр хүргэе! гээд өөрөө өөрийнхөө гарыг чанга атгав. — Би дөнгөж саяхан галт тэрэгний буудал дээр байлаа. “Сайн уу, за ямаршуу байна даа?” гэж би германы нэг даргаас асуулаа: “Тун сайн, харин та ямаршуу байна?” гэв. “Бас тун сайн байна даа, харин арван нэгдүгээр сар болж байхад сийрсэн малгайтай л даарч байна. Дулаан малгайгаа Москвад орхисон. Одоо хэзээ малгайтай болохоо мэдэхгүй байна” гэж би хэллээ. “Та дулаан малгай худалдаад авахгүй юу” гэж байна. “Малгай авах гээд мянган марк цуглуулж байсан, харин өнөөдөр түүний оронд тавхан карбовинц өглөө” гэж би хэллээ. “Ээ чааваас даа” гэхэд нь би ч “Ээ чааваас даа” гэлээ. Тэгээд бид хоёрыг энэ тэрхэн юм ярьж байхад тэдний цэргүүд вагоны дээвэр дээр асаж байна. “Та нар буцах нь уу?” гэхэд “Буцна” гэнэ. “Бүр үү? “гэхэд “Бүр” гэнэ. “Тун харамсалтай байна даа” гэхэд минь “Яая ч гэх вэ дээ” гэнэ. “Яая ч гэх вэ гэдэг чинь юу гэсэн үг вэ” гэхэд “Ямар ч утгагүй гэсэн үг дээ” гэж байна. “Ээ чааваас даа, танайд ийм хувьсгал гарахгүй байх даа гэж бид бодож байсан юм” гэж би хэллээ. Тэгтэл вагоны дээвэр дээр суусан цэргүүд “алим” гэдэг орос дуу нирхийтэл дуулахад нь би гэдрэг буцлаа. Эргэн тойронд пад харанхуй, бас салхи шүнгэнэж, булан тохойд буун дуу гарч, бас үзэгдэл удирдах хэрэгтэй, гэтэл би хожигдож байгаагаа бодоход зүрх өвдөх шиг болж, би нэг дуу эхэллээ гэхэд нь хөшигний цаана төгөлдөр хуур нижигнэв. Зарлагч дороо дэвслэн байж: 

	 

	Алим минь дээ

	Аймаар харанхуй шөнө вэ... 

	Одоо би хаана орох бил ээ?

	Өөрөө ч ямар мэдэх биш дээ...

	 

	Рощин тайзны зүг эргэж, герман хүний айхавтар нүдийг ширтэн ийн асуув. 

	— Одоо Махно ямар районд бусниулж байгаа тухай мэдээ чимээнээс надад хэлж өгнө үү? гэлээ. 

	— Бидний авсан сүүлчийн мэдээгээр бол Махно, ухарч байгаа Австрийн мөн түүнчлэн Германы зарим ангиудыг сүрхий түрж байгаа гэнэ. Махногийн штаб одоо мөн л Гуляй Полед байгаа гэнэ... 

	
X

	Арван нэгдүгээр сарын эхээр Качалингийн нэрэмжит хороо хүч нөхөн сэлбэж, амрахын тулд бэлтгэлд байжээ. Байлдааны дараа тэр хоёрын хороонд дөнгөж л гурван зуугаадхан цэрэг үлдсэн байв. Петр Николаевич Мальшин, гэнэт бригад даргалах болсон тул түүний саналыг баримтлан цэргийн зөвлөлөөс эмнэлэгт хэвтэж байгаа Телегинийг хороон даргаар, туслахад нь Сапожковын хорооны комиссараар Иван-Гораг тус тус томилжээ. Телегиний батарей нь хорооны их бууны бүрэлдэхүүнд орлоо. 

	Пийшингийн утаа, нохойн нойтон үнэр ханхалсан чийгтэй бүрхэг өдрүүд болж байв. Ялзарч харлачихсан сүрлэн дээврээс дусаал дусалж газар шалбайтал норж сургууль хийгээд харьж яваа цэргүүдийн гуталд пүү шавар наалдаж, хөл чангаана. Аймшигт явдал шувтарч, Донын армийг Дон мөрний баруун эрэгт хол хөөжээ. Царицыны дэргэд хоёр дахь удаагаа ингэж аймшигтай цохигдсон тухай мэдээ сонсоод Новочеркасскад байгаа атаман Красновын арга нь барагдаж толгойгоороо хана мөргөж байсан гэдэг. 

	Өдрийн хөл гарын сургууль улс төрийн хичээл бичиг үсэг үл мэдэх явдлыг арилгах сургууль дуусахад цэргүүд бээвийтлээ даарч сууринаар хэсүүчлэх бөгөөд зарим нь танилындаа зарим нь шинэ тутам танилцсан хонгорындоо, харин танил ч үгүй, хонгор ч үгүй нь дэмий дуу аялж сэлгүүцэх буюу хуурай газарт хоргодон дэмий шалиг яриагаар бүсгүйчүүдийг татан дуудна. Тэгээд хүн бүхний сэтгэл санаа эвдэрсэн болохоор ихэвчлэн инээд наргианаар эхэлснээ эцсийн бүлэгт эв түнжин хагарах эвгүй зүйл болж тардаг байв. 

	Телегиний батарейн арван усан цэргийн хоёр нь хүнд шархдаж, гурав нь алагдаж таван хүн үлджээ. Эзэн нь дүрвэн зайлсан хасгийн сайхан хашаа байшинд усан цэргүүд байрлаж авав. 

	Жагсаал бус суманд бүртгэлтэй нэр зүүсэн Анисья тэдний хамт байдаг байв. Тэр нь байлдагчдаас хоцролгүй хөл гарын сургууль Улс төрийн хичээл хийж эн чацуу байв. Анисья одоо улаан цэргийн аятайхан зохисон хувцас өмсөх боловч, сайхан урт үсээ л хяргах дургүй байв. Анисья өчнөөн их зовлон зүдүүр, үхэл хагацал үзэж, энэ аравдугаар сарын гамшиг зовлон ханатлаа амсаж өнгөрүүлжээ. Залуусаж, догшин ширүүвтэр болсон нүүр царайнд нь дахин үрчлээ сууж муухай болгохоо больжээ. Фронтын ар талын хоол түүнд зохиж хацар нь улайрч ташаа нь тэнийж, явдал нь уян болжээ. Түүний угааж арчих улам ч ихсэж, шөнө дунд усан цэргүүдийг үхсэн юм шиг хурхирч байхад Анисья хулгайгаар тэдний юмыг угааж, хагархай цоорхойг нь цойлдох тул заримдаа үүр манхайтал цайгаад бүрээч босох дохио өгөхөд Анисья нүд анилгүй энэ тэрийг хийсээр байдаг ч удаа ч байжээ. 

	Кузьма Кузьмич Нефедов ч хорооны орон тооны биш бичээчээр тэндээ үлджээ. Хамгийн хэцүү арван зургаан арван долооны өдрүүдэд тэрээр зөвхөн эрэлхэг баатарлаг байтугай этгээд шийдэмгий байж шархдагсдыг байлдааны гал дотроос гаргасны нь хүн бүхэн мэдэж үнэлэх болсон ажээ. Тэр нь цаашдаа Качалины нэрэмжит хорооноос үлдсэн цэргүүд сөрөг давшилт хийхэд ч, Дон мөрний тэртэй байхад ч тус хороог сольж ар талд гаргахад ч гээгдсэнгүй хамт л явж байв. 

	Нэг өдөр түүнийг навсайтал норж хирдээ дарагдаад, өрөвдөм эцэнхий мөртөө сэтгэл санаа нь хөдөлсөн янзтай хээрийн халуун тогооны дэргэд зогсож байхад нь Иван-Гора дайралдаж, хуруугаараа дуудаж ирүүлээд: 

	— Нефедов минь би таныг яах бил ээ?.. Та чинь хар болсон лам хүн, бас тэгээд нас сүүдэр чинь ахимаг. Юунд ингэж, бидэнтэй зууралдана вэ? гэв. 

	Арьс нь хуурчихсан хамрыг нь дагаж борооны ус гоожиж байсан болохоор Кузьма Кузьмич уруулаа жимбийлгэн, хөгжилтэй шаргал нүдээрээ комиссарыг харж: 

	— Иван Степанович минь, би чинь наалдамтгай, хүнд хачин наалдамтгай амьтан шүү... Би хаана ч очих юм билээ, үүнээс өөр ямар ч хүнээ эрэх бил ээ? Ер нь би бол юм бодож сэтгэдэг хүн шүү дээ... гэв. 

	— Ингэхэд байна аа, би тэр тухай яриагүй байна... 

	— Хорооны хоол гэвэл гээд Кузьма Кузьмич цагаан сав дүүрэн хоолоо зааж (энэ гахайн өөхтэй зутанг би шударга үнэнчээр явж байж идэх ёстой болсон юм, утсан чинээ улаан амиа ч хайрлаагүй байх шүү... Энэ өмд гутлыг өөрөө байлдааны талбай дээр дайснаас олзолж авсныг харж байгаа биз. Илүү юм огт гуйхгүй, хүнд ер садаа болохгүй. Ер нь цаашдаа ч та бүхэнд ач тустай болох сон бол уу... Хувьсгалд чинь юм боддог хүн хэрэгтэй биз? Хэрэгтэй дээ... Танай хороонд сайн бичээч алга. Гэтэл би чинь латинаар грекээр ч хүртэл бичдэг хүн. Би бас бус юманд хэрэг болж юу магад... 

	“Ухаалаг бөгөөд ажиллах хүсэлтэй хүнийг ашиглахад ч яадаг юм дээ” гэж Иван-Гора бодов. 

	— Таны гарал үүслийг чинь бодоход сэтгэл зовох юм, цэргүүдийг төөрөлдүүлчих болов уу гэж бодох юм гэж Иван-Гора хэлэв. 

	— Тийм тийм, урьд өөрөө ч зүүд зэрэглээ шиг юм бодож, хоосон юмны хойноос хөөцөлдөж байсныг нуухгүй... Гэвч миний ухуулгаас битгий ай, би бурхантай муудалцсан хүн... гэв. 

	— Хэрэлдсэн гэнэ ээ? Тийм үү? гэж Иван-Гора асуугаад: — За яах вэ, орой миний байшинд ирээрэй, ярилцамз гэв. 

	Үдшийн бүрэнхийд Кузьма Кузьмич, комиссарын байшинд ороход цаадах нь саравчтай малгайгаа авалгүй, шинельтэйгээ цонхны өмнө сууж, уруулаа хөдөлгөн сонин уншиж сууна. Иван-Гора сониноо эвхээд босож хаалгаа хаагаад: 

	— Суугтун. Нэг эвгүй юм болоод байна. Та чинь амаа хамхиж, үг алдахгүй байж чадах хүн үү? Ер нь илүү юм чалчиж эхэлбэл танд өөрт чинь л муу болно шүү, ямар цэрэг юу гэж зүүдэлж байгааг би мэдэж байдаг юм шүү... 

	Иван-Гора сонины цагаан захаас нь тасалж, янцаглан хөшүүн хуруугаараа тамхи ороонгуут: 

	— Ардууд тариагаа хурааж, зөөж авчраад харин цэрэг, дайны улмаас цайруулах нь баахан хожимдсон байна. Гэтэл Зөвлөлт засаг бат тогтлоо гэж ардууд бидэнд итгэх хүсэлтэй байгаа нь маш сайн хэрэг... Тун ч сайн байна... Удалгүй арван сарын шинийн нэгэн гарч хайлан хурах боллоо. 

	Иван-Гора Кузьма Кузьмич өөд хальт харахад түүний том хамрын нь нүх хачин инээдэмтэй сарталзана. 

	— Удалгүй хайлан болох нь... Ардууд мухар сүсэгтэй хэвээрээ байна. Нэг өдөр тушаал гаргаад зогсоочхож болохгүй... Удаан хугацаанд л яах хэрэгтэй... За яах вэ... Бүсгүйчүүд хайлан хүлээгээд гуньхарч, гонсойж явна гэнэ. Яагаад гэвэл хүүхэн гуйж худ илгээхгүй байна гэнэ. Өчигдөр Спасск сууринаар орсон. Хүүхнүүд миний тэргийг зогсоож, уйлах нь уйлж, дуулах нь дуулж байна билээ... Санаа сэтгэл нь зөвлөлт засгийг дэмжиж байна, гэтэл тэр золигийн хайланд бас татагдаад байна. Их баян суурин, тариа будаа элбэгтэй, тариа будааны албан татвар аваагүй байгаа юм. Тариа будаагаа сайн дураараа өгөхийн тулд чадамгай хандах ёстой... Тэгтэл хүүхнүүд миний жолооноос дугтраад: “лам явуул” гэж орилолдсон байхад чинь тэднийг юу гэж ч ухуулах билээ. “Танай лам нар чинь генерал Мамонтовыг шанлуугаараа утаж байсныг үзэж ханаагүй юү?” гэж би тэднийг ичээхэд минь, “цагаан лам нарыг бид өөрснөө сууринаасаа хөөж зайлуулсан, одоо чи бидэнд улаан ламаа гаргаад аль гэж байна. Бид хурим найр хийх хэрэгтэй, охид хүлээж цөхөрлөө, бас тавь орчим хүүхдүүд нэр усгүй өлгийтэйгөө орилж байна...” гэж хашхирцгааж байна. Аа золиг, бас ч тэдний зөв. Маргааш нь миний толгой өвдөх шиг боллоо... Тэр авгайчууд бүр сэтгэлийг минь хөдөлгөжээ... 

	Би тэдэнд лам гаргаж өгөх ёсгүй. Гэвч тэр асуудлыг шийдэх ёстой. Тэд бодсоор байгаад адаг сүүлд нь хуучин ламаа Новочеркаскаас залах биз... Тэгэхлээр авцалдахгүй байна гэсэн үг... Кузьма Кузьмич чи энэ талаар юм мэдэх учраас аргалж үз. Тэрэг аваад сууринд очиж тэр авгайчуудтай ярилц... Тэгэхдээ намайг огт таньдаггүй юм шиг байх хэрэгтэй. Би тэр охидыг харсан, гуньж бүр чулуу шиг болсон байна билээ гээд Иван Гора цээжээ заана. Бас хүний тусын тулд хийх ажил биз дээ. За явах уу? гэв.

	Кузьма Кузьмич уруулаа цорвойлгон толгойгоо бөнжгөнүүлэн

	— Дуртайяа гүйцэтгэе гэв. 

	— Шарыгин минь чи чинь яасан ч залхуу хүрч, чамаас ухаан жолоогүй зугтмаар хачин хоосон ярьдаг хүн бэ... гээд Латугин малгайгаа авч, саравчийг нь чихнийхээ омог руу дарж хазгай тавиад арай ч боссонгүй вандан дээрээ лавхан ахиж суугаад, нүдээ эргэлдүүлэн Анисьяг ширтэнэ. Анисья ч яах вэ, хичээл хийж байхад анхаарсандаа хөмсөг зангидан хананд хадаастай нэг хадаас ширтчихээд сууж байдаг шигээ л ажигчгүй сууна. Хийсвэр үзэл санааг угаасаа дадлагажуулж сургаагүй уураг тархи маш хүнд ойлгож тэр хийсвэр санаа нь харийн хэл шиг Анисьяд хагас дутуу, алдаг оног ойлгогдоно. “Социализм” гэдэг үгийг ямар нэгэн тачигнасан хуурай юм шиг, гарын ширүүн арьснаас мяндас нь зууралдаад салахгүй байгаа улаан тууз шиг төсөөлж байв. “Капитализм” гэдэг үгийг модны зодог дээр ур муутайхан сийлж хаан ширээ болон нөмрөгийг нь ч нил улаанаар будаад ялааны баасанд дарагдсан байдаг Навухходносор хааны зураг шиг юм бол уу? гэж төсөөлнө. Тэр хаан намайг, зусарч, чалчлаа гэсэн үг хана дээр тодрон гарч байгааг хараад улс гүрэн болоод их бялуугаа алдаж байдаг билээ. 

	Гэвч Анисья маш няхуур учраас энэ хачин амнуудыг махрангуй байж өнгөрүүлнэ. Анисья, Латугиний харцтай үе үе тулгарах боловч хананд хадаастай хадааснаас нүд салгалгүй ширтэж зөвхөн салчихсан өвдгөө аажим хавчина. 

	— За Латугин, би юу тэгж уйтгартай ярьж байна даа? Бидний ярилцаж байгаа өгүүллийг “Известия” сонинд нийтэлсэн байна. Энэ сонин чамд тааламжгүй байна уу? гэж Шарыгин асуув. 

	Хэрэв чи хувьсгалын цэрэг юм бол винтовоо цэнэглэхдээ орчин үеийн байдлыг ч ерөнхий зорилгоо ч тодорхой мэдэж байх хэрэгтэй дээ... 

	Шарыгин ингэж хэлээд, сайхан цэнхэр нүдээрээ Анисьяг эелдэг сайхан харахад Анисья аанай л өнөөх хадаасаа ширтсээр ажээ. Байков жингэнэсэн дуугаар дооглосон янзгүй: 

	Чоныг яаж тэжээсэн ч сэтгэл нь ой руу гэгчээр, шинжлэх ухаан чинь этгээд уйтгартай зүйл дээ гэв. 

	— Тун ч зөв дөө! гэж Латугин даруйхан бас л инээд доог хийсэн янзгүй хэлэв. — Гэвч яг зөв нь биш шинжлэх ухаанаас хүүхэд төрдөг юм бол би түүнийг хүндэтгэнэ... Зааны хөл нь хаанаа толгой нь хаанаа байдгийг мэдэхгүй хүнд уйтгартай байлгүй яах вэ. Надад уурлавал уурла жинхэнэ үг чинь чамайг хүүхэн шиг үнсэн таалж, бүх биеийг чинь халуу огиулж, улаан цог дээгүүр ч хөл нүцгэн гүймээр болгодог юм шүү... За Шарыгин минь ийм үгээр надтай яриач дээ... Харин чи чинь үйсээр хийсэн цоор шиг: “Дэлхийн пролетари нар, социализм” гээд л дүнгэнээд байна шүү дээ. Би үүний төлөө үхэхээс айлгүй зүтгэж байна. Надад үүний л тухай ярьж өг. Тэгвэл байшингаа барихын тулд хэзээ аль модыг эхлээд цавчихаа дуулж, итгэж авах сан. Би торгон цамц өмсөөд ямар газраар зугаалах вэ... Ээ чааваас даа, дэлхийн бөмбөрцгөөр толгой руу чинь өлгөөд авбал чи тэр дэлхийн хувьсгал гэдгээ олигтой ярьдаг гэв. 

	Анисья Латугиний бадируун өргөн нүүр залуу бухынх шиг гялталзсан нүдийг хараад, өөрийнхөө нүдийг ширгэчих нь яав даа гэж уйтгарлан бодно. 

	Латугиний энэ ааш төрхийг Гагин Задуйвитер, Байков нарын хэн нь ч талархсангүй. Сүрлэн дээвэр дээр ширжигнэж байх зуур цөм томоотой сайхан ярилцаж суусан билээ. Шарыгин л нас залуугийн харгаагаар шинжлэх ухааныг сайтар ойлголгүй энгийн хар бор үгээр яривал ямар нэгэн хавханд орж мухардчих вий гэж болгоомжлон заримдаа үнэхээр болхидуу ярих боловч гадаадын туршиж үзсэн үгсийг хэлэхдээ ам хагарсан учраас дуртай хэрэглэнэ. Гэвч Латугин, үнэнч нөхрөө тэгж дооглох хэрэггүй байсан бөгөөд тэр нь шал ондоо шалтгаанаар тэгж годгонож байсныг нь цөм ойлгож, талархан дэмждэггүй байв. 

	— Комиссар хүнс тэжээлийн отрядад явуулах хүмүүсийг цуглуулж байна гэнэ. Чи очиж гуй. Хонгор минь хийх юмгүй уйдаад байх шив дээ, ингээд байвал олигтой юм болохгүй шүү гэж Гагин түүнд хэлэв. 

	Байков, сахлаа чичгэнүүлэн инээхэд Задуйвитер уг ярианы өнгийг тааж, чийрэг шүдтэй амаа нээж инээнэ. Анисьягийн царай нь час улайж нүдний нь нулимс гарах шиг болоод шинелиэ авч, цаашаа харж өмсөөд бүсээ чанга гэгч бүсэлж байшингаас гарав. Бүр ч тусгүй юм болох нь энэ. Шарыгин инээмсэглэн сониноо эвхэв. 

	— Алив явж ярилцъя гэж Шарыгин Латугинд хэлэхэд Латугин нүдээ жартайлган: 

	— Яах вэ ярилцъя гэв. 

	Тэр хоёр гадаа харанхуйд гарахад нүүрэн дээр дусахдаа гижиг хүргэж ирвэгэнүүлсэн шивэр бороо орж байв. За ёстой ичих айх юмгүй яв тав хариулна даа гэж Латугин яриа эхлэхийг хүлээж ядан хөх инээд нь хүрч байгааг Шарыгин төсөөлж мэдэв. Нөхөр ёсны сахилга батыг зөрчиж байгаа тухай, хөрөнгөтний энэ ялзарсан үлдэгдлийг орхих тухай асууна даа гэж Шарыгин бодож байснаа түүний оронд шөнийн чийг даасан агаарыг хамраараа сүнгэнэтэл татаж: 

	— Анисьяг бүү оролд. Тусгүй зүйл... Заваан юм шүү... Саваагүй зан... гэв

	Ингэж хэлээд таг дуугүй болов. Ярианы өнгө ийм болно гэж огт бодоогүй байсан Латугин Шарыгиний өмнө бас хөдлөлгүй зогсоно. Ер нь яаж ч хариулах аргагүйдэв. Жишээлэхэд: “Чам зэргийн, юмны амт үзээгүй муу нусгайг миний дэргэд лаа бариад зогсож бай гэж гуйгаагүй шүү” гэх юм уу эсвэл “олон амьтан намайг бүү ингээч гэж гуйгаад хамар ам нь бүтэн буцаж байгаагүй юм даа...” гэж хариулах эсэхийг мэдэх үгүй алмайрав. Ер нь л Латугин яв явсаар тусгүй хүн болж таарлаа... Бүр гомдож хор атаа нь оволзов... Урьд цагт сан бол салам зодолдох биз... Латугиний нүд нь жарталзаж, шүдээ хавиравч “болохгүй!..” гэж санагдана. 

	— За чи нэгэнт намайг ингэж зэмлэж байгаа болохоор би цусаа дэмий асгаруулсан болох нь дээ, би дээрэмчин, тэнэмэл амьтан, нохойн гөлөг байсан хэвээрээ л үлдсэн юм шив дээ гээд

	За Костя минь чамд их баярлалаа гэв. 

	Латугин хаалга руу очоод уурласандаа явган хаалгыг гараараа чанга шаав. 

	Иван Ильич Телегин аажмаар эдгэрч байв. “Түүний ухаан мэдрэлд сэв сууснаас гадна, их бууны сумны жижиг хэлтэрхийнүүдэд өртөгдөж маш олон шархадсан байв»

	Эхэндээ бүр ухаангүй байснаа дараа нь шувт унтдаг болж, хааяа хоол өгөхөд л сэрдэг болжээ. Дараа нь тун аятайхан бие амрах мэт санагдаж харин нүдийг нь таглаж ороосон байв. Телегин, цонхны нь хөшгийг битүү татсан нэг тусгай өрөөнд хэвтэж байв. Заримдаа модны навчис урьхан салхинд хөдлөхөөс ч зөөлөн мэт шивгэнэж, хөлийн чимээ гарч, халбага сэрээ дуугарч хувцас сүрчигнэх чимээг мэддэг байв. Түүний толгойнх нь хажууд байгаа цаг заримдаа тод, заримдаа сулхан шувт цохиж байдаг ажээ. Телегин ийм л юмнуудыг ойр хавиасаа сонсож мэдэх бөгөөд бас нэг маш болгоомжтой амьтан хажууд нь байх шиг санагддаг байв. Тэр хүн үе үе санаа алдаж, дээрээс нь тонгойход Телегинд нандин сайхан үнэр нь мэдэгддэг байв. 

	Гол төлөв тамхины үнэр бас хөлс ханхлуулсан ширүүн дориун амьтан бас үе үе орж ирээд: 

	“Судас нь ямар байна?” гэдэг. Нөгөө зөөлөн уяхан амьтан нь сонстох төдий сүрчигнэхэд ширүүн дориун амьтан нь ширүүн дүнгэнэж: 

	“Тун сайн, ер нь чийрэг эр байна... Маш тайван байлгаж сэтгэлийг нь хөдөлгөхгүй байхыг л голлож анхаарах хэрэгтэй гэнэ. 

	Иван Ильич: “Чи өөрөө л сэтгэл хөдөлгөгч мөн дөө... Зайл, бүү дүнгэнээд бай... Харин тэр нандин зөөлөн амьтан наашаа ирж, дээрээс тонгой, эсвэл нэг юмыг минь засаад өг, эсвэл толгой илээд өгвөл бүр ч сайн... Хараач ойлгочих шиг боллоо. Хаанаас ийм сайхан хонгор сувилагч олсон юм бол?” гэж дотроо бодож байв. 

	Телегинийг ярьж болохгүй гэж хориглосон ажээ. Гэвч юм бодохын нь яахин хориглох билээ. Тэр нь олон жилийн турш ингэж гав ганцаараа элдэв юм бодож, сэтгэл зовохгүй байж үзсэнгүй. Энэ бол хүнд бэрх олон жилийн турш үнэнч хөдөлмөрлөсний нь хариу шан байжээ. Тэр нь үнэнч бус юм нэгийг ч хийж лай хураагаагүй болохоор тэнгэрийн муухайд гэрт тайван зүүрмэглэх муур адил сэтгэл санаа нь амгалан байх ажээ. Бодол нь байх байхгүйн хоорондох ертөнцөөр тэнүүчлэн хэсэх мэт болно. Хүйтэвтэр өдөр шуурга шуурч байгаа хөхөвтөр цардмал гудамжинд гэрлээ цацаж байдаг Петербургт үзэгдэх шиг умар зүгийн зуны нар л санаанд нь олонтоо орно... Петербургт хэчнээн ч юм бодож, хэчнээн ч суулаа даа... Зовхио аньсаар атал модон байшингийн цонх үзэгдэж, биржгэр шилний цаанаас нар бүдэг гийгүүлж, хачин юм санагдана... 

	Аль эрт мартсан нэг дууны үг тов тодорхой орж ирэхэд тэр дууг хаана сонссоноо яв цав мэдэхгүй байгаа боловч Новая Деревня-д зусланд байхдаа Крестовка голын цаана дуулж байхыг нь сонссон шиг бодогдов. Цэнхэрдүү гэрэл гийгүүлсэн цэлмэг шөнө залхуу янзтай нэг туранхай цыган хүүхэн хөгжмийнхөө утсыг самардан, намуухнаар: Та харанхуй хонгил дундуур баруун зүүн тийшээ явсаар бүх байшинг тойроход, баруун талд чинь хаалга дайралдана, хаалганы цаана пин бий, гэвч хайж байгаа юмаа хэрхэвч, олохгүй дээ...” гэж дуулж байж билээ. 

	Өмнөөс нь хараад, сандал дээр дув дуугүй сууж байгаа эрэгтэйчүүдэд тэр хүүхэн амьдралд ямагт тохиолддог зовлонгийн тухай дуулж байв... Пин рүү шагайж эрцгээ тэнд чинь алга уу? Ээ муусайн маанагууд минь, та нар хэнийгээ эрээв? Хөлийн үзүүрт тоос бужигнан салхинд туугдаж, умар зүгийн нар жаргах зүг чиглэн, урт гудамжаар яв, тэр биржгэр шилэн цонхтой байшин чинь хаана байна? Тэр цонхны цаана чиний эрж яваа дэлхий дээр хамгийн янаг хүн чинь сууж, чинийхээ тухай бичсэн ном уншаад, эрээн давуу хувцастай өвдгөө тэврэн сууж байж ч юу магад. За дэмий тийшээ хандаж байна, та нар өөрөө өөрсдийгөө л эрцгээ... гэж бодно. 

	Эргэн тойронд нам гүм, хав харанхуй, зөвхөн цаг л цохилж байхад Иван Ильич зүүрмэглэхтэй зүүрмэглэхгүйн хооронд, юм бодох бодохгүйн хооронд болж, лавтай амьд явах болсны нь дараа маш нууж, өөрөө шууд зэмлэн буруушаан явдаг өөрийгөө хайрлах сэтгэл хөдөлж ирлээ. Энэ хачин үлгэр домог мэт орчлонд амьд явахад нь тохиолдсон хамгийн сайхан, хамгийн гэм буруугүй юмаа түүвэрлэн бодно. Хүн амьд явах үедээ энэ сайхан юмаа эргэлтгүй ч алддаг удаа олонтоо байдаг. Биеэ хайрлах сэтгэл нь түүний өвчин алжаарахын адил байв. Телегин хоолонд дуртай болж сувилагчаас нууцгайхан сайн утгаад авдаг боллоо. 

	Нэг удаа сайтар унтаж агшаасан хөх будаа идэж, дэрээ эвтэйхэн налаад хэний ч санаандгүй байхад: 

	— Сувилагчаа тантай хэд гурван үг соливол яана... гэж асуувал, сувилагч даруй дээрээс нь тонгойгоод. 

	Дуугүй! гээд сандарсан янзтай алгаараа уруулыг нь таглаж, гараа авахад нь Телегин бүр ч дүрсгүйдүүхэн: Тэгвэл та нэг юм ярь л даа. Таны гар аятайхан жижигхэн юм. Та хэдэн настай вэ? Нэр чинь хэн бэ? гэв. 

	Сувилагч хүүхэн санаа алдаж байгаа юм уу эвсэл амьсгал нь давхцаж байгаа ч юм уу, харин хэд дахин шүүрс алдлаа... Ямар хачин бэ. Телегин тэр хүүхэнд “Унтаад сэрээхэд минь надад ингэж бодогдлоо. Хэрэв хүн өөрөө өөрийгөө эс өрөвдвөл, хэнийг ч өрөвдөхгүй, тэгэхлээр юунд ч хэрэгтэй гэж өөрийгөө бодох бил ээ? Жишээлбэл ичгүүр сонжуураа алдсан, өөдгүй амьтад л өөрийгөө өрөвддөггүй юм. Тийм хүмүүс унтаж чаддаггүй, бүх арьс нь шазвалзан биеэ маажиж, эсвэл уур хилэн нь бадарч, эвсэл айж бачимддаг юм... 

	Хүн өөрөө өөрийгөө өрөвдөн хайрлах ёстой тэгэхдээ өөр хүн өөрийг нь хайрламаар болтол хайрлан өрөвдөх ёстой... Ялангуяа эмэгтэй хүн л өрөвдөн хайрлахуйц байх ёстой...” гэж хэлэх гэж бодож байв. 

	Гэвч Иван Ильич үүнийгээ огт хэлсэнгүй сувилагч гадагш гарч төдхөн гаднаас сэтгэл санаа хөдөлгөдөг дайсан болох докторын хамт орж ирэхэд тэр нь хэгжүүн гэгчээр дүнгэнэж: 

	Та чинь яагаад ингэж дүрсгүйтэж байдаг бил ээ? Тун ч болохгүй харин хэдхэн чухал хэрэгтэй үг хэлэхийг зөвшөөрнө... Би таныг хороонд чинь эв эрүүл болгож буцаах ёстой хүн. Харин сайхан эр минь та чинь аль болох хурдан хугацаанд бүрэн эдгэрч хэрэгтэй хүн болох үүрэгтэй шүү... Алив сувилагч та үүнд унтуулах эм өг гэв. 

	— За хонгор минь энд зогс, би энд буугаад сууринд явган орно гэж Кузьма Кузьмич хэлэв. 

	— Яахдаа явган очдог бил ээ?

	— Чи надад бүү заа. Бадарчин шиг очих хэрэгтэй мэдэв үү?

	— Чи өөрөө л мэд гээд мөчрийн нь навч гөвөгдсөн бургасан далангийн дэргэд их буунд хөллөдөг тарган морио, гишгэгдэж идэгдсэн зам дээр татаж зогсоов. Спасское гэдэг суурин хавтгай өргөн цөөрмийн нөгөө эрэг дээр харагдана. Шинэ сүрэл нуруулдсан үтрэм цөөрмийн эрэгт ойролцоо харагдана. Шавар ханатай жижиг байшингуудыг нэвсийтэл бүрхсэн зэгсэн дээвэр дээр байгаа яндангуудаас утаа пургина. 

	— Сууринаараа тогоо нэрж байна даа гээд Латугин хажуу дахь галууг ширтэж сүнгэнэтэл санаа алдав. Цатгалан цагаан шувуунууд далан дээгүүр тээхэлзэн ихэмсэг гэгч алхална. Түрүүчийн галуу нь тачанк дээр сууж байгаа хоёр хүнийг хараад зэвүүцсэн янзтай зогсоход дагаж явсан тавь орчим галуу цөм зогсов. Тэд хоорондоо баахан шулганалдаж байгаад далангийн огцом эрэг рүү баацганалдан гэдсээрээ мөлхөж ороод зөөлөн салхинд үлээгдэх мэт хар усан дээгүүр хөвж тэртээ намаг чиглэв. 

	— Ийм галуу лав арван тав орчим фунт байгаа даа, муу золигийг чанах юм сан гэж Латугин хэлэв. 

	— За хонгор минь чи яв даа гээд Кузьма Кузьмич Латугинд гараа яаралтай өгөв. — Би энд аар саар юм ажиж ер нь мэдэж авах хэрэгтэй байна. Тэгсний дараа нэг долоо хоногоос хүнсний отрядтайгаа ирээрэй. Бүх юм яг таг болно гэж комиссарт хэлээрэй. 

	— Кузьма минь чи энд мансуурчихна даа. 

	— Ээ хонгор минь би түүнийг амандаа балгаж үзээгүй юм. За эргэ эргэ аягүйтвэл бид хоёрыг хүмүүс харчихна... 

	Латугин тачанкаа эргүүлж, андгар тарган морио мөчрөөр ууртайхан гуядаад эргэж харалгүй арилав. Кузьма Кузьмич далангаар дамжиж суурин руу оров. Хар ламын дээлээр засаж хийсэн өгөртлөө ноорчихсон бекеж дээрээ эрээн даавуун баадан бүсэлж, улаан армийн байлдагчийн зотон уут үүрч, империалист дайны үеийн цөвүүн цагийн шинж тэмдгийг илтгэсэн шовгор оройтой малгай өмссөн нь яг дүйсэн мэт харагдана. 

	Намар орой болоход суурин газарт тав муутай нэг л уйтгартай болдог. Ногоог нь аль эрт хурааж урвуулсан талбай дээр навчсаа гөвчихсөн интоорын ба алимын модод шөнийн хяруунд цохигдоод мөнгөн буурал болсон байдаг сан. Жижигхэн байшингийн цонхоор харахад нар даллан дуудаж байдаг наран цэцгийн оронд одоо зөвхөн ялзарсан иш нь ёрдойж харагдана. Хаана ч гэсэн босго тулам шавар шавхай нялцайж, цонхны гандсан хаалт хүйтэн салхинд чахран савчиж, гэрийн эзэн эмэгтэйг идмээр юм гаргаж хаях бол уу гэсэн юм шиг сүлжмэл хашаан дээр отож суугаа хар хэрээг харахгүй юм бол өөр ч харах юм ер байдаггүй ажээ. 

	“Үргэж сандрах юмгүй, хавирга сүвээгээ маажаад, янцаглаж хэвтэх шив дээ. Элдэв шалдвыг бодохгүй, зүүрмэглэх мэт хайнга байцгаана... Гэтэл хүн бүхэн Аристотель буюу Пушкин шиг л төрсөн байдаг. Орчлонгийн сонин сайхныг үз гэж хоёр нүд заяасан биз... Юм юмнаас этгээд сонин толгой хүн бүхний мөрөн дээр бөнжийж байгаа даа.. (Кузьма Кузьмич энэ бодолдоо гайхаж толгойгоо сэгсрэв. Хэрэв толгойгоо орчлон ертөнцтэй зүйрлүүлж үзвэл бүр толгойгүй мэт санагдах бий. Гэлээ ч гэсэн таны толгойд чинь энэ орчлон цөм багтаж, бурхан багшийн ч сачий нь хүрэхгүй тийм нууцыг тэр толгой чинь мэдсэн байх вий... За тэгээд цонхоороо хар хэрээг л харж суух уу?». 

	Кузьма Кузьмич иймэрхүү юм бодож, сэтгэл маадайж уруулаа цорвойлгон сүлжмэл хашаа, зэгсэн дээвэртээ дарагдчихсан намхан байшингуудын дундуур явж байв. Өөдөөс нь савхин гуталтай, богинохон үстэй дээлтэй бүсгүй хоёр хувин дүүрэн ус дамнаж айсуй. Өргөн ууцтай, зан муутайхан бүсгүй байв. 

	— Таны нэрийг Надежда гэдэг биз? Ээ, лав таачих шиг боллоо. За сайн байна уу? гэхэд нь тэр бүсгүй зогсоод, өргөн нүүрээ Кузьма Кузьмич өөд алгуурхан эргүүлж: 

	— Надежда болог л доо. Харин та яаж мэдэв? гэлээ. 

	— Далдыг үзэгч байхгүй юу. 

	— Одоо манай энд тийм хүн байхаа больсон... Явдаг замаараа яв. 

	— Тээр, намайг бас л хөөж байна шүү. Тал руугаа очиж, хиргисүүрээ тоолох бил үү. Ганцаараа явахад зам ер барагдахгүй юм. Ээ бурхан минь яасан ч хол юм бэ!... 

	Бүсгүй ярвайсхийгээд цааш явах гэснээ, дахин зогсож энэ хүний инээмсэглэж байгаа айхавтар залирхуу нүүрийг харна. Кузьма Кузьмич тэр хүүхний өмнө гараа алдлан зогсоод: 

	— Нойр хүрвэл бухал дотор орж унтана, гэдэс өлсвөл нэг юм хулгай хийчихнэ... Хөөрхөн хонгор минь надад ийм юм хэрэггүй. Мэргэд ирмэгтэй чулуун дээгүүр хөл нүцгэн яваад л мэргэлж байсан юм. Гэгээнүүд зам дээр зогсож, акрикадаар хооллож байсан юм... Акрикады гэж юу байдгийг мэдэх үү... Дэвхрэг шүү дээ... Юуны тулд зовж явав аа? Чи ер бодож үзсэн үү? Хүнд хайртай сайндаа тэр байхгүй юу. 

	(Кузьма Кузьмич тэр бүсгүйд ойртож уруулаа цорвойлгов). Хүнийг хайрлах хэрэгтэй... Хүн бүхэн хачин сонин зүйл байгаа юм, харин Надежда чи чинь ёстой сонин хүн байна... Улаан буудайгаа цайруулчхаж ханатлаа тогоо нэрж, гахайн шарсан өөх хашаа бүрээс үнэртэж байна... Танайхан ёстой элбэг дэлбэг байна... Харин хөгжил алга... Гэрэл гэгээ л алга даа... 

	— Чи керосин худалдаж яваа юм уу? гэж өнөөх бүсгүй нэг л эргэлзсэн янзтай асуув. 

	— Юу ч худалдаагүй, гуйлга ч гуйгаагүй. Би та нарыг ч өөрийгөө ч баясуулах гэж ирсэн юм. 

	Бүсгүй дуугүй байснаа Кузьма Кузьмичийн өөдөөс үүл шиг суунагласан зэгэл нүдээрээ хараад явган сууж, хувингаа газар тавиад дээр нь дамнуургаа тавьж хялалзан, 

	— Манай сууринд уйтгартай байдаг учраас хөгжөөж ч чадахгүй биз... Харин чи юугаар хөгжөөх гээ вэ?

	Нэгэнт хөгжөөх л тухай ярьж байгаа болохоор яаж хөгжөөхөө мэдэлгүй дээ... Би чинь хар болсон лам шүү дээ... 

	Өнөөх бүсгүй гайхаж жигдхэн цагаан шүдтэй уран хөөрхөн уруулаа ангайсхийсэнд Кузьма Кузьмичийн сэтгэл сэргэн дороо холхив. Бүсгүйн царай байдал хүйтэвтэр байснаа даруй найрсаг сайхан боллоо. 

	Тэр бүсгүй, оодон дээлийн нь энгэр зөрж чадахгүй байгаа цээжин дээрээ гараа тавьж: Ээ ээ л гээд андгар ташаагаа ханхалзуулан тэгвэл манайд очъё. Аав тантай ярилцаг, түүнд сүмийн түлхүүр нь байдаг юм гэв. 

	— Үгүй дээ, очихгүй... Та нар миний хойноос очоорой... Тэгвэл дээр биз дээ, хархан үстэй хонгор минь гэж Кузьма Кузьмич хэлэв. 

	Тэгээд Кузьма Кузьмич нүдээ ирмээд, хөгжилтэйхөн мөрөө хавчгануулж аль хашаа нь овоо юмтайг ажиж гудамжаар явав. 

	Иван Ильичийн нүдний боолтыг авах цаг боллоо. Үдшийн бүрэнхийд боолтыг нь авчээ. Сувилагч хүүхэн хаалганы цаана докторт нэг юм айсан янзтай шивгэнэж байв... Бүү тэнэглэ, эр хүн гэдэг чинь халуун орны цэцэг шиг зөөлөн байдаггүй юм. Миний хэлснээр л хий... “гэхэд нь сувилагч хүүхэн орны нь дэргэд эргэж ирээд дээрээс нь тонгойход мяндсан зөөлөн үс нь Иван Ильичийн хамрыг ирвэгэнүүлж байгаад нүдний нь боолтыг авахад эхлээд Иван Ильич сувилагчийн хувцас хунар нь шаржигнахын нь оронд: 

	— Өвчтөн та тайван хэвтэж бай, нүдээ гэрэлд дасгаарай... гэж зөөлөн, чичгэнэсэн хоолойгоор хэлэхийг нь дуулжээ. 

	Маш удаан харанхуй байсныхаа дараа баахан айж байгаад нүдээ нээв. Бүх юм нэг л тодгүй бөгөөд өрөөнд бүүдгэр гэрэл орж, цонхонд татсан хөшигний нэг үзүүрийг нь нугалчихсан байв. 

	Орны нь хөлд сувилагч сууж (түүний царайг Иван Ильич ялгаж харахгүй байв. ) толгойгоо тонгойлгож ороолтын сэрсгэр даавуу оролдож байв. 

	Иван Ильич инээмсэглэн хэвтэнэ. Толгой дээр нь налуу тааз харагдана, бодвол цаана нь гонхон өөд гардаг шат байгаа биз. Тэнд өнөөх биржгэр шилтэй цонх байжээ. Үүнээс илүү газар яаж олох билээ... Гэтэл нүдний нь өмнө гялбаж хурц шар туяа татаж сум дэлбэрсэн тэр үеийн утаа униар дуу чимээ, нүх ганга болсон өөр газар бодогдож, шархны дээгүүр шинэхэн тогтож байгаа хальсыг хуулах мэт санагдана. Иван Ильич бас л гархи толгойг нь үймүүлэх шахсан элдэв бодлыг нь “За яршиг, больё оо” гэж сарниулав... Цаг хугацааг жигдхэн жигдхэн хэмжээгээр цаг ердийнхөөрөө аяархан цохих ажээ. 

	— Сувилагч аа би таныг сайн харж чадахгүй байна гэж Иван Ильич дуудав. Сувилагч хүүхэн толгойгоо сэгсрэхэд атгаж байсан боолт нь унаж хөврөхөд түүнийгээ дахин эвхэх гэж оролдоно. Сувилагчийн хөдөлж гишгэх нь хөнгөн залуухан хүний шинжтэй. Тэгсэн мөртөө яасан туршлагатай юм бэ! Иван Ильич түүнийг сайтар харах гэж хэчнээн ширтэвч улам сүүдэлзэн зөвхөн зотон даавуун халаад, софинск хэмээх чулуун хөшөөний зогдор шиг дал руу нь унжиж байгаа алчуураас өөр юу ч харж чадахгүй ажээ. 

	— “За мэдлээ... Энэ хөөрхий бүсгүй нэг бол цагаан бурханд баригдаж цоохор болсон хүн юм, эсвэл тун царай муутай байх даа. Би өөрт нь тун баярлаж байгааг мэдэж байх шив. Ер нь нөхдөдөө үхэх сэхэхээ мэдэхгүй шударга байдаг ийм эелдэг зөөлөн, үнэнч хүмүүс хэчнээн олон байдаг гээч. Бас тэгээд ухаантай хүн шиг байна. Ер нь царай муутай бол ухаан сайнтай байдаг... Ийм хүүхнүүдтэй сууж, дурлаж байх хэрэгтэй... Харин эрэгтэйчүүд цөм л хүүхэлдэй шиг сормуустай харахад аятайхан толгойг л дэрэн дээрээ хэвтүүлчхээд элдэв дээдийн юм шивнэлдэж байх гээд арьсаа хуулуулахаас ч буцдаггүй юм... Харин Даша бол өөр хэрэг, царайлаг сайханд нь болж түүнд дурлаагүй юм... Иван Ильич нүдээ аньж, атгасан гараа хацар дороо ивж байснаа-Худал, бүр худал даа... Дашаг этгээд цэвэрхэн болохоор нь дурласан юм... Харин Даша дургүй байсан даа” гэж бодно. 

	Иван Ильичийг унтлаа гэж бодоод сувилагч чимээгүйхэн босож гараад эргэж ирсэнгүй удав. Дараа нь хаалга үл мэдэг чахарч бүдэг шар гэрэл туслаа. Иван Ильич хөдлөлгүй зөвхөн зовхио яльгүй нээхэд, Даша цагаан халаад өмсөж, алчуураар толгойгоо боогоод орж ирснийг харлаа. Даша жижигхэн төмөр дэн барьж, нэвт ягааран харагдах алгаараа гэрлийг нь таглаж явна. Иван Ильич Дашаг хараад гайхаж сонирхсонгүй. Даша лав мөн гэж итгэсэнгүй. 

	Даша лампаа ширээн дээр тавьж, гэрлийг нь нэмээд сууж Иван Ильичийг ширтэж эхлэв. Дашагийн нь царай нь хүнд өвдсөн бүсгүйнх шиг эцэнхий харагдана. Үл мэдэг бумбагархан уруулын нь хоёр завжинд зураас мэт үрчлээ суужээ. Өрөөсөн хацарт нь бас нүдний нь цөцгийнд дэнгийн гэрэл цэг мэт гялалзан туссан дөлгөөн, том нүдэнд нь гэрэл тусжээ. Тэр нь удаан суух янзтай эрүүгээ тулж тавтай суув. Даша л ганцаараа ингэж суудаг байж билээ. 

	... Тэр нэгэн үдэш Телегиний байранд байсан “Ахуй байдалтай тэмцэх төв станцад” Дашаг ирэхэд Телегин түүнийг анх удаа харсан бөгөөд Даша урин хавар шиг сайхан бүсгүй харагдаж билээ. Хацарт нь гал бадрах мэт улайрч, хар цэмбэн хувцас нь жаахан халуудсан байртай байж билээ. Хөрөөдсөн тайрдаснууд дээр банз тавьж “гайхамшигт доромжлол” гэгч бүлгийнхэн уран найрагчдын сууж байсан тасалгаанд үнэртэй усны урсгал зөөлөн үнэр шингэсэн сэн. Даша, жижигхэн хурц шүлгүүд сонсож суухдаа эрүүгээ тулан ялихгүй булбагардуу бааштай янзын уруулаа чигчий хурууныхаа хумсаар оролдож байв... Дашагийн сууж байсан сандлыг дараа нь Телегин өөрийнхөө тасалгаанд оруулж тавьсан ажээ... 

	Энэ бүгд нь лугшигч хоёр зүрхэнд дурсагдан оволзоно. Шөнө дөл манаачийг сэр! гэж дуудсан шиг Иван Ильичийн зүрх л бүр илүүтэй лугшина. Гэвч орны хөлд байгаа мухар сандал дээр суугаа хүүхэн Даша байх ёсгүй! Иван Ильич огт хөдлөлгүй анилдагч зовхины завсраар тэр хүүхнийг шохоорхон ширтэнэ. Тэр хүүхэн ч учрыг тааварласан янзтай улам улам урагшаа дөтөлж байв. 

	— Сувилагчаа сувилагч аа! гэж Иван Ильич дуудаад нүдээ мэлтийтэл нээж өндийв... Даша өөдөөс нь сандарсан янзтай баярлан зөөлөн дуугарч ухасхийв... Иван Ильич түүнийг дал мөр, ууц нуруунаас нь тэврэн авч тэмтрэх нь нүдэнд харагдсан зүйл маань арилчих бийдээ гэх янзтай... Аргагүй л туранхай, уяхан зөөлөн, үнэхээр амьд Даша нь байв! Телегин түүний нүүрийг наалдуулан тэврэхэд уруул ам, бүх бие нь чичирч байгаа нь мэдэгдэнэ... Ямагт шинэсрэг, ямагт үнэмшимгүй хачин цэвэрхэн харагддаг царайг нь харах гээд Телегин түүний толгойг жаахан холдуулсхийв. 

	Даша нүдээ аньсаар: 

	— Би чиний дэргэд байна, огт алдахгүй, огт алдахгүй... гэж ахин ахин хэлнэ. 

	Телегин түүний зовж зүдэрсний улмаас зураас мэт хоёр үрчлээ суусан амны нь завжийг аниастай нүдийг нь үнсэн таална. 

	— Иван минь тайвшир тайвшир, би хаашаа ч явахгүй, чамтайгаа үүрд хамт байна гэж Даша шивгэнэнэ... 

	Власова Надятай гудамжинд уулзаад: “Би бол та нарыг цэнгүүлэх гэж улаантны талаас ирсэн хар лам...” гэж хэлсэн нэг хүн бэлэвсэн авгай Анна Трехжильнагийн байшинд байгааг нь тэр үдшидээ сууриныхан цөм мэджээ. Эмэгтэйчүүд хөгшин залуу цөм энэ үгийг үнэмшив. Яан хувинтай ус аваад явснаа бас өөрөө ч тааварлаж байснаа, бас чиний нэр чинь “Надежда!” гэж дуудсаныг ахин ярьсаар байгаад Надеждагийн хэл нь бүр хөшиж билээ. (Сонсогчид яриаг нь тасалж: Тэр лам яаж нэрийг чинь таагаа вэ гэлцэнэ. За мөн дөө далдыг мэдэгч байна... “Царай нь ч байдаг үсийг нь зулмалчихсан юм шиг улаан, ёстой орос хүний царай, үс нь дал мөрөө шүргэж, муу хувцастай боловч, өлсөж цангаагүй, сэргэлэн цовоо, дандаа битүү утгатай ярьдаг юм билээ»

	Эрэгтэйчүүд нь эхнэрүүдийн чалчихыг сонсоод: “За тэр далдыг мэдэгч чинь сууриныг маань дөрвөн талаас нь битгий түймэрдэж орхиосой... Хэрэв тэр чинь ёстой хар лам байсан сан бол давын өмнө хамгийн баян айлд сэм хийгээд л орчих байсан юм... Харин Трехжильнагийн жоомны ч идэх юмгүй айл... Ээ авгайчууд минь түүнийг тосгоны зөвлөлд аваачих ёстой, тэнд үнэмлэхээ үзүүлэг... Тэр чинь дээрэмчдийн илгээсэн тагнуул биш биз? Тэгвэл ч дээ...” гэлцэнэ. 

	“Тэгж хэлсэн хүний эхнэр нь дандаа битгий арзалзаж бай, хүний шившиг болно гэхэд бусад авгайчууд нэгэн зэрэг тэгж шагшина. Бид та нарын үгэнд хувьсгалын өмнө ордог байсан, тэгээд та нарын тушаалыг дагалаа гээд сайн ч юм үзээгүй дээ гэж эхнэр нь айх шинжгүй нүдээ дүрэлзүүлэн, хашхиран зангидсан нударгаараа тантгар ташаагаа тулж ханхалзана. Бидний ухаан та нарынхаас дутуугүй бас тэгээд юм ойлгохдоо илүү гэж мэдээрэй. Тэгээд эмэгтэйчүүдэд хандаж, хонгорууд минь, миний Надькаг хараач, түүний хөх дэлэн нь ургаж өмссөн цамц нь хагарчих гэж байна. За тэгээд толинд хараад л: “ээж ээ, ээж ээ, би яалаа гэж ингэж шал дэмий зовж байдаг бил ээ? гэх юм. Ер нь ч тэр маань бас л хойтонг хүлээнэ гэж үү? Тэр чинь бидний уйтгарыг гаргах гэж ирсэн улаантны лам болохоор тэгж Аннагийн идээлсэн арьсны дэргэд сууж байгаа юм, чиний гахайн мах ч түүнд хэрэггүй” гэнэ. 

	Авгайчуудыг ингэхэд нь нөгөө хүн зөвхөн гараа сэгсрээд хандсан зүг явна. Үдэш болоход авгайчууд Аннагийн байшингийн хажууд цугларан бөөгнөрөөд тэднийд орох төлөөлөгч явуулжээ. Тэр төлөөлөгчид Аннагийнд орохоосоо өмнө тэдний айлын хүнээс Анна өнөөдөржин гал түлж халуун усаа халаагаад хар ламыг угааж, талийгаач нөхрийнхөө цэвэр цамцыг өгсөн. Одоо хар лам халуун усанд ороод Аннатай шар дэр (тосгоныхон цайн дээрээ уудаг байжээ) уух гэж байна гэж дуулж авчээ. 

	Хар лам гандсан цэнхэр цамц өмсөж гараа ширээн дээр тавиад вандан дээр сууж байв. Үнэхээр түүний нүүр нь ув улаан уруул нь баавгайнх шиг жимбэгэр тул аймаар харагдана. Надька ч тийм хүн гэж үнэн ярьжээ. Бэлэвсэн эхнэр цуцал асааж өндөг шарж, пийшингийн халуун цоргонд шургуулсан самоварын сиймхий яндангаар хөх дөл хүчтэй цоргино. 

	Төлөөлөгч гурван авгай мэхэлзэн ёсолж ороод: “Сайн байна уу” гээд үүдний ойролцоо вандан дээр суув. Тэд юу ч ярьсангүй зөвхөн энэ тэрийг ажиж байв. 

	— Юу гэж ирцгээгээ вэ? илэн далангүй ярь гэж Кузьма Кузьмич гэнэт чанга асуув. Төлөөлөгчдийн нүд нь дүрэлзэнэ. Надеждагийн ээж л ганцаараа нялуун дуугаар: 

	— Ёс заншлыг устгасан гэж ярьцгаах юм. Гэтэл ламтан минь бид ёс заншлаа дагах дуртай. Хуримыг ганц хийдэг, гэхдээ олон жил аж төрж амьдардаг. Тийм биз дээ? гэв. 

	— Олон жил аж төрж амьдарч, алт мөнгө их цуглуулдаг юм гэж Кузьма Кузьмич хариулаад-ер нь та нар ямар хэрэгтэй ирсэн юм бэ? гэв. 

	— Та биднээс битгий ай, бид зөвлөлтийн хүмүүс. Бид тосгоны зөвлөлийг сонгож, зөвлөлт засгийн төлөө саналаа өгсөн улс. Сүмээ лацдаад пулемёт дарж байсны улмаас хар ламаа мужийн онц комисст шилжүүлэхээр тогтсон доо. 

	— Ээ хараач гэм, танай хар лам чинь сүрхий хүн байж шүү гэж Кузьма Кузьмич хэлэв. 

	Тэр хар лам биднийг яаж айлгаж байсан гээч: “Христосын эсрэг золигуудыг даа, та нарын тэр цуглааныг чинь би сүмийн цонхоор шүршиж орхино доо...” гэж айлгадаг байсан юм... Манай бүсгүйчүүд ч бүх нийтийнхээ хамт саналаа өгсөн юм. Гэтэл Покров гэгээний дүйчин өдөр болоход бурханд мөргөж хадамд гарах гээд ам нэгдчихсэн чинь аргалах арга байдаггүй шүү. Тэгэхлээр яахыг л хэлж өг. Таныг хар болсон лам гэж ярих юм үнэн үү?

	— Үнэн байлгүй яах вэ гэж Кузьма Кузьмич хариулав. 

	— Яагаад хар болсон юм бэ?

	— Өөрийнхөө үзэл баримталсны улмаас бурхантай хэрэлдсэн хүн дээ. 

	— Төлөөлөгчид сандарсан янзтай өөд өөдөөсөө харна. Надеждинагийн ээж нь нөгөөдүүлийнхээ чихэнд юм шивгэнэхэд тэд бас л өөдөөс нь шивгэнэнэ. 

	Тэгээд Надеждинагийн ээж нэлээд ширүүнээр: 

	— Тэгвэл бурханд мөргөж гэрлэх ёс төр танаар хийлгэвэл жинхэнэ биш болох нь ээ? гэв. 

	— Хаанаас даа, охид л үнэхээр хүсэж байгаа юм бол зүгээр. Бурханд мөргүүлээд, дансанд тэмдэглэнэ. Аль ч сүмд гэрлэсэнтэй ялгаагүй. 

	Бундангийн хатан шиг, титэм өмсүүлчхээд, ариун сангаар утаад тэгээд асуудаг бүхнийг асууж, уншдаг бүхнийг уншиж, ямар ч нүгэл хилэнцгүй, ханатлаа наргина биз... Та нарт өөр юу хэрэгтэй юм бэ?

	— Манай хүүхдүүдийг угаагаагүй, нэр ус ч үгүй байна гэж нэг төлөөлөгч хэлэв. 

	— Хэд байна

	— Тоолж болно. Ер нь олон шүү

	— За угаагаагүй учраас тэднүүд чинь, угжаа муу хөхөж байна уу?

	Төлөөлөгчид бас л өөд өөдөөсөө харцгаана. Бэлэвсэн авгай хайруул тавгаа ширээн дээр тавиад, эргэж пийшингийнхээ дэргэд очиж Кузьма Кузьмич шарсан өндгөө халбагаар ховхлон, жуумалзан идэхийг уруухан харж зогсоно. 

	— Тэгвэл бас жинхэнэ ёсоор угаах уу? гэж гурав дахь төлөөлөгч асуув. 

	— Владимир Святойн үеийнх шиг хамгийн ёстой угаалга болно. 

	— Унзад, дагах аялагчидгүй байж яаж ганцаараа унших бил ээ?

	— Надад тэднүүд ч хэрэггүй. Ганцаараа олон өнгийн хоолойгоор уншаад дөнгөчихнө дөө гэв. 

	Тэгэхлээр нь Надеждинагийн ээж дэргэд нь ирж суугаад атгасан гараараа ширээ шааж: 

	— Өргөл мөнгө их авах уу? гэж асуув. 

	Кузьма Кузьмич шууд хариулж чадсангүй. Надеждинагийн ээж бүр оволзтолоо амьсгаадаж, гар нь чичирч эхлэв. Бусад төлөөлөгчид хаалганы хажууд сууж хүзүүгээ сунган чагнана. 

	— Би та нараас нэг ч улаан мөнгө авахгүй шүү. Би мөнгө авах гэж энд ирээгүй юм. Харин бичиг баримтын л үнийг тосгоны зөвлөлийн бичээчид төлчхөөрэй гэв. 

	Энэ хүний үгийг аль ч талаас нь авч үзэхэд нэг жоготой бөгөөд хэрэв ямар нэгэн зальхай амьтан байвал бүр ч аймаар мэт ажээ... Энэ тосгоныг атаман Мамонтов эзэлж байсан сар хагасын өмнө бас л ингээд сахал саам нь нүдийг нь ч бүрхчихсэн, нүцгэн хөлдөө шаахай угласан хүн ирж билээ. Тэгээд үдшийн сэрүүнд байшингийн ёроолд гадаалж суугаа хүмүүсийн дэргэд ирээд жаал зогсож хүмүүсийн нүдэнд дассаныхаа дараа хөгшин Акимын дэргэд суужээ. Улсыг өөртэйгөө тамхилах байх гэж бодсон нь тамхилсангүй. Тэр хүн хөлөө зөрүүлж суугаад өвгөний чихэнд: “Хөгшин цэрэг намайг таньж байна уу?” гэж асуухад, “ер танихгүй байна” гэжээ. Тэгэхлээр нөгөө хүн маань бүр ч нууцгай байдлаар “Тэгвэл би чинь эзэн хаан хоёрдугаар Николай байна. Намайг Екатеринобургт цаазлаагүй, би ил гарах цаг хүлээж айл хунараар нууцгай хэсүүчилж явна...” гэжээ. Өвгөн Аким чих дүлий учраас халти дуулаад хашхирч гарчээ. Тэнд байсан улс цөм тэнэг биш болохоор тэр эзэн хааныг живүүлэх гэж далан руу чирч очтол “ээ, ах дүү нар минь амь авар, би наргисан юм...” гэж хашхирсаар байж амиа аварчээ. 

	— Чи чинь тэнэг амьтантай төсөөгүй байна, тийм амьтад ч одоо алга болсон гэж Надеждинагийн эх хэлээд халууцаад дээлийнхээ энгэрийн товчийг тайлав. 

	— Чи яагаад мөнгө авахгүй байна? Ямар бодолтой байна? Чамайг яаж итгэх бил ээ? гэв. 

	— Би давсанд дуртай хүн, хурим хийж бурханд мөргөж, хүүхдээ угаалгасан айл тутам чимх давс өгвөл болно. Кузьма Кузьмич халбагаа тавиад, бэлэвсэн эхнэр өөд эргэж, — Самовараа авчир. За харав уу, энэ авгай намайг итгээд, намайг дагаж хаашаа ч очихоос сийхгүй байна гэж нөхөөс болчихсон нэхмэл банзалтай, туранхай доожоогүй хар нүүртэй, хөх дэлэнгүй хавтгай хатмал цээжтэй Аннаг заав. Харин та нар бол тарган цатгалан учраас ямагт л хүнийг зальхай зайдан бол уу гэж хардаж байна. Та нар чинь нударганы эхнэрүүд болохоор ярихаас хэрэлдэх гээд таарахгүй байна. Дөнгөж үүр цайхад эндээс зайлж өөр газар очиж наргия байз гэв. 

	Анна самовараа ширээн дээр тавихад түүний архинд түлэгдсэн: тун аягүй царай нь жаргалтай сайхан байгааг төлөөлөгчид харав. Надеждинагийн ээж шонхор шиг хурц харцаар эрэгтэйг хялам хийгээд: 

	— За яах вэ! гээд Кузьма Кузьмичид хатуу сарвуугаа өгч гарыг нь атгаад бүү уурла, чи хол явсны хэрэггүй, эндээс юм бүхэн олдоно... гэв. 

	Кузьма Кузьмич өглөөгүүр сүмийн хонхт цамхаг өөд авирч гараад том хонхыг нь цохиход сууринд гуулин хонхны дуу нүргэн цуурайтаж, хөгшид эмгэд цонхондоо хацраа наалдуулан чагнав. Том хонхыг нь гурав дэлдээд, дараа нь жижиг хонхнуудын оосроос татаж жин жун дуугаргаж гурван зуун пүү хонхыг завсар чөлөөнд нь бүн бүн дэлдэж гарав. Энэ хар болсон лам маань гурван хуруугаа духандаа хүргэх амжил олгохгүй, бүжгийн хөгжим шиг яасан ч хурдан нижигнүүлж байна даа гэлцэнэ. 

	Суурины ганц зарим догь хүмүүс хашааныхаа хаалгаар гарч сүмийн хонхт цамхаг өөд тоомсоргүйхэн харна. 

	— Лам маань дүрсгүйтэж байна. 

	— Түүнийг үснээс нь чирч буулгаад, тонилгох хэрэгтэй... 

	Хааш нь тонилгох нь вэ тэр чинь чамайг тонилгоно шүү... 

	— Ер нь эвтэйхэн хонхдож байна шүү... За яах вэ, охид, авгайчууд л баярлаж байвал барлаа, хүн амьтны зугаа гараг даа. 

	Урилгатай, урилгагүй, тосгоныхон цөм наргихаар бэлдэв. Ногоон дээр хяруу унасан бүрхэг өдөр, болгосон талх, гахайн шарсан мах үнэртэнэ. Зарим хашаан дотор хүмүүс үймэлдэж, шувуу орилолдон, хашааны хаалгаар тахиа, галуу үсрэлдэн гарна. Нэг байшингийн хоймор хүргэн хүү вандан дээр сууж хуримаа хүлээж хоол ч идэхгүй тамхи ч татахгүй шаналж байв. Нэг байшинд бэрээ гоёж байна. Иймэрхүү юм болоход бид наргүйгээр бүтэхгүй гэдгийг мэдсэн чавганц нар бэрийг олигтойхон гонгинон уйлах хэрэгтэй гэж сургаж байв. 

	Голын эрэг дээр нугас шувуу дуугарсангүй. Ганган хүүхэн өрөөндөө уйлж байна... гэж нэг эмгэн үхээнц хоолойгоор дуу гаргахад нөгөөдүүл нь үрчгэр хацраа алгаараа дарж уйтгартайгаар өргөж: 

	 

	Улаан нар шиг

	Угаас заяасан эзэн минь

	Уучлан намайгаа өршөө 

	Төрсөн эх минь намайг 

	Бурханд мөргүүлж

	Алс харийн нутагт

	Архиар богтлон худалдлаа... 

	 

	гэж гунигтай дуулна. 

	Гэтэл хадамд очих бүсгүйчүүдийн нэг нь ч уйлж чарлах байтугай, эгдүүцэн: 

	— Эмээ минь та нарын тэр үед харь нутагт архиар худалдаж байсан юм, харин одоо бол ганцхан зөвлөлт нутагтай болсон шүү... гэлцэнэ. 

	Айл айлд мах чанаж, талх боов жигнэж хувин шүүр барьж ийш тийш үймэлдэнэ. Амнаас нь зэгж архи ханхлуулсан худууд айл айлд сэлгүүцэн орно. Сүмийн талбайд залуучууд цугларч хоёр баян хуурч ая нийлүүлж байв... 

	Яг энэ үед тосгоны зөвлөлийн дарга георгийн загалмай одон дөрвийг хүртсэн, тахир дутуу болсон Степан Петрович Недоешькаш шуудангаас ирлээ. Огт дуулаагүй юм шиг дүр үзүүлэн сүмийн хонхны дууг анзаарсан янзгүй, тосгоны зөвлөлийн хаалгыг тайлж ороод, төдхөн алх, нэг хуудас цаас барьсаар гарч ирэв. Цаасныхаа дөрвөн буланг хадаад, сонины тасархайд боосон тамгаа гаргаж, үлээснээ гарынхаа үсэг дээр тамга дарав. Тэр цаас дээр бичсэн нь: 

	“Спасск суурины ард иргэд ээ, Германд хувьсгал мандсан явдлыг тохиолдуулан өнөөдөр арван нэгэн цагт хурал цуглаан болно” гэжээ. 

	Тосгоны зөвлөл рүү улс цуварна. Сүмийн талбайд хүнгүй хоосон болсныг Кузьма Кузьмич дээрээс нь хараад хонх дэлдэхээ больж цамхгаас буув. Сүмийн ахлагч Надягийн эцэг, алтан саагаар хошмог тавьсан хөх дээлтэй хүн эгдүүцэн уурлаж, лааны хайрцгийн тагийг тав хийтэл хааж: 

	— Степан Недоешькаш гэдэг энэ гөлөг, энэ зунжин байшингаа банзаар хучих гэж хоёр зуун целков гуйдаг байсан юм. Ганц хөлт чөтгөр өшөө авч байна! Хуримыг тасалчих шив... 

	— Юу болоов?

	— За бас л Германд ч гэнэ үү дээ, нэг газар хувьсгал гарсан гэнэ... Цуглаан зарлалаа, тэр золиг улс төрийн бодлогогүйгээр нэг ч минут байж чаддаггүй юм. Ээ бурхан минь мөн ч тэнэг амьтан шүү!

	Тосгоны зөвлөлийн саравчинд Степан Петрович зогсоод л гараа сарвалзуулан модон хөлөөрөө шал дэвсэж цугларсан улсад илтгэл хийж байв. Түүний царай махлаг, том амтай, сахал нь өргөс мэт сэрвэгэр ажээ. 

	Кузьма Кузьмичийг чихэлдсээр саравч руу ойртож ирэхэд

	— Олон улсын байдал нь зөвлөлт засагт улам ч аятайхан болж байна гэж тэрээр хашхирч байв. Германчууд бидэнд хөдөлмөрч гараа сунгаж байна. Нөхөд өө, энэ бол манай хувьсгалд ихээхэн тусламж болно гэсэн үг мөн. Би германчуудыг үзсэн, Германд очсон удаатай юм. Цухас дурдахад тэд маш нарийн, зүсэм талхыг ч тооцдог, гэвч биднээс илүү сайн амьдарч байдаг юм. Манайх шиг ийм сууринд бол ус түгээх хоолой, өтгөнөө ногооны хашаанд гарах хоолой, ярьдаг утас, сууц бүхэнд шатдаг хий оруулсан үсчинтэй ясан бөмбөгөөр нааддаг пивоны газартай байдаг юм... 

	Сургууль соёл болон хүн бүр бичиг үсэг мэддэг тухай яриад яана... Өрх бүрд унадаг дугуй, эгшигт хайрцаг байдаг юм... гэв. 

	Цугларагсад гайхан шогширч нэг хүн алга ташихад цөм дагалдан ташив. 

	— Миний хоёр майгын нэгийг зүүн Прусст германы их бууны сум тас хяргасан юм. Гэвч би тухайн энэ үед хар амиа бодохгүй. 

	— Тодорхойхон ярь! гэж нэг залуу хүү ширүүн хашхирав. Ингэж эрэмдэг зэрэмдэг болсондоо би германы ард түмнийг зэмлэхгүй, ард түмний буруу биш, харин олон улсын империализмын л буруу даа... Чухам үүний л хоолойг зориг шийдвэртэй огтлох хэрэгтэй... Үүнийг бидний оросууд аль эрт ойлгосон, гэтэл эцсийн бүлэгт германчууд бас ойлгожээ. Нөхөд өө, бид энэ цуглаан дээр дэлхийн хувьсгал мандтугай гэсэн лоозон тавих хэрэгтэй гэв. 

	— Ура! гэж түрүүчийн хүнийг хашхирахад цугларагсад дахин алга ташив. 

	— Одоо орон нутгийн ажил төрлөөс ярья... Манай сургуулийн дээвэр сархинаг шиг цоорч, бороо гоожих болжээ. Энэ тухай тогтоол гаргасан. Мөнгө цуглуулж, банз худалдаж авсан уу? би асууя. Үгүй! Гэтэл хурим той хийж наадаж наргих мөнгө та нарт олджээ. Лам хөлслөх мөнгө ч олсон байна. Сүмийн хонхыг арван мод газар дуулдахаар хангинуулж уйтгар төрүүлж байна. Зөвхөн үүний тулд германчууд хөдөлмөрч гараа бидэнд сунгаж байгаа хэрэг үү? Сургуулийн байшин засах, багш эмэгтэйн хөдөлмөрийн хөлсийг төлөх, түүнчлэн дэвтэр харандаа зэрэг нийтийн зардалд дөрвөн мянга ерэн долоон рубль, долоон копейкийг цуглуулахаас наана хурим той хийж, сүмийн хонх дэлдэх явдлыг хориглосон тогтоол гаргах саналтай байна гэв. 

	Даргын үг улсад айхтар их үнэний хувьтай санагдаж ер нь ч ичгүүртэй болжээ. Дараа нь хэд хэдэн хүн үг хэлж цөм даргын үгийг зөвшөөрөн нэгэнт хурим той зэхсэн болохоор элдэвлэх явдал алга, харин даруйхан мөнгө цуглуулах хэрэгтэй, тэгэхдээ нийтээр халдаан төлүүлэх хэрэггүй, хурим той хийх гэж зэхсэн арвай зургаан баян айлууд л төлөг гэж бүх иргэдийн хурлаас тогтоол гаргажээ. 

	… … …

	Хадамд очих гэж байгаа бүсгүйчүүд уг тогтоолыг дуулаад учир тоймгүй орилолдож, элдэв шалдав үг хашхирахад эцгүүд нь зориглож, мөнгө цуглуулж тосгоны зөвлөлд тушаав. Степан Петрович мөнгө авсан баримт олгоод “за хийцгээ!” л гэжээ. 

	Хадамд очих хүүхнүүдийг сүмд оруулахад бүр орой болжээ. Тэд маш хачин хувцас өмссөнийг цугларагсад хараад цөм шогшрон гайхалцана. Үсэн захтай дээл, алтан мөнгөн цацагтай алчуур, хоёр цунгийн өсгийтэй шаахай зэргийг өмссөн тул дэнжгэнэн гэтэх мэт явна. Харин үүдэнд гадуур хувцсаа тайлахад мөн ч хачин, үзэж хараагүй гоёл байж бил ээ! Хувцас нь өнгө бүрийн дэлбэрэх шахсан бариу, хормой нь дэрвийж бөөгнөрсөн, захгүй, хүзүү нь нүцгэн харин Власовын Надька улаан сугаа хүртэл гар нь ил юм өмсжээ. 

	“Ольга Голохвастова минь хараач, түүгээр яах нь вэ?” “Хаанаас тийм юм олж аваав?” “Надька аавтайгаа Новочеркасск руу үхэр тэргээр тав дахин гурил, гахайн өөх зөөсөн юм чинь... Яах юу байх вэ, Новочеркасскийн эздээс л солиод авсан биз...”

	Зарим юм үзсэн догь хүмүүс ийн ярилцана: 

	“Би губерний захирагчийн үдэшлэгийг харсан хүн, энэ ч илүү байх шив!»

	“Үдэшлэг ч яамай... Романовынхны хаанчлалын гурван зуун жилийн ой Нозочеркасскт болж сүмд эзэн ноёд цугларч, сүйх тэрэгнээс гараад цэмбэ дээгүүр явж байсан, харин, ер ийм байгаагүй дээ...”

	Кузьма Кузьмич жанчгүй, зөвхөн хоргой нөмрөг өмсөж, толгойн халзныг нь тагласан хөлс болчихсон шашир өмсөөд гарч ирэв (Хуучин хар лам нь баривчлагдахаас зугтаж гарснаар барахгүй харин өмслөг агуулахыг тоножээ) Гоё ганган, тарган цатгалан, хацар уруул нь ягаарсан хадамд очих гэж байгаа хүүхнүүдийг Кузьма Кузьмич харж амжжээ! Эднүүдээсээ харин айж эмээчихсэн нүүртэй хүргэн залуучууд нь биеэр бага мэт харагдана. Кузьма Кузьмич ихээхэн тааламжтай байгаа мэт хоолойгоо засаад, бээрсэн гараа илж уншлагаа эхлэхдээ хөгжилтэй түргэн уншиж, заримдаа унзадыг орлон хүнгэнэж, зүй зохисын дагуу үг үсэг алдалгүй үнэн зөв уншив. 

	Бурханд мөргүүлэх ёс гүйцэтгээд залуу эр эмүүдийг үнсэлц гээд, тэдэнд хэлсэн нь: 

	— Урьд эрт цагт нь та нарт бурхны номлол уншиж өгдөг байсан. Би одоо та нарт нэг үнэн тохиолдсон зүйл ярьж өгье. Хувьсгалаас өмнө арван таван жилийн өмнө би нэг алс бөглүү сууринд очлоо. Тэр үед би их ичиж зовдог байлаа. Би бол ямагт энэ төрийн төлөө сэтгэл зовж байдаг орос хүн, надад таарч тохирох юм ер байдаггүй, цөм буруу цөмд нь дургүй хүрдэг, цөм надтай шууд хамаатай мэт, шударга ёсыг эрж явлаа. Тэгээд нэг учралаас хойш эргэлзэхээ больсон юм. Нэг маш өндөр настай, сов сохор өвгөн, хүүхдээр хөтлүүлэн надтай ирж уулзсан юм. Тэрээр оймсныхоо түрийнээс гуравтын дэвсгэр гаргаж, үнгэж байснаа миний өмнө тавиад “За, май миний эмгэний хойдохыг нь уншиж ерөөл тавьж өг...” гэлээ. “Өвгөн гуай та гуравтын дэвсгэрээ ав, эмгэний чинь хойдохыг тэртэй тэргүй уншиж өгье. Харин та холоос ирэв үү?” гэхэд “Холоос ирлээ арван өдөр явлаа” “Одоо хэдэн нас хүрээд байна” “Би хэд болсноо мартсан лав зуу хол гарсан” “Хүүхдүүд бий юү?” “Нэг ч үлдээгүй, цөм үхсэн эмгэн маань амьд байсан юм, 60 жил толгой холбосон, бие биедээ дасан, тэр маань намайг өрөвддөг, би түүнийгээ хайралдаг байсан, тэр минь бас үхлээ шүү...” “Гуйлга гуйж байна уу?” “Гуйж байна»... Тус болж, гуравтын дэвсгэрийг минь аваад, ерөөл айлдаж өг...”

	“За яах вэ тэгье, нэр нь хэн бэ?” “Хэний?” “Эмгэний чинь нэр” Өвгөн юм хардаггүй нүдээрээ миний өөдөөс ширтэж: “За байз хөгшнийг хэн гэдэг байлаа даа? Мартжээ мартаж. Залуу байхад нь эхнэр гэж дууддаг байсан, хожим нь авгай гэдэг байлаа, бүр сүүлдээ хөгшөөн гэж дууддаг байсан... “Тэгвэл нэрийг нь мэдэхгүй бол би яаж хойдохыг нь унших вэ?” Тэгээд тэр өвгөн таягаа тулж зогсож байснаа: “Мартжээ, хэцүү дутуу дунд, амьдарч байсны улмаас ингэж дээ, явж хүн амьтнаас асууя, нэрийг нь мэддэг хүн байж ч юу магад...” гэв. Бүр намар болсон хойно нөгөө өвгөн эргэж ирээд, бас оймсныхоо түрийнээс тэр л гуравтын дэвсгэрээ гаргаж: “Мэдлээ, манай тосгонд цорын ганц хүн нэрийг нь мэдэж байна. Петровна гэдэг гэнэ” гэв. 

	Хадамд очиж байгаа арван зургаан бүсгүй, цөм толгойгоо унжуулан, уруулаа жимийж зогсоно. Залуу нөхрүүд нь тэднийхээ хажууд, захандаа боогдож, царай нь улайгаад хөдлөлгүй зогсоно. Мөргөлийнхөн ч яриа сонсож чив чимээгүй байна. 

	— Орос хүн чинь нэрээ ч санахгүй мартдаг болж, орхигдсон хиргисүүр шиг болсон юм. Ноёд ноёрхон захирч, худалдаачид мөнгө тоолж, бид мэтийнхнийг давирхайгаар утаж байсан юм. Хонгор хөөрхөн бүсгүйчүүд та нар тэр хэцүү зүдүү цагт юм сан бол идэр насныхаа халуун дулаан амьдралыг үзэхгүй, харин хиргисүүр дээр хувхайрдаг цэцэг шиг болох байсан юм гээд Кузьма Кузьмич хэлэх үгээ бодсон янзтай шашраа аваад толгойн халзнаа илэв. Власова Надежда сулхан дуугаар: 

	— Одоо явж болох сон бол уу? гэхэд

	— Үгүй, хүлээж бай... Би насныхаа шувтаргад ёстой шударга ёсыг үзэх боллоо. Тэр шударга ёс нь Некрасовын бичсэн шиг зүйл биш шүү. Түүний бичсэнийг уншсан уу? Уншаагүй биз... голын эрэг дээр үдэш орой ганцаар загасчилж, түүдгийн дэргэд хүзүүн дээр суусан шумуулыг алгадаж байхдаа миний мөрөөддөг байснаас ч өөр юм шүү... Би тэр шударга ёсноос цөөнгүй айж байсныг нуух юмгүй... Пулемётоор шүршиж, сэлэм далайсан морьтой цэргүүд нисэх мэт ирэхэд цэцэрхэн суухтай мантай болдог юм. (Мөргөлийнхөн дурамжхан инээлдэнэ) Кузьма Кузьмич сүмийн бөөрөнхий оройг зааж шударга ёсыг тэнд ч олохгүй шүү, орчин тойрондоо ч олохгүй. Шударга ёс гэдэг бол аймшиггүй зоригтой хүн чи өөрөө мөн. Юм эрмэлзэж мөрөөд... Та нар над өөд юунд ширтээв? Эсэн бол би ойлгомжгүй ярьж байна уу? Та нарыг наргиж сургахаар би энд ирсэн юм. Өнөөдөр Оля, Надя, Стеша, Катерина та нар шалавчаа ёолтол, Миколай, Федор, Иваны нүдийг солиорсон юм шиг дүрэлзтэл бүжиглэх ёстой гэж нэрийг нь хэлж хуруугаараа заана. 

	— За гүйцлээ, Номлол дууслаа... 

	Кузьма Кузьмич мөргөлчдөөс эргэж, өмсгөлийн өрөө рүү орлоо. 

	Хорооны комиссар, Иван Гора Царицынаас эргэж ирэхдээ Петроград Москвагаас ирсэн хүнс олж бэлтгэх бүлгийн зорилгыг тэр болгон биелүүлж чадахгүй байна гэсэн үг дуулж иржээ. Тэр бүлгүүдэд дадлагагүй, өлсгөлөн хүмүүс оролцдог болохоор тосгоныхны галуу идэж байгааг харахлаар биеэ барьж чадахгүйд хүрдэг байжээ. Нэг тийм бүлэг ор сураггүй алга болжээ, нэг бүлгийг Воронеж суурин дээр лацдаж түгжсэн таваарын вагон дотроос олоход Питерын гурван ажилчны гэдсийг хага зүсэж, тариа чихээд нэгний нь духан дээр “Цадталаа цусал” гэсэн бичиг наажээ. 

	Комиссар Царицыны нөхдөд тусална гэж амлажээ. Комиссар цэргийнхээ хороонд буцаж ирээд хүнс олж бэлтгэх бүлэгт явуулах хүмүүстэй урьдаар ярьж байгаад элсүүлдэг байв. Спасск сууринд Латугин, Байков, Задуйвитер нарыг явуулахаар шийдэж, тэднийг гэртээ урив. Гэр нь түрүүчээр хов хоосон, гал түлдэггүй байсан бол одоо Агриппинаг цэргийн госпиталиас гарч ирсний дараа шалыг нь шүүрдэж, босгоны нь өмнө хөл арчих нойтон алчуур дэвсэж, ширээн дээр цэцэг хатгасан алчуур дэвсэж, исгэлэн мохоор үнэртэхгүй харин болсон талх үнэртэж уг нөхдийг хөлөө сайн гэгч арчаарай гэж гуйж байв. 

	— Сууцгаа даа! сонин сайхан юу байна? гэж Гораг асуухад Латугин

	— Харин чи юу хэлэх гээ вэ? гэлээ

	— Манайхан тариа будаа олохоор явахдаа дургүй байна гэж би дууллаа. 

	— Дуртай ч бай, дургүй ч бай ямар хамаатай юм бэ? Яв гэвэл явлаа л байна. Бас дуртай явах ёстой юм уу!

	— Уг ажил маань тун нарийн зүйл шүү. 

	Цонхны өмнө сууж байсан Иван Гора, хумсаараа ширээ цохиж дүнсийж суусан Задуйвитер өөд харж: 

	— Чи тариа будаа тарьдаг хүн, энэ талаар юу гэж бодож байна? гэв. 

	Спасск сууринаас хэчнээн буудай авбал чамд болох юм бэ?

	— Ихээхэн шиг авна даа. Ангийн хүнсний татварыг баримтлан зуун жаран хоёр өрхөөс дөрвөн мянга таван зуун пүү авах болно... 

	— Тийм ч их өгөх бол уу даа. 

	— Авахын тулд л та нарыг илгээж байгаа юм. Нөхдийг буу зэвсэггүй явуулна шүү. 

	— Зэвсгээр ч ерөөсөө юу хийв гэж Латугин хэлэв. 

	— Зэвсэггүй тусмаа улам сайн нотлох байх гэж Байков нүдээ ирмэв. Дайсанд очиж байгаа юм биш өөрийнхөндөө очиж байгаа юм чинь гэв. 

	— Өөрийнхөндөө ч дайсанд ч очиж байна гэж бодоорой гэж Иван Гора ноцтой хэлэв. 

	— Комиссар чи сонсож бай, би ухарч хулчийгаагүй байгааг мэдээрэй. Гэвч бусдын пинд орж байх гэдэг ер бидний хийх ажил биш. Тун эвгүй зүйл гэж Задуйвитер хэлэв. 

	— Латугин чи юу гэж бодож байна!

	— Иван минь, чи битгий бусдын бодлыг таа... чамд тариа будаа авчирч өгнө, тэгээд гүйцэх нь тэр. 

	— Байков чи юу гэж бодож байна?

	Би, хойд тэнгисийн хүн, би артелийн ажил л мэднэ. 

	Иван Гора том гараа ширээн дээр тавьж, эцэг нь хүүхдүүдтэйгээ ярьж байгаа юм шиг намуухан дуугаар: — Нөхөд өө, та нарыг дуудсан учир энэ байна. Талх тарианы онцгой эрх бол хувьсгалын ноён нуруу байгаа юм. Талх тарианы онцгой эрхийг одоо өөрчлөх юм бол бид яаж хөлс цусаа асгавч, нударган баячууд эзэн нь болно. Хувингаар самовар хийж суудаг хуучны мухлагийн эзэд биш, харин бат бэх үндэстэй долоо дахин хатуужиж чанагдсан нударган шүү... 

	— Юуны чинь нударган, нударган гэж? Чи надад олигтойхон хэлээд өг. Би аж ахуйдаа хоёр үнээтэй хүн. Би юу болох вэ гэж Задуйвитер хашхирав: 

	— Уг учир нь үнээнд байгаа юм биш, харин хэн засгийн эрхийг авахад байгаа юм. Тосгоны нударган өдөр шөнөгүй үүнийг бодож байна. Тэр нударган чинь хөлсний ажилчнаа явуулаад үхрээ нядлаад, энэ намар газар хагалаагүй, бас цуглаан дээр очоод Зөвлөлүүдийн төлөө саналаа өгнө гэж хашхирдаг болсон. Тэр чинь нохой бөөс шиг амь бөхтэй, хатуу улс шүү. 

	— За сайн ярьж байна Иван минь... Ухаандаа би гэртээ очоод бас нэг үнээ, хошоод шар худалдаж авъя гэж бодъё. Тэгвэл би хэн болох вэ?

	— Чи Улаан Армид сайн дураараа явсан уу, албын эрхэнд явсан уу?

	— За сайн дураараа явсан гэж Задуйвитер хэлэв. 

	— Тэгвэл шар худалдаж авах ёсгүй. 

	— Яагаад? Яасан хачин юм бэ, яалаа гэж би шар худалдаж авч болохгүй вэ?

	— Чиний ашиг сонирхол өргөн байх ёстой, чи тэр хоёр шар авах гэж винтов гартаа бариагүй шүү дээ... гэтэл хажуугаас нь: 

	— За авбал аваг, чи юунд үүнийг зовоогоод байна, цааш нь ярь гэж Латугин хэллээ. 

	Иван Гора толгой сэгсрэн инээмсэглэж: 

	— Хэрэлдэхээ больё, харин хүнийг итгэхийг л бодно... За яах вэ... Тэр анги ямар зорилготой байна вэ? Нударганы зорилго бол тариа будааны худалдааг шүүрэн атгах гэсэн юм. Тэдний нүдийг хувьсгал нээснээс хойш тэднүүд чинь одоо нойрондоо тосгоны мухлаг, гуанзыг биш, харин гурилын том тээрэм, галт онгоц зүүдэлдэг болжээ. Тэгээд нударган хувьсгалыг ажиглаж, хажуугаар нь Задуйвитер чи түүний төлөө хөлс цусаа асгартал ажиллаж өгөх юм бол чиний өнөөх шар чинь нударганы шар болно шүү. Нударган онцгой эрхийг ч өөрийн ашиг тусыг хичээх зүйл болгох гэж бодно. 

	Биднийг нэг тосгонд хүнс олох бүлэг дагуулж ирээд яаж ч ярьсан огт тус болохгүй, талаар өнгөрч дандаа л дайсагнаад юу ярьсан ч ер нөлөөлөхгүй байсан юм. Тэр тосгоны цус сорогч Бабулин гэгч хүн, муу дээл, эсгий гутлын оронцог өмсөж эелдэг бөгөөд номхон байж, зөвхөн сахлаа л зууж байсан юм. За байз яагаад ийм байдаг бил ээ? гэж бодно. Бид түүний пинд ороход ширхэг ч тариа алга. Яаж төнхөөд ер юм байсангүй. Малыг нь хашаанд ороход нэг муу янгиа морь, дээвэр дор нь үхрийн хоёр шир байв. Тэр золиг яасан гээч? Биднийг ирэхийг мэдээд тэр муу гөлөг чинь айлуудаар орж: “Ээ чааваас, хааны зарлагууд ч та нарыг энэ Зөвлөлт засаг шиг зовоогоогүй шүү. Би ч яах вэ хамаагүй, хот орж, гүйцэтгэх хорооны даргатай суусан охиныдоо очно, харин та нар маань энэ жилийг яаж давна. Большевикууд байдгийг чинь цөлбөнө, тэр ч байтугай Улаан Армид зориулж дээврийн чинь сүрлийг ч авна даа... Бурхан өглөгч хүнд хайртай байдаг болохоор ах дүү нар минь миний пинд ороод тэнд байгаа тариа будааг юу ч үлдээлгүй ав, амьд явбал хожим бодож бололгүй яах вэ?...” гэжээ. Гэвч тэр нь нөгөөдүүлээс баримт бичиг авсан байна билээ, өглөгч болохоо ч хат даа... 

	Тэр бидэнд юу ч өгөөгүй, гэвч тариачдаас үр тариагаа хоёр өсгөж авна. Нударган харах царайнаасаа бага юм шиг боловч газар сайгүй олон байдаг юм. Түүнийг хүчирнэ гэдэг хэцүү шүү. Тэр чинь тариачин эрийн аяганы хийцийг мянган жил хуваалцсан болохоор хэнийг яаж дөрлөхөө сайн мэднэ. Нөхөд минь тариа будааны онцгой эрх бол том бөгөөд алсыг бодсон ажил шүү. Хүнд хэцүү мөртөө зөв зүйтэй ажил. Ер нь хялбархан бүтдэг юм юу бил ээ? Атар газрыг хагалахад дандаа хэцүү байдаг. Балалайкаар хөгжимдөхөд л хялбар биз... Хэрэв тариачин энэ асар том бодлыг ойлгохгүй байвал юуны өмнө чи л буруутай гэж мэд. Чи чинээлэг айлд ороод: “Пингээ нээ” гэж хэлэхэд чинь тэнд байгаа ширхэг үр бүр дусал нулимс шиг байвч ариун үйл хэргийн үүднээс бол ширхэг үр болгон ариун нандин зүйл шүү. 

	— Тосгоны зөвлөлийн түлхүүр хаана байна?

	— Даргад байдаг юм... 

	— Дарга чинь хаана байна?

	Тэнд наргиж байна... 

	Латугин Байков, Задуйвитер гурав тачанка тэрэгнээс буугаад юу хийхээ мэдэхгүй алмайран зогсоно. Тэр гурвын сая үүнийг асуусан хүн яваад өглөө. Доодох газар нь өөрөө өргөгдөж ирээд дахин цөмчиж байгаа юм шиг тэр хүн гудамжаар алгуурхан солбиж явааг нь тэр гурав удаан харж байв. Гурвуулаа тосгоны зөвлөлийн саравч дээр сууж, тамхиа ороож татав. Үүл нүүж, хүйтэн салхи нүүр өөд нь үлээнэ. Шигшүүрээр гоожиж байгаа юм шиг ширүүн хөрзгөр цас унан унасаар төдхөн харлаж байгаа замын ховилыг цагаан цас бөглөв. Бүр ч уйтгартай боллоо. 

	— Комиссарын үгийг сонсоход гартаа сэлэм атгамаар загатнасан. Хэрэг дээрээ болоход суурин шиг л суурин байна. Тэр дайснууд хаана байна вэ? Ярихдаа л гарамгай гэм гэж Задуйвитер хэлэв. 

	Тэдний байгаа газраас арваад байшингийн хавьцуу цөөн хүн харагдана. Бодвоос гэрт морилон орох урилгагүй буюу зүгээр багтаагүй хүмүүс бол уу гэмээр тэндээс хаагаа ханзартал гараа сунган баян хуур татаж, хөл пижигнэж байгаа чимээ дуулдана. 

	— Чи зөвхөн өлмийгөө норгох санаатай байна, харин ёроолд нь хүртэл шумбах хэрэгтэй хонгор нөхөр минь. Хувьсгалыг гүнзгийрүүлэх хэрэгтэй гэж комиссар ярьсан гэж Латугин ярив. 

	— Гүнзгийрүүлэх, гүнзгийрүүлэх гэнэ ээ! Хэчнээн гүнзгийрүүлэх юм бэ? Цөмийг нь хөрвүүлж орхилоо, гэтэл аж төрж, тариа будаа тарьж хүүхэд төрүүлэх хэрэгтэй. Үүнийг хэзээ хийх юм бэ?

	— Хэзээг нь чөтгөр бүү мэд, надаас битгий асуу. 

	Латугин ууртайхан, сүрэл хазалж суув. Задуйвитер тариачин эрийн заншлаар духаа үрчийлгэн комиссарын өчигдрийн ярьсан зүйлийг тувт бодож сууна. Байков ийн хэлэв. 

	— Нөхөд өө, ингэж суугаад ажил ахихгүй, даргын хойноос явах юм бил үү?

	Байковыг өндийхөд нь Латугин түүнд,

	— Явж болохгүй гэж мэдээрэй

	— За байз, яагаад тэр бил ээ?

	— Болдоггүй шалтгааныг чамд тайлбарлах сонирхол алга. 

	Тэгэхлээр Задуйвитер бүр шийдэмгий: 

	— Явбал цөмөөрөө даргын хойноос явъя гэв. 

	— Явахгүй. 

	— За болиоч, Латугин минь гэж Байков эвлэрэнгүй янзтай, — Бид ширээний ард суухгүй, бид балга ч юм уухгүй, даргыг үүдний пингээс дуудна гэв. 

	Тэгээд цөмөөрөө даргыг эрэхээр явлаа. Тосгоны зөвлөлийн дарга Степан Петрович Недоешька хоёр өдөр тэвчиж байснаа гурав дахь өдөр нь тосгоныхон надаас жигшчих юу магад гэж боджээ. Дарга модон хөлийнхөө шаврыг хусаж, унжуулдаг хар өмд өмсөөд, сахлаа ирмэж, тосгоноо эргэжээ. 

	“Ээ бурхан минь, Степан Петрович гуай, морил морил...” Гэрийн эздийн зарим нь түүнийг үнсэж, зарим нь гарыг нь чанга атгаж: “дарга хоймор морил” гэж түүнийг хоймроо суулгана. Худгүй түүнд шорвоговтор будаа дийзэнд хийж үнийг гуйхад дарга нэг рубль өгөөд (илүү их өгдөггүй байв) дараа нь шаазан дүүрэн архи тогтоож давсалсан загасаар дарна. Уг найр гурав дахь өдөртөө дуусна гэж дарга буруу боджээ. 

	Харин гурав дахь өдөр нь өргөн их найр ид эхэлж, дуу бүжиг, дотнын яриа, үнсэлцэж тэврэлцэх, хэрүүл маргаан, эвлэрч найрсах нь яг эхэлж, байв. Ээ мөн ч бөх улсууд шүү! Энэ жилүүдэд юу үзсэн гээч: хаан дайчилгаа болж, адаг сүүлд нь тавин дөрөвтнийг дайчлахад, дан ганц эмэгтэйчүүд нь газраа хагалдаг байж билээ. Хойд зүгт нэг морь оруулдаг анжсыг хүүхнүүд хүч хүрдэг бол энэ нутагт хар хөрс хагалдаг болохоор хүнд анжист хоёр заримдаа гурван хос шар хөллөдөг ажээ. 

	Эмэгтэйчүүд одоо болтол тэр намрыг дурсах бөгөөд олон хүн испани өвчнөөр хиарч, тосгон нь хоёр дахин шатжээ. Эрчүүд дэлхийн дайнаас гэртээ харьж амжаагүй байтал, Красновын дайчилгаа болж, хасаг зуутууд гэр оронд нь байрлаж маш бэрх болжээ. Хасгууд яах вэ олз омогт дуртай, гэр орныхонтой найрсаг мэт боловч, эмээл дээрээ гарвал хажуугаар нь өнгөрсөн гахайн торойг жадандаа эс өлгөвөл юуны нь хасаг байх билээ гэж байдаг улс хойно энэ бүхэн цөм өнгөрчээ. Одоо нэгэнт өөрийн засагтай болж, дутуугаа нөхөж, газраа нэмсэн болохоор хүмүүс хундагаа тавихгүй наргих гэж боджээ. 

	Степан Петрович эзний нь гомдоохгүйг хичээж айл бүхэнд ав адилхан суугаад, дараачийн наргиж байгаа айлд орж байв. Степан Петрович айлын хоймор сууж хадам эцэг, хадам эхчүүдтэй донын хойгуур, Воронеж Камышины дэргэд дүрэлзэж байгаа иргэний дайны тухай тэнд Краснов найм, есдүгээр улаан армийг цохиж байгаа тухай хурц сайхан үг солилцож: “За тэгээд хайрт хадмууд минь, худ худгуй минь бид зүүрмэглэж болохгүй, зүүрмэглэхгүйг л хичээх юм сан. Бид зөвлөлт засагт туслах хэрэгтэй...” гэж хөөрнө. Тэгээд гэр орны аар саар зүйлийн тухай ярихад нь Степан Петрович хэн юу нууж, хэний пинд юу байгааг хаанаас ингэж мэддэг юм бол гэж гэрийн эзэд гайхна. 

	Тосгоны зөвлөлийн дарга модон хөлөөрөө түг таг гэж айл айлд орж, мэнд усаа мэдэлцээд нөгөө л яриагаа дэлгэх гэсээр байж бүр ядарчээ. Тэгээд нэг айлд ормогц худгуйн барьж байсан дийзтэй шорвог будааг шууд булааж идээд хармаандаа үлдсэн нухлагдсан цаасан мөнгийг цөм гаргаж худгуйн гар дээр шидэж том шаазан тогооны архи залгилчхаад, гурван өдөр бүгчим халуун байшинд шувт арван хосоороо кадриль бүжиг бүжиглэж байгаа бэрийг дуудаж: 

	“Степанид аа, алив цогтойхон бүжиглээрэй!” гэв. 

	Яг энэ үед өөрийг нь гурван улаан цэрэг сурч байна гэж түүнд хэлэв. 

	“Тэднийг нааш нь дууд!»

	«Бид дуудсан, тэд орох дургүй байна»

	Степан Петрович гараараа ширээ тулж, толгойгоо гудайлгаж баахан зогсов. Хүмүүс дундуур чихэлдсээр, үүдний пинд гарахад нь үнэхээр тэнд гурван төв төлөв хүн зогсож байв. 

	— Та нар чинь юун улс вэ? гэж чанга асуув. 

	— Хүнс олж бэлтгэх бүлгийн улс байна... гэж сүртэй дуугарсанд зөвлөлийн дарга ч лав цочих байх гэж Латугин горьдож зогсов. Гэвч зөвлөлийн дарга ер цочсонгүй харин түүнээс архи тун сайхан үнэртэхэд Байков бүр ойртож очив. 

	— Яг онож дээ! Та бүхнийг аль эрт хүлээж байна. Цаана нь шуугиан, шагшаан дэвслэх чимээ гарч байхад Иван Петрович онгорхой хаалга руу хашхирч: Ардууд аа! Хөгжмөө түр зогс! гэв. Дарга ингэж хашхирангуут тун их найгахад нь Байков түүнийг түшиж авав. Нөхөд өө, та нар чинь ямар нэгэн өөр газар ирээгүй, харин Спасскийн тосгоны зөвлөлд ирсэн шүү! гээд дарга тотгоноос шүүрэн аваад, байшин руу бүр ч шийдэмгий хашхирав. 

	—Иргэдээ цөмөөрөө цуглаанд гараарай!

	Тэгээд даргыг хашаан дотор гарахад гурван хижээлдүү тариачин, мулталсан тэрэг түшиж, хасаг дуу ая нийлүүлэхгүй дуулж хоёр нь тэврэлдэн бие биедээ нэг юм нотолж, нөгөөх нь гэртээ харих гээд, харин ярсан захаа олохгүй дороо эргэлдэж байв. Энд ч дааманы цаана баян хуурын эгшгээр бүжиглэж байгаа хүмүүсийг энэ тэр гэлгүй тосгоны зөвлөлд оч гэж шаардана. 

	Зөвлөлийн дарга маань модон хөлөө хөлдүү газарт лав шигтгэн явдал дундаа: 

	— Зугаалахдаа ч зугаал, ажил төрлөө ч бүү март гэдэг... Жагсаалт бэлхэн, нөөцийг мэдэж авсан... Тариа будаагаа бүрэн тушаалаа гэсэн утас Царицынд явуулж болно. Улсыг эрүүл болохыг хүлээж ядахдаа маргааш цуглаанаа хийе гэж Байков, Задуйвитер хоёрыг гуйхад тосгоны зөвлөлийн дарга өмнөөс нь: — Согтуу хүн сохор ухаантай, бас баян гэж бардамнадаг юм. Та нар намайг бүү сурга. Маргааш бүр тусгүй болно. Зарим хүнийг сэхээ авхуулахгүй байхыг бодож үз гэнэ. 

	Улсуудыг тосгоны зөвлөлийн дэргэд цуглах завсарт нь зөвлөлийн дарга хүнсний бүлгийн нөхдийн өмнө бичиг баримт, жагсаалтаа дэлгэж сүрхий шивгэнэж эхлэв: 

	— Манайд нударган өрх гурав байдаг юм. Кривосучки бол дээрэмчин, таван зуун долоон онд шуудан зөөгчийг алж, шуудангийн хороог дээрэмдэн мөнгийг нь арван жил дарсан юм. Тэгээд олон жилийн өмнө чулуун пин, мухлаг барьсан, байлдааны дундуур үхрийн шир тушааж их мөнгө уудалсан хүн. Ганцхан Спасскийн малын тэн хагасыг нядалсан юм. Одоо тэгээд хоршоолсон нөхөрлөл байгуулах гэж оролдож байна. За би тэр залийг нь одоохон илрүүлнэ... Өөрийгөө сүрьеэтэй, шөнөдөө зүүдэлдэг гэж ярьдаг юм... Осолтой хүн шүү... Өөр нэг айл нь Миловидовынх, нүүрсний уурхайд даамал хийж байсан хүн, дайны өмнөхөн тосгондоо буцаж ирсэн юм. Нууцаар мөнгө хүүлж байсан юм... Аар саар юмаар бүх тосгоныг сорж шулсан хувалз байгаа юм. Өөрийгөө эзэн хаан хоёрдугаар Николай гэж нэрлэж явсан нэг хүнийг манай тосгонд тэр золиг явуулсныг бид сүүлд нь мэдэж авсан... Гурав дахь айл нь Микитенкогийнх эцэг өвгийнхөө үеэс загас наймаалж явсан хүн, Дон мөрөнд өөрийн нь чиргүүл онгоцнууд байдаг юм. Үүнээс гадна бусад айлууд нь эднүүдийн төрөл садан, худ худгуй, хадмууд гэх мэтийн арваад өрх байдаг даа... Бас тэгээд хэний нь засаг тогтох бол, ер нь хэнтэй нь ч ам мурийхгүй байвал хожих байх” гэсэн болгоомжтой хянуур тариачид бас бий дээ. Энэ бол эсрэг фронтынхон... За эднүүд чинь цөм манайхан гэж Степан Петрович том хуруугаараа нэрсийн жагсаалтыг заана. Тосгоны байдал маш хурц байна. Нэг бол намайг ална, эсвэл би хэн нэгний гар хөлийг мухарлаж авна даа... 

	Эрүүл согтуу улсууд тосгоны зөвлөлийн дэргэд цугларч, байв. Цугларагсад чихэлдэн шуугина. Цонхоор харж байсан Байков аман дотроо: 

	 

	Цахлай элсэн дээр суувал 

	Далайчин хүнд уйтгартай болно. 

	Далайн усанд эргэж эс суувал 

	Давлагаат салхи болохын зөн 

	 

	гэж далайчны яриа үглэж байснаа: 

	Нөхдөдөө хандаж: 

	— Алив саравч дээр бушуухан, аягүйтвэл давлагаа болж юу магад гэж хашхирав...

	 

	… … …

	 

	Хөршийн юм бүхнийг мэдсэн байдаг цэнхэр нүдтэй, сэвхтэй жаал охин Аннагийн байшинд гүйж ороод амьсгаадан шулганан: 

	— Ээ лам аа, тосгоны зөвлөлийн үүдэнд юу болж байна вэ, эрчүүл сүлжмэл хашааны шонг суга татаж авлаа шүү... 

	Тэр охин нүдээ цавчилгүй ширтэж гэрт юу болж байгааг бас ажиж амжсанд, Анна нөхрийгөө амьд байхад нь ганц өмсөж үзсэн улаан хүрэн плать өмсөж, цагаан оймстой, татуургатай ботинк өмсөөд үсээ самнаж янзлаагүй, орныхоо ирмэг дээр сууж байв. Харин хар болсон лам маань орон дээр нь өвдгөө өргөж (Анна түүнд бас л хар цоохор шинэ цамц өгсөн байв) Аннагийн гарыг атгаж хэвтэнэ. 

	Анна ичсэн янзтай тэр охин руу

	— Чи юунд хаалгаар үсчээд байна! гэж хэлэхэд, охин айсандаа үгээ дуусгалгүй үсрэн гарав. Гэвч Анна Кузьма Кузьмичийг арга буюу сэрээв. Тэр нь энэ өдрүүдэд ялангуяа их ярьж, ууж идсэн болохоор ихэд ядарчээ. Тариачид түүний номлолоос ганц ч үг газар гээлгүй тогтоовч зарим зүйлийг нь ойлгоогүй болохоор ойлгоогүй бүдэг зүйлийг нь ихэд анхаарчээ Кузьма Кузьмич орсон айл бүхэнд, тэдний сэтгэлийг их хөдөлгөсөн шударга ёсны тухай их тайлбарлаж байв. Ширээний цаана настай, хүндтэй улсууд үлдэж хоцрохлоор архинд ам халж ухаарсан зарим нэг хүн, идсэн яс үсээ түлхэж зайлуулаад: 

	— Кузьма Кузьмич минь чи биднийг гомдоолоо шүү... Яагаад шударга ёс байдаггүй бил ээ? Тэгвэл аглаг ой хөвч шиг зэрлэг гэсэн үг үү гэхэд нь өөр нэг хүн түүний яриаг тасалж, байшингийн нөгөө буланд банзал нь дэрвэж, гэзэг, тууз нь эргэлдэж, хөөрсөн нүүр царай нь гялалзаж байгаа охидын зүг толгойгоороо дохиж;

	— Манай залуучуудыг яана. Тэднүүдийг яах ч арга алга: Тэднүүд чинь одоо яасан ч яах вэ. Бурхан тэнгэр, эзэн хаан байхгүй. Аав ээж цөм тэнэг амьтад гэж ярьдаг боллоо. За яах вэ... Одоо манай үр хүүхдийг ямар гадаснаас уяж торгох вэ? Бас чи хажуугаар нь шударга ёсгүй гэж нэрмэж өгдөг байна шүү гэлцэнэ. 

	Бас нэг сахалтай хүн ярианд оролцож: 

	— Хэрэв шударга ёс чадалтай хүнээс гардаг юм бол төр дийлнэ. Тэр хүн шударга байх ёстой. Бид чинь дахиад л хадуурт цавчуулчихсан бут шиг боллоо... 

	— Чи чадалтай юу? гэж Кузьма Кузьмич асуув. 

	— Би чадалтай... Харин рубль надаас чадалтай, рублиэр намайг ямагт цохидог байсан. 

	— Чи гомдол гаргаж байсан уу?

	— Хааш нь гомдол гаргах бил ээ?

	— Киево-Печерск сүмийн тараадаг хувилгаадын шарилд очиж үзсэн үү?

	— Тэнд очиж үзээгүй. 

	— Тэгвэл шударга ёсгүй болох нь уу?

	— Яагаад байхгүй бил ээ? Миний уур буцалсан юм. Би байлдаанаас ирэхдээ винтовоо авч ирсэн, тэгээд тариалангийн зааг дээр очоод-та нар чинь намайг алагдсан гэж бодоо юу? Алив надад гурван десятин газар хэмжээд аль гэв. 

	— Хэмжиж өгсөн үү?

	— Өгөхгүй яах вэ. 

	— Тэгвэл шударга ёс байх нь шив?

	— Винтовоор хүн амьтныг айлгадаг чинь ямар ч шударга ёс байх бил ээ?

	Нөхөр минь би хэнийг ч гомдоохгүй, намайг ч битгий гомдоо. Харин төр өвгөн Аким цорын ганц бие хүн. Ажил хийх чадалгүй болохоор айлын пийшингийн ар талд хоргодож байдаг, амьтан хүний өгсөн үмх чимх юмаар амьдарч байдаг юм. Түүний насан турш хийсэн хөдөлмөр яаж орхив? Жижигхэн байшинтай байсны нь Миловидов өрөнд барьж авсан... Миний бүтээсэн хөдөлмөр бас юу болов? Тавин жилийн дотор дөрвөн чулуун байшин барих тийм их юм хийсэн дээ. Гэтэл би цоорхой тохойтой явж байна... Миний хийсэн хөдөлмөр тагтаа шиг надаас зугтан миний биш харин өөр айлын дээвэр дээр сууж байна... “Шударга ёс бол аймшиггүй хүн чи өөрөө мөн” гэж чи аятайхан ярилаа. Кузьма Кузьмич минь би үхэхээс айхгүй одоо ч гэсэн 20 пүү үүрч даана. Харин шударга ёсыг л олохгүй байна. Хүнийг рублиэр биш, харин хөдөлмөрөөр нь бодож үздэг шударга ёс байгаасай... Яавал тийм болох вэ? Тийм л болох юм бол зөвлөлт засагт их баярлалаа... 

	Хачин амьтан байна шүү, тэр чинь яг зөвлөлт засгийн хууль байхгүй юү... 

	— За тэгвэл бид бас л ойлгоогүй байгаа юм шив дээ. 

	Өөрөө хэчнээн зальтай хүн боловч ийм хүнд юу гэж ч хариулах аргагүй болохоор Кузьма Кузьмич дэмий л харамсаж байв. Сэхээтнүүдтэй ярих нь тариачин эрчүүдтэй ярихаас нэлээд хялбар ажээ. Тэгж ширээний цаана ярилцаж суухдаа Кузьма Кузьмичид нөгөөдүүл нь нэг тааламжтай ч юм шиг, тааламжгүй ч юм шиг ичиж зовоод байгаа юм уу? эсвэл их юм горьдоод байгаа юм шиг санагдана. Тэр хүмүүс хувьсгалаас нэг л үндсэн чухал юм горьдож, түүнийгээ яарч байгаа мэт байв. 

	Хоёр дахь шөнөдөө тэр нь чүү чай гэж гэлдэрсээр Аннагийнд иржээ. Вандан дээр суух гээд шал дээр хий сууж, нүүрээ алгадан, инээж: “Аннушка би сульдаж, би хөгширчээ. Аннушка минь” гэж ахин дахин хэлж байв. 

	Анна түүнд нэг ч үг хэлэлгүй, нуурын эрэг дээр байгаа халуун ус руу хөтөлж аваачив. Өөрөө түүнийг угааж, халуун уураар утаж өгөв. Кузьма Кузьмичийн зөвхөн нүүр нь хөгшин болохоос бие нь зөөлөн цагаан байх бөгөөд харин халуун усны тавцан дээр загас шиг үсрэн гараад: “Алив намайг навчаар ороолгоорой, агаар хэрэгтэй миний дээгүүр ороолго!” гэж байхад Аннагийн эгдүү нь хүрэх шиг болно. 

	Усанд орсны дараа Кузьма Кузьмич тайвширч, зөөлөн амьсгаалсаар үдэш орой болтол унтжээ. Сэрээд сүү ууснаа: “Аннушка, чи надад бүү уурлаарай, толгой л нэг өвдөөд байна” гээд дахин унтжээ. Харин хөршийн охин орж түүнийг сэрээхэд тэрээр хуучин шигээ бүр хөгжилтэй болсон байв. 

	— Жаал охин юунд орж ирээв?

	— Хурал болж байгаа юм уу, улаан цэргүүд тариа будаа авах гэж ирээд л тэнд шуугьж байгаа юм байх. 

	Ээ тэр чинь манайхан шүү!

	Кузьма Кузьмич сандран хувцаслана. Анна дув дуугүй хөмсөг зангидан түүнийг ширтэнэ. Ингэж байх үед нөгөө охин дахин үүд татаж зөвхөн толгойгоо цухуйлгаад: 

	Зодолдож байна, улсуудыг нүдэж байна! Власиха нөхрөө аваад явж байна, тэр нь нил цус болжээ... Гудамжаар дүүрэн чарлалдаад, танд л уурлаж байна. Кривосучкийн Митросран морио хөллөж байхад нь болиулаад түүнийг хашааны хаалгаар чирч гаргаад тасчиж байна! гэв. 

	Тэр охиныг гэдрэг гарахад нь Кузьма Кузьмич хойноос нь хаалга руу алхтал Анна муухай хашхирч: 

	— Гаргахгүй шүү! гэв. 

	Анна пийшингийн дэргэд эр хүнийх шиг мөрөө ханхалзуулан, нуруу нь чилсэн юм шиг ташаагаа тулан зогсох нь өндөр бөгөөд туранхай харагдана. Кузьма Кузьмич түүний гарыг байдаг хүчээрээ атгаж: 

	— Анна минь битгий тэнэглэ! Тогооны чинь гаргуулыг барина шүү... Тайвшир. Би удахгүй ирнэ. Нөхдийнхөө хамт үдийн хоол иднэ. Биднүүдэд бин хайраад байгаарай... За боль л доо!

	Анна, шүдээ зуусаар арга буюу: 

	— За яах вэ... гэнэ. 

	Хөршийн жаал охин түрүүчийнхээ үзсэн юмнаас бүр ч аймшигтай мэдээ айлуудаар тараах гэж тосгоны зөвлөлийн дэргэд очоод эргэж ирье гэж боджээ. Хурал үнэхээр шуугиантай болжээ. Тариа будаа тушаах асуудлаар тийм ч их хэрүүл болсонгүй. “Тийм л юм бол тийм л биз. Зөвлөлийн даргын уншсан шударга татварын жагсаалтыг чимээгүй байж сонссоноо, дахин уншуулав. Цугларагсад хөдлөн үймэлдэж, цөөн үг яриа дуулдаж, зарим нь саравч руу дөтөлж, зарим нь сүлжмэл хашаатай хажуу дахь ногооны хашаа руу ойртоно. 

	“Буруу” гэж хэн бүхний мэдэх Микитенкогийн захирангуй хашхирах дуу сонсогдлоо. “Зөв, зөв!” гэж олон хашхирна. Саравч дээр тасархай ханцуйтай сэглэгэр сахалтай хүн гарч ирээд малгайгаа хөл дороо гишгэж, хуучин хорслоо тоочиж гарлаа: 

	“Миний бүх хөдөлмөр хаана очиж орхив? Миний хийсэн хөдөлмөр түүнд л шингэсэн юм даа. Би зүсэм талхны төлөө түүний хөлийг долоож байх ёстой гэж үү? Зөвлөлт засаг чинь тийм юм уу? гэв. 

	Түүний уур нь буцалсандаа царай нь зэвхий даасан нэг хүн түлхэж зайлуулаад бүр ч аймшигтай үг ярьж эхлэв. Тэгэхлээр нь тэртэй цаана, сүлжмэл хашааны дэргэд зогсож байсан улсууд хашааны шонг сугалж аваад хурлын ар талаас дайрав. Латугин Задуйвитер, Байков гурав саравч дээрээс үсрэн бууж хүмүүсийн дунд үсрэн ороод шонг нь угзран авч хаялангуут: «Битгий сандар, зөв зүгээр, та нарыг ингэвэл таарна, хурлаа үргэлжлүүл..” хашхирна. 

	Дайрсан улсууд нь цөөвтөр болохоор уг тулалдаан ч төдхөн дуусжээ. Дайрагсдын зарим нь далд орж, заримын нь хойноос хөөж одов. Хэдэн хүн газарт ойчиж, цасанд булагдаж хэвтэнэ. 

	Кузьма Кузьмич явах замаа богиносгох гээд айлуудын ногооны хашаан дундуур шургаж явсаар гэнэт төөрч нэг айлын хашаан дотор оржээ. Тэнд нь хүүхнүүд зогсож нэг нь чалчиж нөгөөдүүл нь сонсож байжээ. Тэд Кузьма Кузьмичийг хараад тойрч авахад, Надеждинагийн ээж Варвара Власова дээлийнхээ ханцуйг ууртайхан шүү шамлан Кузьма Кузьмич рүү ойртож ирэхэд бусад нь түүний араас дагалдана. 

	— Хараач гэм, асман золиг биднээс мөнгө аваагүйн учир ийм бий... Бид тэнэг мондиуд бас үүнд итгэдэг байна шүү... Бүх тосгоныхныг согтоож аваад хэнд юу байгааг нь тагнаж мэдсэн бий... Чи муу үймүүлэгч бүгдийг нь үймүүлж чадав аа... Биднийг коммунистуудад худалдсан вий... За та нар юуг нь харж зогсоов, чөтгөрийг үхтэл балба... гэв. 

	— Хүүхнүүдээ намайг цохиж болохгүй, хожим харамсах цаг ирнэ шүү... намайг бүү оролд! гэж Кузьма Кузьмич хэлэнгүүт гэдрэг ухарч байв. 

	— Чи биднийг хайрлаж бодсон уу?

	Тэр авгайчууд толгойгоо боосон алчуурыг ярж уурсан догширч хүнд хүчир албан татвар асман ламаас л боллоо, одоо олигтойхон ажилтан эрчүүл энэ тосгонд байх аргагүй боллоо ер нь энэ өдрүүдэд хэчнээн галуу, гахайн торой идэв, энэ бүхэн цөм л Кузьма Кузьмичээс боллоо гэлцэнэ. Авгайчууд түүнийг сүлжмэл хашаа руу шахав: Кузьма Кузьмич тэднийг дахин гайхтал ятгах гэж албаар инээмсэглэн: 

	“Мөн их уурлажээ, за яах вэ... Алив зөөлөн ярьцгаая...” гэж амандаа бөвтнөвч ер нэмэр болсонгүй... Варвара Власова хамгийн түрүүнд түүний чихний нь омгийн дээхнээс үсэнд нь асаж, бөхийсөн нуруун дээр нь зангидсан гараар балбаж гарав. “Ер нь би, түрүүлгээ харж хэвтээд, гараараа толгойгоо дарвал хамгийн зүгээр болох биз” гэж Кузьма Кузьмич бодов. Түүний хавирга нь шажигнах шиг болно. “Ээ хатуу юмаар л битгий өгчилгөөсэй..” Гэтэл “үүнийг эргүүлээд гадсаар балба” гэж галзуу мэт хашхирах нь дуулдав. Үсрээд босох гэтэл, нүд нь харанхуйлан таг боллоо. Гэнэт түүнийг балбахаа болиход нь зөвхөн өөрийнх нь янцаглах дуулдаж, шүд зууж янцаглахаа болив. Түүнийг өргөж хашаа налуулав. Кузьма Кузьмич цас, хивэг чихсэн нүдээ нээхэд Анна болон түүний банзлын цаанаас сэвхтэй жаал охины сандарсан царай харагдав. Бас Латугин, Задуйвитер Байков гурав харагдана. 

	— Амьд уу? гэж Латугин асуув. Үүнд нэг нь одоохон нэг аяга тогооны юм авчирч өг. Ээ Кузьма минь чи энд мөн ч их хэрэг тарьжээ... Шашны эсрэг ухуулга хийсэн учраас чамд баяр хүргэнэ гэж хурлаар тогтсон шүү гэв. 

	— Петроградад чи бид хоёрыг салснаас хойших энэ бүх хугацаанд би хэчнээн түүхий үглээ хүн байв даа гэдгийг Даша минь огт төсөөлөхгүй биз... Нээрэн тийм байсан шүү... Бид хоёрт нэг л ухамсартай амьдрах гэсэн санаа байна. Өвдсөн юм шиг шаналж, цог дээр аажим ноцож байгаа юм шиг байдаг... Үүнийг тайлбарлахад амархан... Чи надад сэтгэлгүй болсон харин би... 

	Даша өөдөөс нь түргэн эргэж харахад түүний ямагт аймаар чийгтэй зэгэл нүд нь чи андуурч байна, би чамд сайн хэвээрээ юм биш шүү гэж байгаа мэт харагдана. Тэгж харахад нь Иван Ильич агшин зуур таг болж, жаахан мулгуудуу байртай боловч жаргалтай инээмсэглэв. Иван Ильич өглөөнөөс шувт арваад албан газраар гүйж байгаад эд хогшил нэрээр олж ирсэн аар саар зүйлийг Даша жижиг сагс дотор эмхэлж байв. 

	Тэнд нь хэрэг тустай ч зүйл байжээ. Урт оймс, плать оёж болмоор хэдэн ам даавуу, тун аятайхан батист даавуун дотуур хувцас, нэг гэм нь бүсгүй хүүхдэд таарах боловч Даша жигтэйхэн нарийхан, имбэрүү зөөлөн болохоор таарах биз, бас тэнд нь шаахай ч байжээ. Ийм юм олсондоо Иван Ильич дайсны их бууны батарей олзолсноос илүү бахархана. Удахгүй болох гэж байгаа аян дайны замд хэрэг болох эсэх нь үл мэдэгдэх зүйл ч бас байжээ. Тэр юмсыг нэг агуулахаас орны цагаан даавууны оронд шургуулсан юм. Шаазан хав, муур, савхиар, хийсэн үс эргүүлдэг юм, Крымын байгалийг харуулсан арав гаруй зурагт ил захидал, Дашаг хоёр ороом том боловч тун сайн эдээр хийсэн, халимын сахлан үдээстэй даруулга байв. 

	— Дашенька минь, би галт тэрэгний буудал дээр салах ёс гүйцэтгэснээ л ярьж байна... Тэгэхэд чи надад: “Үүрд баяртай...” гэж хэлсэн шиг санагдана. Буруу дуулсан л байж юу магад би бас их гутрангуй байсан... Чамайг харахад нэг л зэвхий, царайтай сэтгэл холдож, хүйтэрсэн юм шиг байж билээ... 

	Даша эргэж ч харахгүй

	— Яасан муухай юм бэ гэв. Даша өнөөх шаазан муураа замдаа хагалчихаас болгоомжлон урт оймсондоо боож суув. Даша угаасаа юмандаа хайнга салан ханддаг боловч, энэ хоёр шаазан эдлэл түүнд тун хөөрхөн мэт санагдана. Яагаад гэвэл энэ хөөрхөн муур, том чихтэй унтаж байгаа гөлөг хоёулаа үзэл суртал, хүсэл мөрөөдлийн аянгын үүл сэвэлзэн нүүсэн энэ өргөн уудам, аймаар сүйдсэн амьдрал дундаас Дашад инээмсэглэх жижиг ертөнц болж өөрсдөө ирсэн юм шиг санагдана... 

	— Ер нь намайг Петроградаас мордоход чиний царай надад ийм л санагдсан юм даа... Чиний тийм царайг дотроо хадгалж, ямагт харах мэт болж байлаа... Чи маань миний зүрх шиг ямагт миний дотор байдаг байлаа... Ганцаар бэлэвсэрч насаа өнгөрүүлнэ гэж би шийдсэн байв... 

	Иван Ильич, Дашаг тойрон тасалгаа дотроо сэлгүүцэх гэж бодно. Даша хигас алчуураа авахад, түүний өтгөн урт, зэгэл үсээ их бууны агуулахаас олгосон улаан торгон туузаар шилэн хүзүү дээрээ шуусан байв. Даша мухар сандал дээр тавьсан сагс руугаа байн байн бөхөлзөж байснаа заримдаа гараа унжуулан зогсож нэг юм бодож зогсоно. Даша ямар ч дэгжин хийцтэй платиас илүү тохирсон юм шиг сестрагийн3 цагаан халат нөмөрч, түүнийгээ ташааныхаа орчмоор хуньсан байв (ингэдэг нь өнөөх тууз шиг, бас л нэг учиртай биз)... 

	— Даша минь албал алаа л биз гээд үүний урьд осол эндэл, үхлийг хайхрахгүй явсан маань яасан ч аймаар байж вэ. Ийм байх нь цэргийн хувьд бол зоригтой гэсэн үг огт биш, харин ердөө л саваагүй зан юм... Одоо тэр тухай бодоход өнгөрсөн хойно аймаар бодогдох юм... Ингэж чамайг хараад, хөдөлж л мянган жил амьд явмаар санагдана... 

	— Мянган жилийн дараа би хөөрхөн болох уу... Иван чи сонсооч, ер нь үүгээр юу хийх бил ээ? гээд Даша өнөөх гэдэсний даруулгаа дэлгэж үзнэ. — Үүний дотор гурван хүүхэн багтмаар юм. Үүнийг авахаа болих уу?

	— Гэнэт таргалж юу магад, тэгвэл хэрэгтэй болно шүү. 

	— Чи галзуурав уу, би даруулга ер хэрэглэдэггүй шүү. Харин үдээсийг нь сугалаад, ханзлах юм бол аятайхан хантааз болох байх. 

	Дашагийн хоёр гар нь завгүй байгаа үеийг далимдуулан Иван Ильич араас нь очиж түүнийг эелдэгхэн тэвэрч өөртөө ойртуулав. 

	— Тэгээд үнэн үү? Дахиад хэл... 

	— Үнэн байлгүй яах вэ... Чи газар дээр байдаг ганц хүн маань мөн, чамгүй бол би юухан ч биш шүү... Тэгээд л би чамайг эрж явсан юм... 

	Даша мөрөө тавиулж, жаалхан холдож аваад

	— Иван чи ер нь ойлгох хэрэгтэй, хүчээ бодож үз, чи нэг л мэдэхэд намайг хэмхэлчихнэ шүү... За байз бид юм мартаагүй биз? Одоо ч бүр орой болжээ... 

	— Дорхноо гүйгээд ирнэ шүү... 

	— Бие угаадаг далайн хөвөн л олбол сайн юм сан... 

	— Хөвөн бий шүү... 

	Иван Ильич шинель рүүгээ гүйж очоод кармаанаас нь бие угаадаг хөвөн бас хэд хэдэн хачин юм гаргаж ирэв. 

	— Хараач Даша, үүнийг хэн ч надад тайлбарлаж чадаагүй юм, гэлээ, ч гэсэн би үүнийг авсан юм даа. 

	— Иван минь, энэ чинь тун чамин зүйл, энэ чинь нүүр илдэг, резинээр хийсэн эд, надад хачин хэрэгтэй байгаа юм, чи яасан сайн хүн бэ. 

	Даша сагсаа тавьчхаад, ухасхийж босохыг завдаж, орны ирмэг дээр сууж байсан Иван Ильичийн дэргэд очиж, нүүрийг нь өргөж нүд рүү нь анхааралтай харж: 

	— Би өөртөө тангарагласан шүү. Миний шинэ амьдралд горьдох юм огт байхгүй, би Сольвейг биш болохоор тэнгисийн манан ширтэж суух хүсэл алга. Зөвхөн ёстой дурлаад, ажил л хийх хэрэгтэй... Чи намайг тийм л гэж бод... Муу сайн нь хамаагүй, харин би чиний үнэнч эхнэр, хоёулаа дахин цоо шинээр амьдралаа эхэлнэ. 

	Доктор аанай л хаалга тоншилгүй шууд орж ирээд цэргийн сониноос ярьж гарав. 

	— Омскийн захиргааг тарааж хөөгөөд ажилчдын цус урсгасан өнөөх адмирал Колчак чинь их ч үгүй, бага ч үгүй л бүх Оросын захирагч гэж өргөмжлөгджээ. Тэгээд англи, францчууд түүнийг зөвшөөрөн хүлээсэн байна... За ийм юм та бүхэнд аль зэрэг аятайхан санагдана? Тэр чинь зургаан зуун мянган цэрэгтэй армитай, бас тэгээд Алс Дорнодыг Японд найр тавин өгч байна гэнэ шүү! Цааш нь сонсоорой: англи францын цэргийн нэгдсэн флот Севестополь, Новороссийскийн зогсоолд үзэгдэх боллоо. Холбоотноо хат гэм! Бид чинь хэндээ ч тусалж байгаад дайнд явуулав даа, чөтгөр бүү мэд! Доктор уруулаа бүр аймаар жимийлгэв. Халдан довтолж байна. Тэгэхдээ бүр илэн далангүй довтолдог байна. шүү! Дарья Дмитриевна, та намайг ингэж битгий муухай хар... Өөрийнхөө эрдэнийг дагуулаад манайд очиж ногоотой улаан шөл идэцгээе... Манайд жаданд шархадсан нэг хүн хэвтэж байсныг санаж байна уу, тэр чинь надад нэг шуудай байцаа, галуу, гахайн торой илгээжээ. Ээ дээ Иван Ильич минь би тун ч харамсаж байна. Ийм сайн сестраг минь харсаар байтал салгачих гэж... Тэр халдан довтолсон ч яах вэ, чөтгөр аваг, харин хэдүүлээ өнөөдөр архи ууя...

	 

	ЗОВЛОН ТУУЛСАН НЬ - 6 (e-nom.mn)

	Уг номыг “Болор дуран“ шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу. 

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

Заметки

		[←1]
	 Галт тэрэгний буудлын тавцан (ЦБ)




	[←2]
	 Хошууч генерал (ЦБ)




	[←3]
	 Сувилагч (ЦБ)

